
Ri Cristo, ri Loqꞌalaj u Tzij ri Dios, kꞌo wi ri Areꞌ petinaq loq

1  1 Aretaq mäjoq käbꞌan ri kajulew, ri Cristo, ri käbꞌix “u Tzij ri Dios” 
che, ya kꞌo chik ri Areꞌ. Ri Areꞌ ri käbꞌix “u Tzij ri Dios” che kꞌo 

chik rukꞌ ri Dios, are kꞌu qas Dios waꞌ. 2 Ri Areꞌ kꞌut kꞌo rukꞌ ri Dios ojer 
tzaretaq xchaptaj loq u bꞌanik ronojel. 3 Rumal ri Areꞌ ri Dios xubꞌan 
ronojel ri kꞌolik. Man kꞌo tä kꞌu jas ri kꞌolik ri mat xbꞌan rumal ri Areꞌ. 
4 Rukꞌ ri Areꞌ kꞌo wi ri qas kꞌaslemal ri man kꞌo tä u kꞌisik. We kꞌaslemal 
riꞌ are waꞌ ri qas saqil chke konojel ri winaq cho ruwächulew. 5 Ri saqil riꞌ 
käjuluw pa ri qꞌequm, man käkowin tä kꞌu ri qꞌequm chusachik u wäch.

6 Kꞌo jun tataꞌ ri xtaq loq rumal ri Dios. Ri tataꞌ riꞌ are Juan a u bꞌiꞌ. 7 Xpe 
kꞌu ri areꞌ chuqꞌalajisaxik ri saqil chkiwäch ri winaq rech konojel kekojon 
ta che ri saqil rumal ri u tzij ri areꞌ. 8 Ri tat Juan man are tä ri saqil, xane 
xa taqom loq rech kuqꞌalajisaj ri qas tzij chrij ri saqil. 9 Ri qas saqil kꞌut, ri 
käjuluw pa ki wiꞌ konojel ri winaq, tajin käpe cho ruwächulew.

10 Ri Jun ri käbꞌix “u Tzij ri Dios” che kꞌo chik cho ruwächulew. Pune kꞌu 
rumal ri Areꞌ ri Dios xubꞌan ruwächulew, ri winaq kꞌut ri e kꞌo cho ruwächulew 
man qas xkichꞌobꞌ tä u wäch. 11 Xopan pa ru tinimit, ru winaqil kꞌut man 
xkikꞌulaj taj. 12 Pune je riꞌ e kꞌo kꞌu jujun ri utz u kꞌulaxik xkaꞌno, xekojon 
che ri Areꞌ. E are kꞌu taq waꞌ ri xyiꞌ chke chi kebꞌok che ralkꞌual ri Dios. 13 Ri 
xekojonik, ri xebꞌok che ralkꞌual ri Dios, man jeꞌ tä xbꞌan che kalkꞌualaxik jas ri 
kalkꞌual ri winaq ri xaq kil ki wäch rumal chi je waꞌ xkichomaj ri ki nan ki tat, 
o rumal ru rayibꞌal jun winaq. Xane ri Dios are ri qas ki Tat ri e areꞌ.

14 Ri Jun ri käbꞌix “u Tzij ri Dios” che xubꞌan winaq, xkꞌoji kꞌu chqaxol 
waral cho ruwächulew. Loqꞌ xeril wi konojel winaq, xubꞌij kꞌu ri qas tzij 

RI UTZALAJ TZIJ RE 
RI EVANGELIO RI 

XUTZꞌIBꞌAJ RI SAN JUAN
 

 

a 1:6 Ri Juan riꞌ man are tä ri Juan ri xutzꞌibꞌaj we Evangelio, xane are ri Juan Qasal Jaꞌ ri 
käbꞌix waral. 

b 1:19 Ri levitas e areꞌ aj re ri achalaxik sacerdotal re Leví ri xetobꞌ chke ri sacerdotes pa ri 
nimalaj rachoch Dios. c 1:24 Ri tataꞌibꞌ fariseos e areꞌ winaq waꞌ aj Israel ri sibꞌalaj 
xkiqatej u nimaxik ru Pixabꞌ ri Moisés. Xkaꞌn kꞌu nimal, xkichomaj kꞌut chi e utz na 
chkiwäch konojel ri winaq. Kꞌia ki naqꞌatisam wi kibꞌ ri man qas tä are ri kubꞌij ru Tzij ri 
Dios. 

chke. Xqil ri kelik, qꞌalaj chi qas are ru Kꞌojol ri qa Tat ri sibꞌalaj nim u 
qꞌij, ri xuwi waꞌ u Kꞌojol kꞌolik. 15 Ri tat Juan xuqꞌalajisaj ri qas tzij chrij 
ri Areꞌ, xubꞌij: Are waꞌ ri xinbꞌij, chi ri Jun chik ri käpe na, are nim na u 
qꞌij chnuwäch in rumal chi ri Areꞌ kꞌo chik aretaq ri in mäjaꞌ kil nu wäch, 
—xchaꞌ.

16 Qonojel qa kꞌamom qe ri nimalaj u qꞌinomal, qa riqom kꞌu tewchibꞌal 
qꞌij chi qꞌij. 17 Ri qa mam Moisés xutzꞌibꞌaj kan ri Pixabꞌ ri xuya ri Dios 
che. Are kꞌu ri Jesucristo xukꞌut kan chqawäch chi qas kujraj ri Dios, 
xuqꞌalajisaj ri qas tzij chqawäch. 18 Man kꞌo tä wi jun winaq ilowinaq u 
wäch ri Dios. Xane xaq xuwi ru Kꞌojol ri Dios ri kꞌo rukꞌ ri qa Tat, ri xaq 
xuwi waꞌ u Kꞌojol kꞌolik, are ri Areꞌ xulqꞌalajisan chqawäch ru bꞌanik ri 
Dios.

Ri Juan Qasal Jaꞌ kuqꞌalajisaj ri qas tzij chrij ri Jesucristo
19 Ri winaq aj Israel pa Jerusalén xekitaq bꞌi sacerdotes xuqujeꞌ levitas b 

rukꞌ ri tat Juan chutaꞌik che jachin ri areꞌ. 20 Ri areꞌ qas xuqꞌalajisaj 
chkiwäch chi saqil, xubꞌij: Ri in, man in tä ri Cristo, —xcha chke.

21 Xkitaꞌ chi kꞌu jumul che, xkibꞌij: ¿Jachin kꞌu ri lal? ¿A lal riꞌ ri qa 
mam Elías ri qꞌalajisal re ru Loqꞌ Pixabꞌ ri Dios? —xecha che.

Ri tat Juan xubꞌij: Man in tä riꞌ, —xcha chke.
Jumul chik xkitaꞌ che, xkibꞌij: ¿A man lal kꞌu riꞌ ri qꞌalajisal u Tzij ri 

Dios ri käbꞌixik chi käpe na? —xecha che.
Ri areꞌ xchꞌawik, xubꞌij: Man in tä riꞌ, —xcha chke.
22 Xkibꞌij kꞌu che: ¿Jachin kꞌu ri lal? Rajwaxik chi kujeꞌk, kꞌo jas ri 

keꞌqabꞌij chke ri xujtaqow loq. ¿Jas ri käbꞌij la chqe chij ibꞌ la? —xecha 
che.

23 Ri tat Juan xchꞌawik, xubꞌij: In riꞌ ri jun ri ko kächꞌaw pa taq ri juyubꞌ 
ri kätzꞌinowik, kubꞌij: “Chibꞌana u bꞌanik ri nim bꞌe ri käbꞌin wi ri Qajaw, 
chibꞌana jikom che,” —kächaꞌ. Jeꞌ jas ri xubꞌij loq ri qa mam Isaías ri 
qꞌalajisal re ru Loqꞌ Pixabꞌ ri Dios, —xcha chke.

24 Ri achijabꞌ riꞌ ri xeopan rukꞌ ri tat Juan chuchꞌabꞌexik, e areꞌ ki taqoꞌn 
ri tataꞌibꞌ fariseos c waꞌ. 25 Xkitaꞌ kꞌu che ri tat Juan: We ri lal, man lal tä 
riꞌ ri Cristo, man lal tä riꞌ ri qa mam Elías, man lal tä kꞌu riꞌ ri qꞌalajisal re 
ru Loqꞌ Pixabꞌ ri Dios, ¿jas che käbꞌan la qasnaꞌ? —xecha che.

26 Ri tat Juan xubꞌij chke: Ri in kinbꞌan qasnaꞌ rukꞌ joron. Kꞌo kꞌu Jun 
chxol alaq ri man etam tä alaq u wäch ri Areꞌ. 27 Are kꞌu waꞌ ri Jun ri 

d 1:41 Ri tzij “Cristo” o “Mesías” kel kubꞌij “chaꞌtal rumal ri Dios”. 

teren loq chwij, pune nim kꞌu na u bꞌanik chnuwäch in. Man taqal tä kꞌu 
chwe in kinkir ru kꞌamal u xajäbꞌ, —xcha chke.

28 Ronojel waꞌ we riꞌ xkꞌulmataj pa Betábara ri kꞌo chrelbꞌal qꞌij che ri 
nimaꞌ Jordán jawijeꞌ ri tajin kubꞌan wi qasnaꞌ ri tat Juan.

Ri Jesús are ri Jun ri käkämisax na cho ri Dios jeꞌ ta ne jun alaj chij
29 Chukabꞌ qꞌij ri tat Juan xril ri Jesús tajin känaqajin loq rukꞌ, xubꞌij: 

¡Chilampe alaq! —kächaꞌ. Are waꞌ ri Jun ri käkämisax na cho ri Dios 
jeꞌ ta ne jun alaj chij che resaxik bꞌi ri ki mak ri winaq ri e kꞌo cho 
ruwächulew, —kächaꞌ. 30 Chrij kꞌu ri Areꞌ xintzijon wi aretaq xinbꞌij: 
Käpe chi na Jun ri nim na u bꞌanik chnuwäch in. Je riꞌ, rumal chi ri Areꞌ 
ya kꞌo chik mäjoq kil nu wäch in. 31 Ri in xuqujeꞌ man wetam tä u wäch 
nabꞌe, tajin kꞌu kinbꞌan ki qasnaꞌ ri winaq rech konojel ri winaq aj Israel 
käketamaj u wäch, —xcha ri tat Juan.

32 Xuqujeꞌ xubꞌij ri tat Juan: Xinwil ri Loqꞌalaj Espíritu xqaj loq chikaj 
jeꞌ u bꞌanik jun palomäx, xkanaj kꞌu kan puwiꞌ ri Jesús. 33 Ri in nabꞌe 
man wetam taj jachin ri Areꞌ, ri Dios kꞌut ri xintaqowik chi kinbꞌan 
qasnaꞌ rukꞌ joron, are xubꞌij chwe: “Jachin ri kawilo chi käqaj ri Loqꞌalaj 
Espíritu puwiꞌ, käkanajik, are riꞌ ri Jun ri kubꞌan na qasnaꞌ rukꞌ ri 
Loqꞌalaj Espíritu,” —xcha chwe. 34 Ri in wilom ri xukꞌulmaj, kinqꞌalajisaj 
kꞌut jas ri xinwilo chi are waꞌ ru Kꞌojol ri Dios, —xcha ri tat Juan chke ri 
winaq.

Waral keqil wi ri nabꞌe taq u tijoxelabꞌ ri Jesús
35 Chukabꞌ qꞌij ri tat Juan kꞌo chilaꞌ jumul chik e rachiꞌl kiebꞌ chke 

ru tijoxelabꞌ. 36 Aretaq ri tat Juan xrilo chi tajin kokꞌow ri Jesús, xubꞌij: 
¡Chiwilampeꞌ! —kächaꞌ. Are waꞌ ri Jun ri käkämisax na cho ri Dios jeꞌ ta 
ne jun alaj chij, —xcha chke.

37 Ri kiebꞌ u tijoxelabꞌ ri tat Juan, aretaq xkita ri xubꞌij, xebꞌeꞌ rukꞌ ri 
Jesús. 38 Ri Jesús xkaꞌy kan chrij, xrilo chi terenem ri Areꞌ kumal ri kiebꞌ 
tijoxelabꞌ, xubꞌij chke: ¿Jas tajin kitzukuj? —xchaꞌ.

Ri e areꞌ xkibꞌij che: Ajtij, ¿jawijeꞌ jeqel wi la? —xecha che.
39 Ri Jesús xchꞌawik, xubꞌij chke: ¡Chixsajmpeꞌ! Joꞌ bꞌaꞌ, kiwila kꞌu na, 

—xcha riꞌ chke.
Xebꞌeꞌ kꞌu rukꞌ ri Areꞌ, xkil na jawijeꞌ ri jeqel wi. Chilaꞌ kꞌut xekanaj wi 

kan pa ri qꞌij riꞌ, rumal chi kraj are ukaj hora riꞌ re ri bꞌenaq qꞌij.
40 Jun kꞌu chke ri kiebꞌ achijabꞌ ri xkita ri xubꞌij ri tat Juan, ri xebꞌeꞌ 

rukꞌ ri Jesús, are ri tat Andrés ri ratz ri tat Simón Pedro. 41 Xeꞌ ri tat 
Andrés chanim chutzukuxik ri tat Simón ru chaqꞌ, xubꞌij kꞌu che: Xqariq 
ri Mesías, —xcha che. (Ri tzij riꞌ kel kubꞌij “Cristo”.) d

e 1:42 Ri kiebꞌ tzij riꞌ, “Cefas” pa ri chꞌabꞌal arameo, rachiꞌl ri jun chik, “Pedro” pa griego, 
kel käkibꞌij “abꞌaj”. f 1:51 Ri Jesús xukoj we bꞌiꞌaj riꞌ chbꞌil ribꞌ chukꞌutik chi are ri Cristo 
o ri Mesías ri xtzꞌibꞌax ojer pa ru Loqꞌ Pixabꞌ ri Dios chi are ri Toꞌl Qe ri käpetik. 

42 Te kꞌu riꞌ ri tat Andrés xukꞌam bꞌi ri tat Simón rukꞌ ri Jesús. Ri Jesús 
kꞌut, aretaq xrilo, xubꞌij che: At riꞌ ri tat Simón ru kꞌojol ri Jonás. Cefas 
chik käbꞌix na chawe (ri kel kubꞌij Pedro), e —xcha che.

Ri Jesús keusikꞌij ri tat Felipe rachiꞌl ri tat Natanael rech kebꞌeꞌ rukꞌ
43 Chukabꞌ qꞌij chik ri Jesús xuchomaj chi keꞌ pa Galilea. Xuriq kꞌu ri tat 

Felipe, xubꞌij che: Tasaꞌj wukꞌ, —xcha che.
44 Ri tat Felipe jelaꞌ käpe wi pa ri tinimit Betsaida ri ki tinimit ri tat 

Andrés, ri tat Pedro. 45 Ri tat Felipe xeꞌ chutzukuxik ri tat Natanael, xubꞌij 
che: Xqil u wäch ri achi ri kꞌo xutzꞌibꞌaj ri qa mam Moisés chrij pa taq ri 
wuj re ri Pixabꞌ, xuqujeꞌ ri kꞌo xkitzꞌibꞌaj ri qꞌalajisal taq re ru Loqꞌ Pixabꞌ 
ri Dios chrij pa ri ki wuj. Are waꞌ ri Jesús ru kꞌojol ri tat José aj Nazaret, 
—xcha che.

46 Ri tat Natanael xubꞌij che: ¿A kꞌo pu lo jun winaq nim u bꞌanik ri 
käpe pa Nazaret? —xcha che.

Ri tat Felipe xubꞌij che: Tasaꞌj bꞌaꞌ, kawil kꞌu na at, —xcha che.
47 Ri Jesús, aretaq xrilo chi petinaq ri tat Natanael, xubꞌij: Xpe jun achi 

ri qas aj Israel, ri man kꞌo tä subꞌunik pa ranimaꞌ, —xchaꞌ.
48 Te riꞌ ri tat Natanael xutaꞌ che ri Jesús: ¿Jas xbꞌan la che retamaxik 

nu wäch? —xcha che.
Ri Jesús xubꞌij che: Xatinwilo aretaq mäjaꞌ katsikꞌix rumal ri tat Felipe, 

aretaq at kꞌo chuxeꞌ ri jun u cheꞌal higos, —xcha che.
49 Ri tat Natanael xubꞌij che: Ajtij, lal riꞌ ri u Kꞌojol ri Dios, ri Nim 

Taqanel pa ki wiꞌ ri winaq aj Israel, —xcha che.
50 Ri Jesús xchꞌawik, xubꞌij che: E ri at, ¿a kakoj waꞌ xa rumal chi 

xinbꞌij chawe chi xatinwilo aretaq ri at kꞌo chuxeꞌ ru cheꞌal higos? Kawil 
kꞌu na nimaq taq kajmabꞌal chuwäch waꞌ we riꞌ, —xcha che.

51 Xuqujeꞌ xubꞌij ri Jesús: Qas tzij ri kinbꞌij chiwe chi kiwil na ri kaj 
jaqtalik. Kiwil kꞌu na ri ángeles rech ri Dios kepaqiꞌk, kexuli pa nu wiꞌ in, 
in riꞌ ri Ralkꞌual ri Dios ri Qas Winaq, f —xcha ri Jesús chke.

Käbꞌan jun kꞌulanem pa ri tinimit Caná re Galilea

2  1 Churox qꞌij xbꞌan jun kꞌulanem pa ri tinimit Caná re Galilea. 
Ru nan ri Jesús kꞌo pa ri kꞌulanem. 2 Xuqujeꞌ ri Jesús e rachiꞌl ru 

tijoxelabꞌ xesikꞌix pa ri kꞌulanem. 3 Xkꞌis kꞌu ri vino. Xpe ru nan ri Jesús, 
xubꞌij che ri Areꞌ: Man kꞌo tä chi vino, —xcha che.

4 Ri Jesús kꞌut xchꞌawik, xubꞌij che: Nan, ¿jas che kabꞌij waꞌ chwe in? 
Mäjaꞌ kuriq ri qꞌij chwe, —xcha che ru nan.

g 2:13 “Pascua”: Chawilaꞌ ri San Mateo 26:2, nota. 

5 Xubꞌij kꞌu ru nan chke ri tajin kekojow ri vino: Chibꞌana ronojel ri 
kubꞌij na chiwe, —xcha chke.

6 Kꞌo kꞌu waqibꞌ nimaq taq qꞌebꞌal re abꞌaj chilaꞌ, kꞌolibꞌal joron ri 
käkikoj ri winaq aj Israel che chꞌajbꞌal kibꞌ aretaq käkesaj ri äwas chkij. 
Chkijujunal ri qꞌebꞌal käkichꞌij jumuchꞌ o cien litros joron. 7 Ri Jesús xubꞌij 
chke ri tajin kepatänin chke ri winaq: Nojisaj alaq we qꞌebꞌal riꞌ che joron, 
—xcha chke. 

Xkichap kꞌu ki nojisaxik ri nimaq taq qꞌebꞌal kꞌä xenoj na. 8 Xubꞌij kꞌu ri 
Jesús chke: Chesaj alaq bꞌi jubꞌiqꞌ, kꞌama bꞌi alaq che ri kꞌamal bꞌe pa ri 
nimaqꞌij, —xcha chke.

Jeꞌ kꞌu xkaꞌno. 9 Aretaq ri kꞌamal bꞌe pa ri nimaqꞌij xunaꞌ ri joron ri 
kꞌextajinaq chi pa vino, man retam tä kꞌut jawijeꞌ xeꞌkꞌam wi. Xaq xuwi ri 
patäninelabꞌ kꞌo ketam chik che ri vino jawijeꞌ kesam wi bꞌik. Ri kꞌamal 
bꞌe xusikꞌij ri ala (ri novio). 10 Xubꞌij kꞌu che: Konojel ri winaq are käkikoj 
nabꞌe ri utzalaj vino. Aretaq kꞌut e nojinaq chi ri ulaꞌ, te kꞌu riꞌ kok ri vino 
ri man qas tä paqal rajil. Are kꞌu ri at a kꞌolom kan ri utzalaj vino rech kꞌä 
teꞌ kok waꞌ kꞌisbꞌal, —xcha che.

11 Ri xubꞌan ri Jesús pa Caná re Galilea, are waꞌ ri nabꞌe kajmabꞌal etal. 
Rukꞌ waꞌ xukꞌutu chi sibꞌalaj nim u qꞌij ri Areꞌ. Xekojon kꞌu ru tijoxelabꞌ 
che.

12 Te kꞌu riꞌ xel bꞌi chilaꞌ, xeꞌ pa ri tinimit Capernaum, rachiꞌl ru nan, ru 
tijoxelabꞌ, xuqujeꞌ taq ru chaqꞌ. Xekanaj kꞌu na kan kiebꞌ oxibꞌ qꞌij chilaꞌ.

Ri Jesús keresaj bꞌi ri ajkꞌayibꞌ pa ri nimalaj rachoch Dios
13 Xa jubꞌiqꞌ kraj man kuriq ri Pascua, g jun chke ri ki nimaqꞌij ri winaq 

aj Israel. Rumal riꞌ ri Jesús xeꞌ pa ri tinimit Jerusalén. 14 Chilaꞌ pa ri 
nimalaj rachoch Dios xeuriq ajkꞌay taq wakäx, ajkꞌay taq chij, xuqujeꞌ 
ajkꞌay taq palomäx. Xuqujeꞌ xeuriq ri kꞌexel taq ki rajil ri winaq tꞌuyutꞌoj 
pa taq ri ki tem. 15 Ri Jesús aretaq xeril waꞌ, xubꞌan u bꞌanik jun kolobꞌ 
che u chꞌayibꞌal, xuchaplej kesaxik bꞌi konojel ri winaq riꞌ pa ri nimalaj 
rachoch Dios, junam kukꞌ ri ki chij, ri ki wakäx. Xujabꞌuj ri ki rajil ri 
kꞌexel taq puaq, xupaqchij apan ri ki mesa. 16 Xubꞌij chke ri ajkꞌay taq 
palomäx: ¡Chesaj bꞌi alaq ronojel waꞌ waral! Mäbꞌan alaq jun kꞌayibꞌal che 
ri rachoch ri nu Tat, —xcha chke.

17 Are kꞌu ru tijoxelabꞌ, xnaꞌtaj chke ru Loqꞌ Pixabꞌ ri Dios ri Tzꞌibꞌtalik, 
ri kubꞌij: “Jeꞌ ta ne tajin käkꞌat ri wanimaꞌ rumal ri u loqꞌal ri achoch la,” 
—kächaꞌ.

18 Te riꞌ ri winaq aj Israel xkitaꞌ che ri Jesús: ¿Jas etal käkꞌut la 
chqawäch rech käqilo chi kꞌo taqanik pa qꞌabꞌ la chubꞌanik ronojel waꞌ? 
—xecha che.

19 Xchꞌaw ri Jesús, xubꞌij chke: We ta ri alaq käwulij alaq ri nimalaj 
rachoch Dios riꞌ, xa oxibꞌ qꞌij kinsachi na chuyakik waꞌ jumul chik, —xcha 
chke.

20 Xkibꞌij kꞌu ri winaq aj Israel che: Kawinaq waqibꞌ junabꞌ xbꞌeytaj u 
bꞌanik waꞌ we nimalaj rachoch Dios riꞌ, te kꞌu riꞌ käbꞌij la chi xa choxibꞌ 
qꞌij käyak ta chi la jumul, —xecha che.

21 Are kꞌu ri nimalaj rachoch Dios ri xubꞌij ri Jesús, are ru cuerpo ri 
Areꞌ. 22 Rumal riꞌ aretaq xkꞌastaj ri Jesús chkixol ri käminaqibꞌ, xnaꞌtaj 
waꞌ we tzij riꞌ ri xubꞌij ri Jesús chke ru tijoxelabꞌ, xkikoj kꞌut ri kubꞌij ru 
Loqꞌ Pixabꞌ ri Dios ri Tzꞌibꞌtalik, xuqujeꞌ xekojon che ru tzij ri Jesús.

Ri Jesús retam ri kꞌo pa taq ri kanimaꞌ konojel winaq
23 Aretaq ri Jesús xkꞌoji pa Jerusalén pa ri nimaqꞌij re ri Pascua, e kꞌia 

xekojon che aretaq xkil ri kajmabꞌal taq etal ri xubꞌano. 24 Ri Jesús kꞌut 
man xkuꞌbꞌi tä u kꞌux chkij rumal chi ri Areꞌ retam ri kꞌo pa kanimaꞌ 
konojel winaq. 25 Man rajwaxik taj chi kꞌo jachin jun käbꞌin che ri 
käkichomaj ri winaq rumal chi ri Areꞌ retam ri kꞌo pa taq ri kanimaꞌ.

Ri Jesús kätzijon rukꞌ ri tat Nicodemo

3  1 Kꞌo jun tataꞌ fariseo, Nicodemo u bꞌiꞌ. Ri tataꞌ riꞌ nim u bꞌanik 
chkixol ri winaq aj Israel. 2 Ri tat Nicodemo xopan rukꞌ ri Jesús 

chaqꞌabꞌ chuchꞌabꞌexik, xubꞌij che: Ajtij, —xcha che. Qetam chi are ri 
Dios taqowinaq la loq che qa tijoxik rumal chi man kꞌo tä jun käkowin 
chukꞌutik ri u chuqꞌabꞌ kukꞌ kajmabꞌal taq etal jas ri tajin käbꞌan la we ta 
mat kꞌo ri Dios rukꞌ, —xcha che ri Jesús.

3 Te riꞌ ri Jesús xubꞌij che: Qas tzij kinbꞌij che la chi we jun winaq man 
kil chi na u wäch jumul chik, man kuyaꞌ taj keꞌrilaꞌ jawijeꞌ ri kätaqan wi 
ri Dios, —xcha che.

4 Ri tat Nicodemo xutaꞌ che, xubꞌij: ¿Jas ta kꞌu lo kubꞌan jun achi ri riꞌj 
chik rech kil chi na u wäch jumul chik? ¿A käkowin ta kꞌu lo kok ri areꞌ 
jumul chik chupam ru nan rech kil chi na u wäch chukamul? —xcha che.

5 Ri Jesús xchꞌawik, xubꞌij che: Qas tzij kinbꞌij che la chi ri winaq ri 
man kil tä na u wäch rukꞌ joron, xuqujeꞌ rukꞌ ri Loqꞌalaj Espíritu, man 
kuyaꞌ taj kopan chilaꞌ jawijeꞌ ri kätaqan wi ri Dios, —kächa che. 6 Ri 
winaq ri kalkꞌualax kumal ru nan u tat, xaq winaq riꞌ. Are kꞌu ri winaq ri 
kalkꞌualax rumal ri Loqꞌalaj Espíritu, ralkꞌual ri Dios riꞌ. 7 Mäkajmaj bꞌaꞌ 
la chi kinbꞌij che la: “Rajwaxik chi kil chi na u wäch jun winaq jumul 
chik,” —kächa che. 8 Jeꞌ jas ri kiäqiqꞌ xa apawijeꞌ käjichꞌichꞌ wi, kätataj ru 
jininem, man qꞌalaj tä kꞌut jawijeꞌ ri käpe wi, o jawijeꞌ ri keꞌ wi. Are kꞌu je 
riꞌ ri winaq ri kil u wäch rumal ri Loqꞌalaj Espíritu, —xcha ri Jesús che. 

9 Ri tat Nicodemo xutaꞌ chi jumul che ri Jesús, xubꞌij: ¿Jas kꞌu ru bꞌanik 
waꞌ? —xcha che.

10 Ri Jesús xchꞌawik, xubꞌij che: Ri lal, lal jun nimalaj ajtij pa Israel. ¿A 
mat kächꞌobꞌ la waꞌ ri tajin kinbꞌij? —kächa che. 11 Qas tzij kinbꞌij che la, 
chi ri uj käqabꞌij ri qetam, käqaqꞌalajisaj kꞌu ri qilom. Are kꞌu ri alaq man 
käkoj tä alaq ri käqabꞌij chech alaq. 12 We man käkoj alaq ri kinbꞌij chrij 
ri käkꞌulmataj waral cho ruwächulew, ¿a are ta kꞌu lo käkoj alaq riꞌ we 
kintzijon chrij ri käkꞌulmataj pa ri kaj? —kächa che.

13 Man kꞌo tä jun winaq paqalinaq bꞌi chilaꞌ chikaj, xane xaq xuwi ri qajinaq 
loq chikaj. Are kꞌu ri in, in riꞌ ri Ralkꞌual ri Dios ri Qas Winaq, —kächa ri Jesús. 
14 Jas ri xbꞌantaj pa ri juyubꞌ ri kätzꞌinowik aretaq ri qa mam Moisés xuyak ri 
jun kumätz re chꞌichꞌ bronce puwiꞌ jun cheꞌ chkiwäch ri winaq, je kꞌu riꞌ käbꞌan 
na chwe in, in riꞌ ri Ralkꞌual ri Dios ri Qas Winaq. Kinyak na in chkiwäch ri 
winaq. 15 Je riꞌ rech apachin ri käkojon chwe in man käsach tä u wäch, xane 
kuriq ri kꞌaslemal ri man kꞌo tä u kꞌisik, —xcha ri Jesús che ri tat Nicodemo.

Waral käqil wi ri nimalaj rutzil ranimaꞌ ri Dios chke konojel winaq
16 Ri Dios kꞌut sibꞌalaj keraj ri winaq cho ruwächulew chi xusipaj loq ru 

Kꞌojol ri xaq xuwi waꞌ u Kꞌojol kꞌolik, rech apachin ri käkojon che ri Areꞌ 
man käsach tä u wäch, xane kuriq ri kꞌaslemal ri man kꞌo tä u kꞌisik. 17 Ri 
Dios man xutaq tä loq ru Kꞌojol cho ruwächulew chuqꞌatik tzij pa ki wiꞌ ri 
winaq chi kꞌäjisaxik ki wäch, xane che ki toꞌik.

18 Jachin ri käkojon che ru Kꞌojol ri Dios, man käqꞌat tä tzij puwiꞌ chi 
käkꞌäjisax u wäch. Jachin kꞌu ri man käkojon tä che, ya qꞌatom chi tzij 
puwiꞌ chi käkꞌäjisax u wäch rumal chi man käkojon tä che ru Kꞌojol ri 
Dios ri xaq xuwi u Kꞌojol waꞌ kꞌolik. 19 Ri man kekojon taj qꞌatom chi 
tzij pa ki wiꞌ chi käkꞌäjisax ki wäch rumal chi aretaq ri saqil xpe cho 
ruwächulew, ri winaq are utz xkil wi ri qꞌequm rumal chi man utz taj ri 
tajin käkaꞌno. 20 Konojel ri käkaꞌn etzelal käketzelaj u wäch ri saqil. Man 
käkaj tä kꞌu keqebꞌ cho ri saqil rumal chi man käkaj taj chi käqꞌalajin ri 
etzelal ri tajin käkaꞌno. 21 Jachin kꞌu taq ri käkaꞌn ri qas tzij, keqebꞌ riꞌ cho 
ri saqil rech käqꞌalajinik chi ronojel ri tajin käkaꞌno are waꞌ ri kraj ri Dios.

Ri Juan Qasal Jaꞌ kächꞌaw chi jumul chrij ri Jesús
22 Te kꞌu riꞌ ri Jesús xel bꞌi chilaꞌ, xeꞌ pa Judea junam kukꞌ ru tijoxelabꞌ. 

Naj kꞌut xkanaj na chilaꞌ kukꞌ ri e areꞌ, xubꞌan kꞌu qasnaꞌ. 23 Ri tat Juan 
xuqujeꞌ tajin kubꞌan qasnaꞌ pa Enón, chunaqaj ri Salim, jawijeꞌ kꞌo wi kꞌia 
joron. Xeopan ri winaq rukꞌ, xubꞌan kꞌu ki qasnaꞌ. 24 Mäjaꞌ kꞌu kok ri tat 
Juan pa cheꞌ aretaq xbꞌantaj waꞌ.

25 Te riꞌ xchaptaj jun chꞌoj chkixol ru tijoxelabꞌ ri tat Juan kukꞌ jujun aj 
Israel chrij ri resaxik ri äwas chkij. 26 Xeꞌkibꞌij kꞌu che ri tat Juan: Ajtij, 
chilampe la chi ri Jun ri xkꞌoji ukꞌ la chrelbꞌal qꞌij che ri nimaꞌ Jordán, ri 
Jun ri xqꞌalajisaj la chqawäch, ri Areꞌ tajin kubꞌan qasnaꞌ kämik, konojel 
kꞌu ri winaq tajin kebꞌeꞌ rukꞌ, —xecha che.

27 Ri tat Juan xubꞌij chke: Man kꞌo tä jun winaq kꞌo jas käkowin 
chubꞌanik, we man yoꞌm che rumal ri Dios. 28 Ri ix, qas xita riꞌ jas ri 
xinbꞌij, chi man in taj ri Cristo, xane xa in taqom loq nabꞌe chuwäch ri 
Areꞌ. 29 Pa jun kꞌulanem, ri kꞌamowinaq bꞌi ri ali are ri ala. Are kꞌu ri 
rachiꞌl ri ala ri kꞌo chilaꞌ kutatabꞌej ri ala kätzijonik, käkikot kꞌu rukꞌ 
aretaq kuto. Je kꞌu riꞌ ri in kämik sibꞌalaj kinkikotik. 30 Ri Areꞌ rajwaxik 
are känimar na u qꞌij, are kꞌu ri in, rajwaxik chi nojim man nim tä chik 
kinil wi, —xcha ri tat Juan chke ru tijoxelabꞌ.

Kꞌo Jun ri käpe chilaꞌ chikaj
31 Ri Jun ri käpe chilaꞌ chikaj are kꞌo pa ki wiꞌ konojel. Are kꞌu ri jun ri 

xaq ajuwächulew, xuwi kutzijoj ri käbꞌantaj waral cho ruwächulew. Are 
kꞌu ri Jun ri käpe chilaꞌ chikaj are kꞌo pa ki wiꞌ konojel. 32 Ri Areꞌ kꞌut, are 
kutzijoj ri rilom, ri u tom. Man kꞌo tä kꞌu jun kukojo jas ri kubꞌij. 33 Jachin 
kꞌu ri kukojo, rukꞌ waꞌ kujikibꞌa u bꞌixik chi ri Dios kubꞌij ri qas tzij. 34 Ri 
Jun ri taqom loq rumal ri Dios, kutzijoj ru Tzij ri Dios, rumal chi ri Dios 
man xaq tä jubꞌiqꞌ ri Espíritu rech Areꞌ u yoꞌm che. 35 Ri Dios qa Tat loqꞌ 
ru Kꞌojol chuwäch, u yoꞌm kꞌu ronojel pu qꞌabꞌ. 36 Jachin ri käkojon che 
ru Kꞌojol ri Dios kꞌo u kꞌaslemal ri man kꞌo tä u kꞌisik. Jachin kꞌu ri man 
kraj taj käkojon che ru Kꞌojol ri Dios, man kꞌo tä u kꞌaslemal riꞌ, xane ri 
nimalaj royowal ri Dios käpe na puwiꞌ, käkꞌäjisax kꞌu na u wäch.

Ri Jesús kätzijon rukꞌ jun ixoq aj Samaria

4  1 Ri tataꞌibꞌ fariseos xketamaj chi ri Jesús e kꞌia na ru tijoxelabꞌ ri 
Areꞌ, xuqujeꞌ e kꞌia na ri xbꞌan ki qasnaꞌ rumal ri Areꞌ chuwäch ri 

xbꞌan ki qasnaꞌ rumal ri tat Juan. 2 Qas tzij kꞌut, man are tä ri Jesús ri 
xbꞌanow ri qasnaꞌ, xane e are ru tijoxelabꞌ xebꞌanowik. 3 Aretaq ri Jesús 
xuta waꞌ, ri tajin käbꞌixik, xel bꞌi pa Judea, xtzelej chik pa Galilea.

4 Pa ru tzelejik kꞌut rajwaxik chi kokꞌow pa taq ri juyubꞌ re Samaria. 
5 Xopan kꞌu pa jun tinimit re Samaria, Sicar u bꞌiꞌ, chunaqaj ri ulew ri u 
yoꞌm ri Jacob che rechbꞌal ri José ru kꞌojol. 6 Chilaꞌ kꞌut kꞌo wi ri kꞌuaꞌ ri 
käbꞌix “ru kꞌuaꞌ ri Jacob” che. Ri Jesús kosinaq chik che ri bꞌinem, xtꞌuyi 
chuchiꞌ ri kꞌuaꞌ. Xa kꞌu jubꞌiqꞌ man kuriq ri nikꞌiaj qꞌij. 7 E bꞌenaq kꞌu ru 
tijoxelabꞌ pa ri tinimit chuloqꞌik ri käkitijo, 8 aretaq xopan jun ixoq aj 
Samaria chuchiꞌ ri kꞌuaꞌ chukꞌamik u joron. Ri Jesús xubꞌij che: Ya la 
jubꞌiqꞌ nu joron, —xcha che.

9 Man käkichꞌabꞌej tä kꞌu kibꞌ ri winaq aj Israel kukꞌ ri winaq aj 
Samaria, rumal riꞌ ri ixoq xubꞌij che ri Jesús: ¿Jas che ri lal kätaꞌ la joron 
la chwe in? Ri lal kꞌut, lal aj Israel. Ri in, in aj Samaria, —xcha che. 10 Ri 
Jesús xchꞌawik, xubꞌij che: We ta etam la jas ri kusipaj ri Dios, xuqujeꞌ we 
ta etam la jachin ri in ri tajin kintaꞌ nu joron che la, ri lal qas tzij kätaꞌ la 
joron la riꞌ chwe in, kinya kꞌu na kꞌaslik joron che la, —xcha che. 

11 Ri ixoq xubꞌij che: Tat, man kꞌo tä ne jas käkoj la che resaxik ri 
joron, sibꞌalaj naj kꞌut qajinaq ri kꞌuaꞌ. ¿Jawijeꞌ ta kꞌu ne keꞌkꞌama wi la ri 
kꞌaslik joron ri käya la chwe? —kächa che. 12 Ri Jacob ri qa mam ojer are 
yoꞌwinaq kan waꞌ we kꞌuaꞌ riꞌ chqe, ri xresaj wi u joron ri areꞌ, ri ralkꞌual, 
xuqujeꞌ ri xresaj wi ki joron ri rawaj. ¿A lal ta kꞌut ri nim na bꞌanik la 
chuwäch ri areꞌ? —xcha ri ixoq che ri Jesús.

13 Ri Jesús xchꞌawik, xubꞌij che: Konojel ri käkitij ke we joron riꞌ 
kächaqiꞌj chi na ki chiꞌ jumul chik. 14 Jachin kꞌu ri kutij re ri joron ri 
kinya in, man kꞌo tä chi na jumul kächaqiꞌj chi u chiꞌ. Je riꞌ, rumal chi ri 
joron ri kinya in che käbꞌulbꞌut na pa ranimaꞌ jeꞌ jas jun u kꞌiyibꞌal jaꞌ ri 
kuya kꞌaslemal ri man kꞌo tä u kꞌisik, —xcha che.

15 Ri ixoq xubꞌij che: Tat, ya la we ri joron riꞌ rech man kächaqiꞌj tä chi 
nu chiꞌ, rech man rajwaxik tä chi kinpe chi waral chukꞌamik nu joron, —
xcha che.

16 Ri Jesús xubꞌij che: Oj bꞌaꞌ la, jesikꞌij la loq ri achajil la, käpe chi kꞌu 
na la waral, —xcha che.

17 Ri ixoq xchꞌawik, xubꞌij: Man kꞌo tä wachajil, —xcha che.
Xubꞌij kꞌu ri Jesús che: Tzij ri käbꞌij la chi man kꞌo tä achajil la. 18 E jobꞌ 

kꞌu ne ri achajil la e kꞌolinaq. Are kꞌu ri jun ri kꞌo ukꞌ la kämik, man are 
tä qas achajil la. Qas tzij bꞌaꞌ ri bꞌim la, —xcha ri Jesús che ri ixoq.

19 Aretaq xuta ri ixoq waꞌ, xubꞌij che ri Jesús: Tat, kinwilo chi lal jun 
qꞌalajisal re ru Loqꞌ Pixabꞌ ri Dios. 20 Ri qa mam uj ojer, ri uj aj Samaria, 
xkiqꞌijilaj ri Dios waral pa we juyubꞌ riꞌ. Are kꞌu ri alaq, ri alaq aj Israel, 
käbꞌij alaq chi pa ri tinimit Jerusalén rajwaxik käqꞌijilax wi ri Dios, —
xcha che.

21 Ri Jesús xchꞌawik, xubꞌij: Nan, kojo bꞌaꞌ la ri kinbꞌij chi kopan na ri 
qꞌij aretaq ri alaq käqꞌijilaj na alaq ri qa Tat, man rajwaxik tä kꞌu na chi 
käpe alaq waral pa we juyubꞌ riꞌ o chi keꞌ alaq pa Jerusalén chuqꞌijilaxik 
ri qa Tat, —xcha che. 22 Ri alaq, alaq aj Samaria man qas etam alaq 
jachin ri käqꞌijilaj alaq. Are kꞌu ri uj qetam jachin ri käqaqꞌijilaj, rumal 
chi ru tobꞌanik ri Dios käpetik kumal ri winaq aj Israel. 23 Kuriq kꞌu na 
ri qꞌij, are kämik kꞌut, aretaq ri winaq ri qas tzij käkiqꞌijilaj ri qa Tat, qas 
käkiqꞌijilaj na ri Areꞌ rukꞌ ru taqanik ri Loqꞌalaj Espíritu pa kanimaꞌ. Ri qa 
Tat kꞌut, kraj chi jeꞌ käbꞌan waꞌ kumal ri winaq ri keqꞌijilan che. 24 Ri Dios 
are Espíritu, jachin kꞌu taq ri keqꞌijilan che, rajwaxik qas tzij käkiqꞌijilaj 
na rukꞌ ru taqanik ri Loqꞌalaj Espíritu pa kanimaꞌ.

25 Ri ixoq xubꞌij che: Ri in wetam chi käpe na ri Mesías ri xuqujeꞌ käbꞌix 
Cristo che. Aretaq käpe ri Areꞌ, kuqꞌalajisaj na ronojel chqawäch, —xcha 
che.

26 Ri Jesús xubꞌij che: In riꞌ, ri tajin kintzijon ukꞌ la, —xcha che.
27 Qas jeꞌ tajin kubꞌij waꞌ ri Jesús aretaq xeopan ru tijoxelabꞌ. Xkikajmaj 

kꞌut chi tajin kätzijon rukꞌ jun ixoq. Man kꞌo tä kꞌu jun xukochꞌo xutaꞌ che 

ri Jesús jas ri kraj ri ixoq o jas ri tajin kubꞌij che. 28 Ri ixoq kꞌut xuya kan 
ru qꞌebꞌal, xeꞌ pa ri tinimit, xubꞌij chke ri winaq: 29 Chixsajmpeꞌ, jiliwila 
kꞌu jun achi ri u bꞌim chwe ronojel ri nu bꞌanom. ¿A mat are waꞌ ri Cristo? 
—xcha chke ri winaq.

30 Xebꞌel kꞌu bꞌi ri winaq pa ri tinimit, xebꞌeꞌ jelaꞌ jawijeꞌ kꞌo wi ri Jesús. 
31 Are kꞌu ri tijoxelabꞌ tajin käkibꞌij che ri Jesús: Ajtij, woq bꞌaꞌ la, —xecha 
che.

32 Ri Jesús kꞌut xubꞌij chke: Ri in kꞌo ri nu wa ri kintijo ri man iwetam 
tä ix jasach, —xcha chke.

33 Ri tijoxelabꞌ xkichaplej u taꞌik chbꞌil taq kibꞌ, xkibꞌij: ¿A xa ta kꞌu lo 
kꞌo jachin xkꞌamow loq ri kutijo? —xechaꞌ.

34 Ri Jesús xubꞌij chke: Ri nu wa are ru bꞌanik ru rayibꞌal ri Jun ri 
xintaqow loq, ru kꞌisik kꞌut ru chaplem loq u bꞌanik. 35 Ri ix kibꞌij: “Kraj 
na kiejebꞌ ikꞌ ri cosecha.” Ri in kꞌut kinbꞌij chiwe: Chikaꞌyej taq ri tikoꞌn, 
e chaqiꞌj chi kꞌut, e utz chik che ri cosecha. 36 Ri kächakun pa ri cosecha, 
käyiꞌ na ri tojbꞌal re. Are kꞌu ri cosecha ri kuyako are re kꞌaslemal waꞌ 
ri man kꞌo tä u kꞌisik, rech ri ketikoꞌnijik, xuqujeꞌ ri keyakowik, junam 
kekikotik. 37 Qas tzij kꞌut ri käbꞌixik: “Jun winaq kätikoꞌnijik, are kꞌu 
jun winaq chik ri käyakowik,” —kächaꞌ. 38 Ri in xixintaq bꞌik rech 
kiyak u wäch ri tikoꞌn ri man xiriq tä kꞌäx chutikik. Juleꞌ winaq chik ri 
xechakunik, are kꞌu ri ix xaq xuwi kixkikot chuyakik u wäch ri ki tikoꞌn, 
—xcha chke ru tijoxelabꞌ.

39 E kꞌia kꞌu chke ri winaq pa ri alaj tinimit riꞌ re Samaria ri xekojon 
che ri Jesús rumal ri xubꞌan ri ixoq, xujikibꞌa kꞌu u bꞌixik chke: “U bꞌim 
chwe ronojel ri nu bꞌanom,” —xcha riꞌ. 40 Je riꞌ chi aretaq xeopan ri winaq 
aj Samaria rukꞌ ri Jesús, xkibꞌochiꞌj chi käkanaj na kan kukꞌ. Xkanaj kꞌu 
na kan kiebꞌ qꞌij kukꞌ. 41 E kꞌia kꞌu na ri xekojonik aretaq xkita ri tzij ri 
xubꞌij ri Jesús. 42 Xkibꞌij kꞌu che ri ixoq: Kämik käqakojo, man xuwi tä 
rumal ri xabꞌij at chqe, xane rumal chi qa tom uj ri kubꞌij. Qetam kꞌut chi 
qas tzij are waꞌ ri Cristo ri Toꞌl Ke ri winaq cho ruwächulew, —xecha che.

Ri Jesús kukunaj ru kꞌojol jun tataꞌ ri nim u bꞌanik
43 Churox qꞌij ri Jesús xel bꞌi pa Samaria, xutaqej ru bꞌe, xeꞌ pa Galilea. 

44 Je riꞌ, rumal chi jun qꞌalajisal re ru Loqꞌ Pixabꞌ ri Dios man nim tä kil 
wi ri areꞌ pa ri qas u tinimit jeꞌ jas ri xubꞌij ri Jesús. 45 Aretaq xopan pa 
Galilea ri winaq chilaꞌ utz u kꞌulaxik xkaꞌno. Ri e areꞌ kꞌut e petinaq pa 
ri nimaqꞌij Pascua ri käbꞌan pa ri tinimit Jerusalén, kilom kꞌu ronojel ri u 
bꞌanom ri Areꞌ chilaꞌ pa ri nimaqꞌij.

46 Te riꞌ ri Jesús xeꞌ chi jumul pa ri tinimit Caná pa Galilea jawijeꞌ ri 
xukꞌex wi ri joron pa vino. Kꞌo kꞌu jun tataꞌ chilaꞌ ri nim u bꞌanik pa ri 
tinimit Capernaum. Jun toꞌl re ri nim taqanel waꞌ. Yawabꞌ kꞌu ri u kꞌojol. 
47 Aretaq ri tataꞌ riꞌ xuto chi ri Jesús xpe pa Judea, xopan kꞌu pa Galilea, 

xeꞌ ri areꞌ che rilik. Xutaꞌ toqꞌobꞌ che chi keꞌ cho rachoch chukunaxik ri u 
kꞌojol, ri xa jubꞌiqꞌ man käkämik. 48 Ri Jesús kꞌut xubꞌij che: Ri alaq man 
käkojon tä alaq we ta mat kil alaq kajmabꞌal, xuqujeꞌ etal, —xcha ri Jesús.

49 Xubꞌij kꞌu ri tataꞌ ri nim u bꞌanik che: Tat, saꞌj la chanim cho wachoch 
mäjaꞌ kꞌu käkäm ri nu kꞌojol, —xcha che.

50 Xubꞌij kꞌu ri Jesús che: ¡Oj la cho ja, käkꞌasi kꞌu na ri kꞌojol la! —xcha che.
Xukoj kꞌu ri tataꞌ ri xbꞌix che rumal ri Jesús, xeꞌ kꞌut. 51 Aretaq xa jubꞌiqꞌ 

man kopan ri tataꞌ cho rachoch, xepe ri patänil taq re chukꞌulaxik, xkibꞌij 
kꞌu che: ¡Kꞌasal ri kꞌojol la! —xecha che.

52 Ri tataꞌ xutaꞌ chke jas hora xuchap rutzirik ri u kꞌojol. Ri e areꞌ xkibꞌij 
che: Iwir pa ri nabꞌe hora re ri bꞌenaq qꞌij xel ri qꞌaqꞌ chrij, —xecha che.

53 Ru tat ri ala xuchꞌobꞌo chi pa ri hora riꞌ xubꞌij ri Jesús che: “Ri kꞌojol 
la käkꞌasi na,” —xcha ri Jesús. Xkojon kꞌu ri tataꞌ che ri Jesús, xuqujeꞌ 
konojel ri e kꞌo pa rachoch.

54 Are waꞌ ri ukabꞌ kajmabꞌal etal ri xubꞌan ri Jesús aretaq xtzelej loq pa 
Judea, xopan kꞌu pa Galilea.

Ri Jesús kukunaj jun achi pa Betesda ri käminaq u cuerpo

5  1 Te kꞌu riꞌ ri winaq aj Israel xkaꞌn jun ki nimaqꞌij chik pa Jerusalén. 
Ri Jesús kꞌut xeꞌ chi na jumul jelaꞌ. 2 Pa ri tinimit Jerusalén chunaqaj 

ri uchibꞌe ri käbꞌix “Uchibꞌe ri Kebꞌok wi Chij” che, kꞌo jun atinibꞌal ri 
käbꞌix Betesda che ru bꞌiꞌ pa ri chꞌabꞌal hebreo. E kꞌo jobꞌ raqan ja chrij. 
3 Pa taq ri raqan ja riꞌ e qꞌoyoqꞌoj kꞌia yawabꞌibꞌ. E kꞌo moyabꞌ, chꞌokojibꞌ, 
xuqujeꞌ winaq ri käminaq ki cuerpo. Tajin käkeyej chi käslabꞌ ri joron. 
4 Jun taq paꞌ kꞌut käqaj loq jun ángel pa ri atinibꞌal, kuslabꞌisaj kꞌu ri 
joron. Jachin ri nabꞌe käqaj pa ri joron aretaq käslabꞌtaj kan rumal ri 
ángel käkunataj che apachike u wäch yabꞌil ri kꞌo che. 5 Kꞌo kꞌu jun achi 
chilaꞌ ri xkeꞌ juwinaq lajuj rukꞌ wajxaqibꞌ junabꞌ yawabꞌ. 6 Aretaq ri Jesús 
xrilo qꞌoyol cho ri ulew, xuqujeꞌ xretamaj chi kꞌia junabꞌ chik yawabꞌ, 
xutaꞌ che: ¿A kaj la kutzir la? —xcha che.

7 Ri yawabꞌ xchꞌawik, xubꞌij che: Tat, man kꞌo tä jun kinqasan pa ri 
atinibꞌal aretaq käslabꞌ ri joron. Amaqꞌel aretaq kwaj kinqajik, jun chik 
käqaj bꞌi nabꞌe chnuwäch in, —xcha che.

8 Ri Jesús xubꞌij che: ¡Walij bꞌaꞌ la, yaka la bꞌi ri sok la, bꞌin yaꞌ la! —
xcha ri Jesús che.

9 Chanim xutzir ri achi. Xuyak bꞌi ru sok, xuchaplej bꞌinem. Are kꞌu qꞌij 
re uxlanem aretaq xbꞌantaj waꞌ. 10 Ri winaq aj Israel xkibꞌij che ri achi ri 
xutzirik: Kämik kꞌut are qꞌij re uxlanem. Man yaꞌtal taj kaweqaj bꞌi ra sok, 
—xecha che.

11 Ri achi xchꞌawik, xubꞌij chke: Ri jun ri xinkunanik xubꞌij chwe: 
“¡Yaca la bꞌi ri sok la, bꞌin yaꞌ la!” —xcha riꞌ chwe, —xcha ri achi chke ri 
winaq.

12 Ri e areꞌ xkitaꞌ che, xkibꞌij: ¿Jachin riꞌ ri xbꞌin chawe: “¡Yaca la bꞌi ri 
sok la, bꞌin yaꞌ la!”? —xecha che.

13 Are kꞌu ri achi man xuchꞌobꞌ tä chi u wäch jachin ri xkunanik rumal 
chi ri Jesús xsach chkixol ri kꞌialaj winaq ri e kꞌo chilaꞌ. 14 Te riꞌ ri Jesús 
xuriq ri achi pa ri nimalaj rachoch Dios, xubꞌij che: ¡Chilampe la! —xchaꞌ. 
Kämik ri lal utz chik. Mämakun chi bꞌaꞌ la, mäpe chi ne jun kꞌäx chik chij 
la ri más nim na, —xcha ri Jesús che.

15 Xeꞌ kꞌu ri achi, xubꞌij chke ri winaq aj Israel chi ri xkunanik are ri 
Jesús. 16 Rumal riꞌ ri winaq aj Israel xkitzukuj u chapik ri Jesús rech 
käkikämisaj, rumal chi kubꞌan taq waꞌ we riꞌ pa ri qꞌij re uxlanem. 
17 Xubꞌij kꞌu ri Jesús chke: Ri nu Tat amaqꞌel chakuninaq petinaq loq. 
Rajwaxik kꞌut chi ri in xuqujeꞌ kinchakunik, —xcha chke.

18 Rumal riꞌ ri winaq aj Israel xa sibꞌalaj xpe na koyowal, xkaj 
xkikämisaj ri Jesús rumal chi man nim tä xril wi ri kubꞌij ri Pixabꞌ chrij 
ri qꞌij re uxlanem. Man xuwi tä kꞌu riꞌ, xane xuqujeꞌ xujunamaj ribꞌ rukꞌ ri 
Dios aretaq xubꞌij chi ri Dios Are ru Tat.

Ru Kꞌojol ri Dios kꞌo taqanik pu qꞌabꞌ
19 Te riꞌ ri Jesús xubꞌij chke: Qas tzij kinbꞌij chech alaq chi ri u Kꞌojol ri 

Dios man käkowin taj kꞌo jas kubꞌano xaq pa re wi. Xuwi kubꞌano jachike 
ri kärilo chi kubꞌan ri u Tat. Ronojel ri kubꞌan ri u Tat, kubꞌan kꞌu ri u 
Kꞌojol xuqujeꞌ. 20 Ri qa Tat sibꞌalaj loqꞌ ri u Kꞌojol chuwäch, kukꞌut kꞌu 
chuwäch jachike ri kubꞌan ri Areꞌ. Kukꞌut kꞌu na nimaq taq kajmabꞌal 
chuwäch ru Kꞌojol, ri sibꞌalaj käkajmaj na alaq. 21 Jeꞌ jas ri qa Tat 
keukꞌastajisaj ri käminaqibꞌ, kuya kꞌu ki kꞌaslemal, je riꞌ xuqujeꞌ ri u Kꞌojol 
kuya kꞌaslemal chke jachin taq ri kraj kuya wi. 22 Ri qa Tat man kuqꞌat 
tä tzij puwiꞌ jachin jun, xane u yoꞌm ronojel u wäch taqanik pu qꞌabꞌ ru 
Kꞌojol rech ri Areꞌ käqꞌatow tzij. 23 Je riꞌ rech konojel ri winaq käkiya u 
qꞌij ri u Kꞌojol ri Dios junam jas ri käkaꞌn chuyaꞌik u qꞌij ri qa Tat. Jachin 
ri man kuya tä u qꞌij ri u Kꞌojol ri Dios, man kuya tä riꞌ u qꞌij ri qa Tat ri 
xutaq loq ri Areꞌ.

24 Qas tzij kinbꞌij chech alaq chi jachin ri kutatabꞌej ri nu tzij, käkojon 
kꞌu che ri Dios ri xintaqow loq, kuriq na riꞌ ri kꞌaslemal ri man kꞌo tä 
u kꞌisik. Man käqꞌat tä kꞌu tzij puwiꞌ chi käkꞌäjisax u wäch rumal chi 
elinaq chik pa ri kämikal re ri ojer kꞌaslemal, kꞌo chik ri qas u kꞌaslemal. 
25 Qas tzij kinbꞌij chech alaq chi käpe na ri qꞌij, kämik kꞌut ri qꞌij riꞌ 
aretaq ri käminaqibꞌ käkita na chi kinchꞌawik, in riꞌ ri u Kꞌojol ri Dios. 
Jachin taq ri käkinimaj ri kinbꞌij kekꞌasi na. 26 Ri qa Tat kꞌo kuinem pu 
qꞌabꞌ pa re wi chuyaꞌik kꞌaslemal, xuqujeꞌ u yoꞌm pa nu qꞌabꞌ in, in riꞌ 
ri u Kꞌojol, chi kinkowinik kinya kꞌaslemal. 27 Xuqujeꞌ u yoꞌm taqanik 
pa nu qꞌabꞌ rech kinqꞌat tzij rumal chi ri in, in riꞌ ri Ralkꞌual ri Dios 
ri Qas Winaq. 28 Mäkajmaj alaq waꞌ rumal chi kopan na ri qꞌij aretaq 

konojel ri käminaqibꞌ käkita na chi kinchꞌawik. 29 Kebꞌel na loq pa taq ri 
muqubꞌal. Ri kaꞌnom ri utzil kekꞌastajik rech käkꞌoji na ki kꞌaslemal. Are 
kꞌu ri kaꞌnom ri man utz taj kekꞌastajik rech käqꞌat na tzij pa ki wiꞌ chi 
käkꞌäjisax na ki wäch.

Kꞌo ri käkꞌutuwik chi kꞌo taqanik pu qꞌabꞌ ri Jesús
30 Ri in man kꞌo tä jas kinkowin chubꞌanik xaq pa we wi. Ri in kinqꞌat 

tzij xa jas ri kintaq wi. Jikom kꞌu kinbꞌan in chuqꞌatik tzij. Man are tä kꞌu 
kinbꞌan xa jas ri kwaj in, xane are kinbꞌan jas ri kraj ri nu Tat ri xintaqow 
loq. 31 We ri in kinqꞌalajisaj ri qas tzij chwij chbꞌil wibꞌ, man kꞌo tä u 
patän riꞌ ri kinbꞌij. 32 Kꞌo kꞌu Jun chik ri kꞌo jas kuqꞌalajisaj chwij, wetam 
kꞌut chi ri kubꞌij ri Areꞌ chwij are qas tzij. 33 Ri alaq xtaq alaq u taꞌik che 
ri tat Juan. Ri xubꞌij kꞌu ri areꞌ chech alaq are qas tzij. 34 Ri in kꞌut man 
are tä kuꞌl nu kꞌux chrij ri kuqꞌalajisaj jun winaq chwij. Xuwi kinbꞌij waꞌ 
rech ri alaq käriq na alaq ru tobꞌanik ri Dios. 35 Ri tat Juan are junam 
rukꞌ jun chäj o jun candela ri käkꞌatik, ri käjuluwik. Ri alaq kꞌut xkikot 
alaq kiebꞌ oxibꞌ qꞌij rukꞌ ri saqil riꞌ. 36 Kꞌo kꞌu na ri käkꞌutuwik chi qas tzij 
ri kinbꞌij. Are utz na waꞌ chuwäch ri xuqꞌalajisaj ri tat Juan chwij. Ri tajin 
kinbꞌano, are waꞌ ri xinutaq ri nu Tat chubꞌanik. Are kꞌu waꞌ ri käkꞌutuwik 
chi qas tzij are ri nu Tat ri in taqowinaq loq. 37 Xuqujeꞌ ri nu Tat ri 
xintaqow loq kuqꞌalajisaj ri qas tzij chwij, pune ta ne ri alaq man tom tä 
alaq ri Areꞌ kächꞌawik, man ilom tä kꞌu alaq u wäch. 38 Man qajinaq tä kꞌu 
ru Tzij ri Dios pa animaꞌ alaq rumal chi man käkojon tä alaq che ri Jun 
ri taqom loq rumal ri qa Tat. 39 Ri alaq naꞌl käsikꞌij alaq u wäch ru Loqꞌ 
Pixabꞌ ri Dios ri Tzꞌibꞌtalik rumal chi kächomaj alaq chi chilaꞌ käriq wi 
alaq ri käyoꞌw ri kꞌaslemal ri man kꞌo tä u kꞌisik. Are kꞌu ru Loqꞌ Pixabꞌ ri 
Dios ri Tzꞌibꞌtalik ri kuqꞌalajisaj ri qas tzij chwij in. 40 Pune je riꞌ, ri alaq 
man kaj tä alaq käpe alaq wukꞌ rech käriq alaq we kꞌaslemal riꞌ ri man 
kꞌo tä u kꞌisik.

41 Ri in man kwaj taj chi käyiꞌ nu qꞌij kumal ri winaq. 42 Wetam kꞌu 
in ri animaꞌ alaq, wetam chi man kaj tä alaq ri Dios. 43 Ri in, in petinaq 
chukꞌexwäch ri nu Tat. Ri alaq kꞌut man xinkꞌulaj tä alaq. Are kꞌu we 
ta käpe jachin jun chik xaq pa re wi, ¡are ri areꞌ käkꞌulaj na alaq! 44 ¿A 
käkowin lo alaq riꞌ käkojon alaq chwe we xa kätzukuj alaq u yaꞌik qꞌij 
alaq chbꞌil taq ibꞌ alaq, man are tä kätzukuj alaq chi käyiꞌ qꞌij alaq rumal 
ri Dios ri xaq xuwi Dios waꞌ kꞌolik? 45 Mächomaj alaq chi ri in kinchap u 
bꞌixik ri man utz taj chij alaq cho ri nu Tat. Ri käbꞌin na waꞌ chij alaq are 
ri qa mam Moisés, ri kuꞌbꞌam kꞌux alaq chrij. 46 We ta ri alaq qas xkojon 
alaq che ri xubꞌij ri qa mam Moisés, käkojon ta kꞌu alaq riꞌ chwe in rumal 
chi ri qa mam Moisés kꞌo ri u tzꞌibꞌam chwij in. 47 We kꞌu man xkojon alaq 
che ri xutzꞌibꞌaj ri areꞌ, ¿jas ta kꞌu lo käbꞌan alaq chukojik ri kinbꞌij in? —
xcha ri Jesús chke.

Ri Jesús kuya ki wa jobꞌ mil winaq

6  1 Te kꞌu riꞌ ri Jesús xqꞌax chꞌäqäp che ri mar ri käbꞌix “Mar re 
Galilea” che, ri xuqujeꞌ käkoj “Mar re Tiberias” che ru bꞌiꞌ. 2 E kꞌia 

winaq kꞌut xeteri bꞌi chrij ri Jesús rumal chi kilom ri kajmabꞌal taq etal 
ri xubꞌano aretaq xeukunaj taq ri yawabꞌibꞌ. 3 Te riꞌ xpaqi ri Jesús puwiꞌ 
jun juyubꞌ, chilaꞌ kꞌut xtꞌuyi wi junam kukꞌ ru tijoxelabꞌ. 4 Xa kꞌu jubꞌiqꞌ 
kraj man kuriq ri nimaqꞌij ri käbꞌix “Pascua” che, jun chke ri ki nimaqꞌij 
ri winaq aj Israel. 5 Aretaq ri Jesús xeril ri kꞌialaj winaq ri e bꞌenaq rukꞌ, 
xubꞌij che ri tat Felipe: ¿Jawijeꞌ ta ne keqaloqꞌ wi ri wa ri käqaya chke ri 
kꞌialaj winaq riꞌ? —xcha che.

6 Xubꞌij waꞌ ri Jesús xa rech kärilo jas kubꞌij ri tat Felipe. Qas retam 
kꞌu ri Areꞌ jas ri kubꞌan na. 7 Xchꞌaw kꞌu ri tat Felipe, xubꞌij: Kiebꞌ cientos 
quetzales kaxlan wa man kubꞌan tä riꞌ rech kꞌo ju taq bꞌiqꞌ ke konojel 
chkijujunal, —xcha che.

8 Are kꞌu ri tat Andrés, ratz ri tat Simón Pedro, jun chke ru tijoxelabꞌ ri 
Jesús, xubꞌij che: 9 Waral kꞌo wi jun ala rukꞌam jobꞌ kaxlan wa re cebada 
rukꞌ kiebꞌ kär. ¿Jas ta kꞌu lo u patän waꞌ che ki tzuqik ri kꞌialaj winaq ri e 
kꞌolik? —xcha che.

10 Xubꞌij kꞌu ri Jesús chke ru tijoxelabꞌ: Chibꞌij chke konojel ri winaq chi 
ketꞌuyiꞌk, —xcha chke.

Sibꞌalaj kꞌia kꞌu ri räx qꞌayes kꞌo cho ri juyubꞌ riꞌ, xetꞌuyi kꞌut. Kraj 
e kꞌo jobꞌ mil achijabꞌ. 11 Te riꞌ ri Jesús xeukꞌam ri kaxlan wa. Aretaq 
xetewchitaj waꞌ rumal, xeuya chke ru tijoxelabꞌ, ri tijoxelabꞌ chik xekijach 
waꞌ chkiwäch konojel ri winaq ri e tꞌuyutꞌoj. Xuqujeꞌ jeꞌ xubꞌan chke ri 
kär, xeuya chke jampaꞌ ri xkaj. 12 Aretaq e nojinaq chik, ri Jesús xubꞌij 
chke ru tijoxelabꞌ: Cheiyaka ri chꞌäqataq ri xekanaj kanoq rech man xaq 
tä kebꞌeꞌ pa mes, —xcha chke.

13 Xekiyak kꞌut, xekinojisaj kabꞌlajuj chikäch kukꞌ ri chꞌäqataq ri 
xekanaj kan chke ri jobꞌ kaxlan wa re cebada. 14 Ri winaq, aretaq xkil we 
kajmabꞌal etal riꞌ ri xubꞌan ri Jesús, xkibꞌij: Qas tzij are waꞌ ri qꞌalajisal re 
ru Loqꞌ Pixabꞌ ri Dios ri käbꞌixik chi käpe na cho ruwächulew, —xecha riꞌ.

15 Ri Jesús kꞌut xrilo chi käkaj käkikoj ki chuqꞌabꞌ chukꞌamik bꞌik rech 
käkikoj che nim taqanel pa ki wiꞌ, rumal kꞌu riꞌ xa xel bꞌi chkiwäch, xeꞌ 
chi jumul puwiꞌ ri juyubꞌ rech käkꞌoji chilaꞌ u tukiel.

Ri Jesús käbꞌin puwiꞌ ri jaꞌ
16 Aretaq chaqꞌabꞌ chik, ru tijoxelabꞌ ri Jesús xeqaj bꞌi chuchiꞌ ri mar. 

17 Xebꞌok kꞌu pa jun barco, xkichaplej bꞌinem puwiꞌ ri mar rech keqꞌax pa 
Capernaum. Sibꞌalaj qꞌequm chik, ri Jesús kꞌut mäjaꞌ kätzelej loq pa ri juyubꞌ. 
18 Xaq teꞌtalik xpe jun nimalaj kiäqiqꞌ. Xewalij kꞌu nimaq taq uwojaꞌ puwiꞌ ri 
mar rumal. 19 Aretaq ki bꞌinibꞌem chi jobꞌ o waqibꞌ kilómetros, xkil ri Jesús 

petinaq tajin käbꞌin puwiꞌ ri jaꞌ. Naqaj chik kꞌo wi che ri barco, xkixej kꞌu kibꞌ 
che. 20 Are kꞌu ri Jesús xubꞌij chke: ¡In riꞌ, mixej bꞌaꞌ iwibꞌ! —xcha riꞌ chke.

21 Te riꞌ ri e areꞌ xekikotik, xkibꞌij che ri Jesús chi käpaqi kukꞌ pa ri 
barco. Chanim kꞌut xeopan pa ri tinimit jawijeꞌ ri bꞌenam wi ke.

Ri winaq käkitzukuj ri Jesús
22 Chukabꞌ qꞌij ri winaq ri xekanaj kan chꞌäqäp che ri mar xkilo chi ri 

tijoxelabꞌ xebꞌeꞌ pa ri jun barco ri xuwi barco waꞌ kꞌo chilaꞌ, man xeꞌ tä 
kꞌu ri Jesús kukꞌ. 23 Xuriqa kꞌut chi xeopan nikꞌiaj barcos chik ri ki petik 
pa ri tinimit Tiberias. Xeopan chilaꞌ chunaqaj ri uwosaq jawijeꞌ ri winaq 
xkitij wi ri kaxlan wa aretaq xmaltioxitaj waꞌ rumal ri Qajaw Jesús. 24 Je 
riꞌ chi ri winaq aretaq xkilo chi man kꞌo tä chi ri Jesús chilaꞌ, xuqujeꞌ 
chi man e kꞌo tä chi ru tijoxelabꞌ, xebꞌok pa taq ri barcos, xebꞌeꞌ kꞌu pa ri 
tinimit Capernaum chutzukuxik ri Jesús.

Waral käqil wi chi ri Jesús, are ri Areꞌ ri wa ri kuya ri qas kꞌaslemal
25 Aretaq ri winaq xeopan chꞌäqäp che ri mar, xkiriq ri Jesús, xkitaꞌ kꞌu 

che, xkibꞌij: Ajtij, ¿jampaꞌ xul la waral? —xecha che.
26 Xubꞌij kꞌu ri Jesús chke: Qas tzij ri kinbꞌij chech alaq chi ri alaq 

kintzukuj alaq xa rumal chi xwiꞌ alaq, xnoj kꞌu alaq. Man kintzukuj tä 
alaq rumal chi kächꞌobꞌ alaq u bꞌeyal ri kajmabꞌal taq etal ri kinbꞌano. 
27 Mok il alaq chutzukuxik ri wa ri xa käsach u wäch, xane are rajwaxik 
chi kok il alaq chutzukuxik ri wa ri man käsach tä u wäch, ri kuya chech 
alaq ri qas kꞌaslemal ri man kꞌo tä u kꞌisik. Are waꞌ ri wa ri kinya na in 
chech alaq, in riꞌ ri Ralkꞌual ri Dios ri Qas Winaq. Rumal waꞌ u kꞌutum ri 
Dios qa Tat chi rukꞌ Areꞌ in petinaq wi, —xcha ri Jesús chke.

28 Te riꞌ ri winaq xkitaꞌ che ri Jesús, xkibꞌij: ¿Jas kꞌu riꞌ ri rajwaxik 
käqaꞌno rech kujkowinik käqaꞌno jachike ri kraj ri Dios? —xecha che.

29 Ri Jesús xchꞌawik, xubꞌij chke: Ri kraj ri Dios chi käbꞌan alaq are laꞌ 
chi käkojon alaq che ri Jun ri u taqom loq, —xcha chke.

30 Xkitaꞌ chi che ri Jesús, xkibꞌij che: ¿Jas u wäch etal käbꞌan la 
chqawäch rech käqilo, kujkojon kꞌu che la? ¿Jas ri käkowin la chubꞌanik? 
—kecha che. 31 Ri qa nan qa tat ojer xkitij ri maná pa ri juyubꞌ ri 
kätzꞌinowik, jeꞌ jas ri kubꞌij ru Loqꞌ Pixabꞌ ri Dios ri Tzꞌibꞌtalik: “Ri Dios 
xuya chutijik ri ki wa ri xpe chilaꞌ chikaj,” —xecha che ri Jesús.

32 Xchꞌaw kꞌu ri Jesús, xubꞌij chke: Qas tzij ri kinbꞌij chech alaq chi man 
are tä ri qa mam Moisés ri xyoꞌw ri wa chke ri käpe chilaꞌ chikaj, xane 
are ri nu Tat ri käyoꞌw ri qas wa ri käpe chilaꞌ chikaj. 33 Ri wa ri kuya ri 
Dios are waꞌ ri qajinaq loq chikaj, ri kuya ri qas kꞌaslemal chke konojel 
winaq, —xcha ri Jesús chke.

34 Xkibꞌij kꞌu che ri Jesús: Tat, ya la qe ri wa riꞌ amaqꞌel ronojel qꞌij, —
xecha che.

h 6:49 “Maná”: Chawilaꞌ ri versículo 31 pa we capítulo. i 6:51a Kel kubꞌij chi käkojon che 
ri Jesús (6:48). j 6:51b Kel kubꞌij waꞌ chi kuya ribꞌ pa kämisaxik cho ri Dios che ki 
kꞌexwäch ri winaq. 

35 Ri Jesús xubꞌij chke: In riꞌ ri wa ri kuya ri qas kꞌaslemal. Jachin ri 
käpe wukꞌ, man kꞌo tä jumul ri känum chik. Jachin ri käkojon chwe man 
kꞌo tä jumul ri kächaqiꞌj chi u chiꞌ. 36 Nu bꞌim chi kꞌu chech alaq chi ri 
alaq man käkojon tä alaq chwe pune ilom alaq nu wäch. 37 Konojel ri 
keyiꞌ chwe rumal ri nu tat kepe na wukꞌ in. Apachin kꞌu ri kepe wukꞌ man 
keintzelejisaj tä bꞌik. 38 Ri in kꞌut man xinpe tä chilaꞌ chikaj xa chubꞌanik 
jachike ri kwaj in, xane chubꞌanik ru rayibꞌal ri xintaqow loq. 39 Ri u 
rayibꞌal ri nu Tat ri xintaqow loq are laꞌ chi man kꞌo tä jun chke ri xeuya 
chwe ri kintzaqo, xane chi keinkꞌastajisaj na chkixol ri käminaqibꞌ pa ri 
kꞌisbꞌal qꞌij. 40 Ri u rayibꞌal ri xintaqow loq are laꞌ chi konojel ri käkil nu 
wäch in, in riꞌ ri u Kꞌojol ri Dios, kekojon kꞌu chwe, käkiriq ri kꞌaslemal 
ri man kꞌo tä u kꞌisik. Keinkꞌastajisaj kꞌu na in chkixol ri käminaqibꞌ pa ri 
kꞌisbꞌal qꞌij, —xcha ri Jesús chke.

41 Ri winaq aj Israel, aretaq xkita waꞌ we tzij riꞌ, xkichap u bꞌixik kꞌäx 
taq tzij chrij ri Jesús rumal ri xubꞌij: “In riꞌ ri wa ri käpe chilaꞌ chikaj,” 
—xcha chke. 42 Xkibꞌij kꞌut: ¿A mat are waꞌ ri Jesús ru kꞌojol ri tat José? 
Ri uj qetam ki wäch ru nan u tat. ¿Jas lo waꞌ ri kubꞌij chi petinaq chilaꞌ 
chikaj? —xecha riꞌ.

43 Are kꞌu ri Jesús xubꞌij chke: ¡Tanal alaq che ri yoqꞌonik! —kächaꞌ. 
44 Man kꞌo tä jun ri kuyaꞌ käpe wukꞌ in we ta mat käkꞌam loq rumal ri nu 
Tat ri xintaqow loq. Ri in kꞌut kinkꞌastajisaj na chkixol ri käminaqibꞌ pa 
ri kꞌisbꞌal qꞌij, —kächaꞌ. 45 Kubꞌij pa taq ri wuj ri xkitzꞌibꞌaj ri qꞌalajisal taq 
re ru Loqꞌ Pixabꞌ ojer: “Ri Dios kuya na tijonik chke konojel,” —kächa riꞌ. 
Rumal riꞌ konojel ri käkitatabꞌej ri kubꞌij ri qa Tat, kꞌo kꞌu ri käketamaj na 
rukꞌ, kepe na ri e areꞌ wukꞌ in, —kächa chke.

46 Are qas tzij chi man kꞌo tä jun winaq ilowinaq u wäch ri qa Tat. Ri 
Jun ri ilowinaq u wäch are xaq xuwi ri petinaq rukꞌ ri Dios, —kächaꞌ. 
47 Qas tzij ri kinbꞌij chech alaq chi jachin ri käkojon chwe in kꞌo na ru 
kꞌaslemal ri man kꞌo tä u kꞌisik. 48 In riꞌ ri wa ri qas kuya kꞌaslemal, —
kächa chke. 49 Ri nan tat alaq ojer xkitij ri wa ri käbꞌix “maná” h che pa ri 
juyubꞌ ri kätzꞌinowik, konojel kꞌut xekämik. 50 Are kꞌu ri in tajin kintzijoj 
chech alaq jas riꞌ ri qas wa ri petinaq chilaꞌ chikaj. Jachin kꞌu ri kutij re 
we wa riꞌ, man käkäm tä riꞌ, —kächaꞌ. 51 In kꞌu riꞌ ri kꞌaslik wa, ri qajinaq 
loq chikaj. Jachin ri kutij re we wa riꞌ, i käkꞌasi na pa taq ri qꞌij ri junabꞌ 
ri kepetik. Ri wa ri kinya in are ri nu cuerpo. Kinya waꞌ rech kꞌo ri ki 
kꞌaslemal konojel winaq cho ruwächulew, j —xcha ri Jesús chke.

52 Ri winaq aj Israel xkichaplej u tzijobꞌexik kibꞌ chkixol, xkibꞌij: ¿Jas ta 
kꞌu lo kubꞌan we achi riꞌ chuyaꞌik ru tijal chqe pa tijik? —xechaꞌ.

53 Ri Jesús xubꞌij chke: Qas tzij ri kinbꞌij chech alaq chi we ri alaq man 
kätij tä alaq ri nu cuerpo, in riꞌ ri Ralkꞌual ri Dios ri Qas Winaq, man 
kätij tä alaq ri nu kikꞌel, te kꞌu riꞌ man käkꞌoji tä na ri kꞌaslemal alaq riꞌ. 
54 Jachin ri kutij ri nu cuerpo xuqujeꞌ kutij ri nu kikꞌel, kꞌo kꞌu u kꞌaslemal 
ri man kꞌo tä u kꞌisik. Ri in kꞌut kinkꞌastajisaj na chkixol ri käminaqibꞌ 
pa ri kꞌisbꞌal qꞌij. 55 Ri nu cuerpo kꞌut are ri qas wa, ri nu kikꞌel are qas 
jeꞌ jas ri vino ri kätijowik. 56 Jachin ri kutij ri nu cuerpo, xuqujeꞌ kutij ri 
nu kikꞌel qas käkꞌoji ri areꞌ wukꞌ in, ri in xuqujeꞌ qas kinkꞌoji rukꞌ areꞌ. 
57 Ri nu Tat ri xintaqow loq kꞌo u kꞌaslemal. Ri in xuqujeꞌ in kꞌasal rumal 
ri Areꞌ. Je riꞌ xuqujeꞌ jachin ri kutzuq ribꞌ chwe in, käkꞌasi na wumal in. 
58 Are tajin kintzijon chrij ri wa ri petinaq chilaꞌ chikaj. We wa riꞌ man 
junam tä rukꞌ ri maná ri xkitij ri nan tat alaq ojer, xekäm kꞌu ri e areꞌ. 
Are kꞌu ri kutij re we wa riꞌ käkꞌasi na pa taq ri qꞌij ri junabꞌ ri kepetik, —
xcha ri Jesús chke ri winaq aj Israel.

59 Ri Jesús xubꞌij waꞌ we tzij riꞌ chke ri winaq ri ki mulim kibꞌ pa ri 
rachoch Dios pa Capernaum che ki tijoxik.

Ri Jesús kächꞌaw chrij ri tzij ri kuya kꞌaslemal ri man kꞌo tä u kꞌisik
60 Aretaq xkita waꞌ we tijonik riꞌ, e kꞌia chke ri winaq ri e kꞌo rukꞌ 

xkibꞌij: Sibꞌalaj kꞌäx waꞌ ri tzij ri xubꞌij. ¿Jachin ta lo ri käkowinik 
kutatabꞌej? —xechaꞌ.

61 Ri Jesús kꞌut xretamaj chi kꞌäx tajin kechꞌaw chrij rumal ri tzij ri 
xubꞌij, xutaꞌ kꞌu chke: ¿A tzel käta alaq ri xinbꞌij? —xcha chke. 62 ¿Jas 
kꞌu ri käkꞌulmataj riꞌ we ta kinil alaq in, in riꞌ ri Ralkꞌual ri Dios ri Qas 
Winaq, kintzelejik kinpaqi kꞌu chikaj jawijeꞌ ri in kꞌo wi nabꞌe? 63 Ri 
Loqꞌalaj Espíritu are ri käyoꞌw ri kꞌaslemal. Ri cuerpo xaq u tukiel man 
kꞌo tä u patän. Ri tzij kꞌut ri nu bꞌim chech alaq e areꞌ qas tzij ri kepe 
rukꞌ ri Dios, xuqujeꞌ käkiya kꞌaslemal. 64 E kꞌo kꞌu jujun chech alaq ri man 
kekojon taj, —xcha chke.

Qas kꞌu retam ri Jesús petinaq loq jachin taq ri man kekojon tä che, 
xuqujeꞌ jachin riꞌ ri käjachow na. 65 Xubꞌij kꞌut: Rumal riꞌ nu bꞌim chech 
alaq chi man kꞌo tä jun ri kuyaꞌ käpe wukꞌ in we ta mat käkꞌam loq rumal 
ri nu Tat.

66 Tzare chiꞌ kꞌut e kꞌia chke ri e kꞌo rukꞌ ri Jesús xkiya kanoq, man 
xekꞌoji tä kꞌu rukꞌ. 67 Te riꞌ ri Jesús xutaꞌ chke ri kabꞌlajuj u tijoxelabꞌ, 
xubꞌij: ¿A kiwaj ix xuqujeꞌ kixeꞌ kukꞌ? —xcha chke.

68 Xchꞌaw kꞌu ri tat Simón Pedro, xubꞌij: Qajaw, ¿jachin chi rukꞌ kujeꞌ 
wi? Ri tzij la e are tzij ri käkiya kꞌaslemal ri man kꞌo tä u kꞌisik. 69 Ri uj, 
uj kojoninaq che la, qetam chi lal riꞌ ri Cristo, ru Kꞌojol ri kꞌaslik Dios, —
xcha che.

70 Ri Jesús xchꞌawik, xubꞌij: ¿A mat ix kabꞌlajuj xixinchaꞌ rech kixkꞌoji 
wukꞌ? Pune je riꞌ jun chiwe are kꞌo ri Itzel pa ranimaꞌ, —xcha chke.

k 7:2 “Nimaqꞌij ke ri Käbꞌal”: Chawilaꞌ ri tzij “Käbꞌal” pa ri Diccionario, kꞌisbꞌal re we Nuevo 
Testamento. 

71 Ri Jesús aretaq xubꞌij waꞌ are tajin kächꞌaw chrij ri Judas Iscariote ru 
kꞌojol ri tat Simón. Je riꞌ, rumal chi ri tat Judas are ri käjachow na, pune 
are jun chke ri kabꞌlajuj u tijoxelabꞌ.

Waral käqil wi chi ru chaqꞌ ri Jesús nabꞌe man xekojon tä che

7  1 Te kꞌu riꞌ ri Jesús xubꞌinibꞌej ri Galilea. Man kraj taj käkꞌoji pa 
Judea rumal chi ri winaq aj Israel käkaj käkikämisaj. 2 Xa kꞌu jubꞌiqꞌ 

kraj man kuriq ri nimaqꞌij ke ri Käbꞌal, k jun chke ri ki nimaqꞌij ri winaq 
aj Israel. 3 Ru chaqꞌ ri Jesús xkibꞌij che: Mat kanaj waral. Jat pa Judea 
rech xuqujeꞌ ra tijoxelabꞌ ri e kꞌo chilaꞌ käkil na ri kajmabꞌal ri kabꞌano. 
4 We jun winaq kraj chi qas ketamax u wäch, man kubꞌan tä riꞌ chikꞌuyal 
ri kubꞌano. We ri at kabꞌan taq ri kajmabꞌal riꞌ, chabꞌana waꞌ chkiwäch 
konojel ri winaq, —xecha che.

5 Qꞌalaj kꞌut chi ru chaqꞌ ri Jesús xa man xekojon tä che. 6 Te riꞌ xubꞌij 
ri Jesús chke: Ri in mäjaꞌ kuriq ri qꞌij chwe, are kꞌu ri ix apachike qꞌij utz 
chiwe kuyaꞌ kixeꞌk. 7 Ri winaq ajuwächulew man kekowin taj käketzelaj 
i wäch ix. Are kꞌu ri in käketzelaj nu wäch rumal chi kinqꞌalajisaj 
chkiwäch chi man utz tä ri käkaꞌno. 8 Ri ix kꞌut, jix pa ri nimaqꞌij. Ri in 
man kineꞌ taj, rumal chi mäjaꞌ kuriq ri qꞌij chwe.

9 Aretaq xbꞌitaj waꞌ we tzij riꞌ chke, xkanaj ri Areꞌ pa Galilea.

Ri Jesús kopan pa ri nimaqꞌij ke ri Käbꞌal
10 Aretaq kꞌut e bꞌenaq chi ru chaqꞌ ri Jesús pa ri nimaqꞌij, ri Areꞌ 

xuqujeꞌ xeꞌ na pa ri nimaqꞌij, pune man xukꞌut tä ribꞌ chkiwäch ri winaq. 
Xane xaq chikꞌuyal xeꞌ ri Areꞌ. 11 Ri winaq aj Israel xkitij u tzukuxik pa ri 
nimaqꞌij, xkibꞌij: ¿Jawijeꞌ kꞌo wi ri achi riꞌ? —xechaꞌ.

12 Chkixol kꞌu ri winaq, kꞌia ri käbꞌix chrij ri Jesús. Jujun käkibꞌij: “Are 
jun utzalaj achi,” —kechaꞌ. Nikꞌiaj chik käkibꞌij: “Man are tä utzalaj achi, 
rumal chi keusubꞌ ri winaq,” —kechaꞌ.

13 Man kꞌo tä kꞌu jun ri kukochꞌo käresaj u tzijol ri Jesús rumal chi 
käkixej kibꞌ chkiwäch ri ki nimaqil ri winaq aj Israel.

14 Nikꞌiajirinaq chi kꞌu ri nimaqꞌij aretaq ri Jesús xok bꞌi pa ri nimalaj 
rachoch Dios, xuchaplej kꞌu ki tijoxik ri winaq. 15 Are kꞌu ri winaq aj 
Israel sibꞌalaj tajin käkikajmaj waꞌ, xkibꞌij: ¿Jas lo waꞌ chi sibꞌalaj kꞌia 
retam we achi riꞌ, man kꞌo tä kꞌu jawijeꞌ u tijom wi ribꞌ? —xechaꞌ.

16 Ri Jesús xchꞌawik, xubꞌij chke: Ri tijonik ri kinya man wech tä in, 
xane rech ri Jun ri xintaqow loq. 17 We kꞌo jun qas kurayij u bꞌanik ri 
kraj ri Dios, käretamaj na we ri nu tijonik qas käpe rukꞌ ri Dios, o xaq 
pa we wi kintzijonik. 18 Ri winaq ri xaq pa re wi kätzijonik, xa are 

l 7:22 “Circuncisión”: Chawilaꞌ Hechos 7:8, nota. 

kraj riꞌ chi känimarisax u qꞌij kumal ri winaq. Jachin kꞌu ri kraj chi 
are känimarisax u qꞌij ri xtaqow loq, kubꞌij riꞌ ri qas tzij, man are tä 
jun bꞌanal tzij, —xcha chke.

19 ¿A mat qas tzij chi ri qa mam Moisés xuya ri Pixabꞌ chech alaq? Pune 
je riꞌ, man kꞌo tä kꞌu jun chech alaq ri kunimaj ri Pixabꞌ riꞌ. ¿Jas che kaj 
alaq kinkämisaj alaq? —xcha chke.

20 Ri winaq xechꞌawik, xkibꞌij: ¡Xa kꞌo jun itzel espíritu chawe! ¿Jachin 
lo ri kraj katkämisanik? —xecha che.

21 Ri Jesús xubꞌij chke: Xa rukꞌ jun kajmabꞌal ri xinbꞌan pa ri qꞌij 
re uxlanem, ri alaq sibꞌalaj käkajman alaq che. 22 Ri qa mam Moisés 
xunaqꞌatajisaj alaq chukojik retal ri ojer trato. l Pune ta ne man are 
tä ri areꞌ xchapow loq u bꞌanik waꞌ, xane are ki tijonik kan ri nan tat 
alaq ojer. Ri alaq kꞌut käkoj alaq retal ri ojer trato che jun alaj ala 
pune pa ri qꞌij re uxlanem. 23 We kꞌu ri alaq rumal ri u nimaxik ri 
Pixabꞌ ri xutzꞌibꞌaj ri qa mam Moisés käkoj alaq retal ri ojer trato che 
ri ala pune pa ri qꞌij re uxlanem, ¿jas kꞌu che xpe oyowal alaq chwe 
in aretaq xinkunaj ronojel ru cuerpo jun achi pa ri qꞌij re uxlanem? 
—kächaꞌ. 24 Kꞌo jas mäbꞌij alaq chrij ri winaq we utz käpetik o man 
utz tä käpetik. Aretaq kꞌo jas käbꞌij alaq chrij jun winaq chik, qas 
chomaj na alaq jas ri käbꞌan alaq, bꞌana kꞌu alaq waꞌ rukꞌ jikomal.

Ri Jesús kubꞌij jawijeꞌ chiꞌ petinaq wi ri Areꞌ
25 Te kꞌu riꞌ jujun chke ri winaq aj Jerusalén xkichapla u taꞌik, 

xkibꞌij: ¿A mat are waꞌ we achi riꞌ ri tajin kätzukuxik rech 
käkämisaxik? —kechaꞌ. 26 Chiwilampeꞌ, kätzijon kukꞌ ri winaq, man 
kꞌo tä kꞌu jun kꞌo jas kubꞌij che. ¿A xa ta kꞌu lo qas käkikoj ri qꞌatal 
taq tzij chi we achi riꞌ are ri Cristo? —kechaꞌ. 27 Ri uj kꞌut qetam 
jawijeꞌ petinaq wi waꞌ we achi riꞌ. Aretaq kꞌut käpe riꞌ ri Cristo, man 
kꞌo tä jun riꞌ etamaninaq jawijeꞌ käpe wi, —xecha ri winaq.

28 Aretaq ri Jesús, ri tajin kuya tijonik pa ri nimalaj rachoch Dios, 
xuta waꞌ ko xchꞌawik, xubꞌij: Käbꞌij alaq chi etam alaq nu wäch, 
xuqujeꞌ chi etam alaq jawijeꞌ chiꞌ kinpe wi. Man in petinaq tä kꞌut 
xaq pa we wi, xane in taqom loq rumal ri Jun ri qas jikom ranimaꞌ. 
Ri alaq kꞌut man etam tä alaq u wäch. 29 Ri in wetam u wäch rumal 
chi in petinaq rukꞌ, xuqujeꞌ are ri Areꞌ in taqowinaq loq, —xcha 
chke.

30 Xkaj kꞌut xkikꞌam bꞌi pa cheꞌ, man kꞌo tä kꞌu jun xchapowik rumal 
chi mäjaꞌ kuriq ru qꞌij. 31 E kꞌia kꞌut xekojon che, xkibꞌij kꞌut: Aretaq käpe 
ri Cristo, ¿a kubꞌan ta kꞌu lo más kajmabꞌal taq etal chik chuwäch ri u 
bꞌanom we achi riꞌ? —xechaꞌ.

m 7:32 “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. 

Ri tataꞌibꞌ fariseos käkitaq u kꞌamik bꞌi ri Jesús pa cheꞌ
32 Ri tataꞌibꞌ fariseos xkita ri käkibꞌij ri winaq chrij ri Jesús. Xa je riꞌ 

ri e areꞌ kukꞌ ri ki nimaqil sacerdotes m xekitaq bꞌi jujun chajinelabꞌ re 
ri nimalaj rachoch Dios chukꞌamik bꞌi ri Jesús pa cheꞌ. 33 Te riꞌ xubꞌij ri 
Jesús: Xaq kiebꞌ oxibꞌ qꞌij chik kinkꞌoji na ukꞌ alaq, te kꞌu riꞌ kintzelej na 
rukꞌ ri xintaqow loq. 34 Ri alaq kintzukuj na alaq, man kinriq tä chi kꞌu 
alaq rumal chi man käkowin tä alaq kopan alaq chilaꞌ jawijeꞌ ri kinekꞌol 
wi in, —xcha chke.

35 Ri ki nimaqil ri winaq aj Israel kꞌut, xkichaplej u taꞌik chbꞌil taq 
kibꞌ, xkibꞌij: ¿Jawijeꞌ ta kꞌu keꞌ wi waꞌ we achi riꞌ chi man kujkowin tä 
uj keqariqaꞌ? ¿A xa ta kꞌu lo keꞌ kukꞌ ri winaq aj Israel ri e jabꞌuninaq 
chkixol ri winaq aj Grecia che ki tijoxik ri winaq aj Grecia? 36 ¿Jas kel 
kubꞌij waꞌ ri xubꞌij chqe: “Kintzukuj na alaq, man kinriq tä chi kꞌu alaq 
rumal chi man käkowin tä alaq kopan alaq chilaꞌ jawijeꞌ ri kinekꞌol wi”? 
—xcha riꞌ, —xechaꞌ.

Ri Qajaw Jesús kubꞌij chi Are jeꞌ ta ne joron ri kuya kꞌaslemal
37 Pa ri kꞌisbꞌal qꞌij re ri nimaqꞌij, ri qꞌij ri sibꞌalaj nim na u bꞌanik, ri 

Jesús xtakꞌi aqꞌanoq chkixol ri winaq, ko xchꞌawik, xubꞌij: We kꞌo jun 
kächaqiꞌj u chiꞌ, chpet wukꞌ, chutija u joron. 38 Jeꞌ jas ri kubꞌij ru Loqꞌ 
Pixabꞌ ri Dios ri Tzꞌibꞌtalik: Jachin ri käkojon chwe, käkꞌiy na loq pa 
ranimaꞌ joron ri kuya ri qas kꞌaslemal, —kächaꞌ, —xcha ri Jesús chke ri 
winaq.

39 Ri Jesús kꞌut, are tajin kächꞌaw chrij ri Loqꞌalaj Espíritu ri käkikꞌam 
na ri winaq ri kekojon che ri Areꞌ. Mäjaꞌ kꞌu käyiꞌ loq ri Loqꞌalaj Espíritu 
rumal chi mäjaꞌ kätzelej ri Jesús chilaꞌ chikaj rech känimarisax u qꞌij.

Ri winaq jalajoj ri käkichomaj chrij ri Jesús
40 Jujun chke ri winaq, aretaq xkita ri xubꞌij ri Jesús, xkibꞌij: Qas tzij we 

achi riꞌ are waꞌ ri qꞌalajisal re ru Loqꞌ Pixabꞌ ri Dios ri käbꞌixik chi käpe 
na, —xechaꞌ.

41 Nikꞌiaj chik xkibꞌij: Are waꞌ ri Cristo, —xechaꞌ.
Nikꞌiaj chi kꞌut xkibꞌij: ¿A xa ta kꞌu lo pa Galilea käpe wi ri Cristo? 

42 Ru Loqꞌ Pixabꞌ ri Dios ri Tzꞌibꞌtalik kubꞌij chi ri Cristo rajwaxik chkixol 
ri rachalaxik ri qa mam David ri nim taqanel käpe wi na. Pa Belén kꞌut 
käpe wi na, ri tinimit ri xkꞌoji wi ri qa mam David, —xechaꞌ.

43 Je kꞌu riꞌ ri winaq xkitasala kibꞌ rumal rech ri Jesús. 44 E kꞌo jujun ri 
xkaj xkikꞌam bꞌi pa cheꞌ, man kꞌo tä kꞌu jun xchapowik.

Ri qꞌatal taq tzij man kekojon tä che ri Jesús
45 Xetzelej kꞌu ri chajinelabꞌ re ri nimalaj rachoch Dios, xeopan chilaꞌ 

jawijeꞌ e kꞌo wi ri tataꞌibꞌ fariseos xuqujeꞌ ri ki nimaqil ri sacerdotes. Ri e 
areꞌ kꞌut xkitaꞌ chke: ¿Jas che man xikꞌam tä loq ri Jesús? —xechaꞌ.

46 Ri chajinelabꞌ xechꞌawik, xkibꞌij: ¡Man kꞌo tä jun achi qa tom jeꞌ 
kätzijonik jas ri kätzijon ri achi riꞌ! —xechaꞌ.

47 Are kꞌu ri tataꞌibꞌ fariseos xkibꞌij chke: Ri ix xuqujeꞌ xa xiya iwibꞌ pa 
subꞌik. 48 ¿A kꞌo pu lo jun chke ri qa nimaqil ri kojoninaq che, o jun ne 
chke ri tataꞌibꞌ fariseos? ¡Man kꞌo taj! —xechaꞌ. 49 Xkikꞌiäq itzel tzij pa ki 
wiꞌ, xkibꞌij: ¡We winaq riꞌ man ketam tä ri Pixabꞌ! —xecha chke.

50 Are kꞌu ri tat Nicodemo ri xopan rukꞌ ri Jesús chaqꞌabꞌ, are jun chke 
ri tataꞌibꞌ fariseos. Xubꞌij kꞌu chke: 51 Ri qa Pixabꞌ kubꞌij chi man kuyaꞌ 
taj käqaqꞌat tzij puwiꞌ jun winaq chi käkꞌäjisax u wäch we ta mat nabꞌe 
käqata na jas ri kubꞌij che retamaxik jas ri u bꞌanom, —xcha chke.

52 Te riꞌ xechꞌaw ri e areꞌ, xkibꞌij che ri tat Nicodemo: E kꞌu ri lal, ¿a 
lal aj Galilea xuqujeꞌ? —xecha che. Naꞌl sikꞌij la ru Loqꞌ Pixabꞌ ri Dios ri 
Tzꞌibꞌtalik, kil kꞌu na la chi man kꞌo tä jun qꞌalajisal re ru Loqꞌ Pixabꞌ ri 
Dios ri petinaq pa Galilea, —xecha che.

53 Chkijujunal kꞌut xebꞌeꞌ cho taq kachoch.

Waral käqil wi ri ixoq ri xubꞌan ri nimalaj mak chrij ri rachajil

8  1 Are kꞌu ri Jesús xeꞌ pa ri nimalaj juyubꞌ ri käbꞌix “Olivos” che. 
2 Aretaq xsaqir chukabꞌ qꞌij, ri Jesús xtzelej loq, xeꞌ pa ri nimalaj 

rachoch Dios. Konojel ri winaq xkimulij kibꞌ rukꞌ. Ri Areꞌ kꞌut xtꞌuyiꞌk, 
xuchaplej ki tijoxik. 3 Te riꞌ ri tijonelabꞌ re ri Pixabꞌ xuqujeꞌ ri tataꞌibꞌ 
fariseos xkikꞌam loq jun ixoq ri xkiriqo tajin kubꞌan ri nimalaj mak ri 
äwas u bꞌanik chrij ri rachajil. Xkiya kꞌu chkixol ri winaq ri e kꞌo chilaꞌ. 
4 Xkibꞌij kꞌu che ri Jesús: Ajtij, we ixoq riꞌ xriqtajik tajin kubꞌan ri nimalaj 
mak ri äwas u bꞌanik chrij ri rachajil. 5 Ri Pixabꞌ ri xutzꞌibꞌaj ri qa mam 
Moisés kubꞌij chi rajwaxik käqakämisaj chabꞌaj jun ixoq ri jeꞌ kubꞌan waꞌ. 
E ri lal, ¿jas kꞌu käbꞌij la? —xecha che.

6 Xkibꞌij waꞌ che xaq rech käqaj pa ki qꞌabꞌ, je kꞌu riꞌ kekowinik käkibꞌij 
chi kꞌo u mak ri Jesús. Are kꞌu ri Jesús xa xpachiꞌk, xuchaplej tzꞌibꞌanik 
cho ri ulew rukꞌ ri u wiꞌ u qꞌabꞌ. 7 Xkitaqej kꞌu u kꞌotik u chiꞌ ri Jesús. Xa 
je riꞌ ri Areꞌ xujikomaj ribꞌ, xubꞌij kꞌu chke: Apachin chech alaq ri man kꞌo 
tä u mak, chukꞌiäqa ri nabꞌe abꞌaj chrij we ixoq riꞌ, —xcha chke.

8 Xpachi chi jumul ri Jesús, xutaqej tzꞌibꞌanik cho ri ulew. 9 Aretaq kꞌut 
xkita ri xubꞌij ri Jesús, xkinaꞌ kibꞌ pa kanimaꞌ chi kꞌo ki mak. Chkijujunal 
kꞌut xkichap elem bꞌik. Nabꞌe xebꞌel bꞌi ri riꞌjabꞌ. Aretaq konojel e elinaq chi 
bꞌik, xaq xuwi chi ri Jesús kꞌo kanoq rukꞌ ri ixoq ri kanajinaq kan chilaꞌ. 10 Te 
riꞌ ri Jesús xujikomaj ribꞌ. Man kꞌo tä kꞌu jun xrilo, xane xaq xuwi ri ixoq. Ri 

Areꞌ xubꞌij che: Nan, ¿jawijeꞌ e kꞌo wi ri käkibꞌij chi kꞌo mak la? ¿A mat kꞌo 
jun xkanaj kan chuqꞌatik tzij puwiꞌ la chi käkꞌäjisax wäch la? —xcha che.

11 Ri ixoq xubꞌij che ri Jesús: Man kꞌo tä jun, Tat, —xcha che.
Are kꞌu ri Jesús xubꞌij che: Ri in xuqujeꞌ man kinqꞌat tä tzij puwiꞌ la chi 

käkꞌäjisax wäch la. ¡Oj bꞌaꞌ la chanim, mämakun chi kꞌu la! —xcha che.

Ri Jesús are jeꞌ jas jun candela ri kuya saqil 
chke ri winaq cho ruwächulew

12 Xtzijon chi jumul ri Jesús kukꞌ ri winaq, xubꞌij chke: In riꞌ, ri in kinya 
saqil chke ri winaq cho ruwächulew. Jachin ri käpe wukꞌ, käkꞌoji na ri saqil 
rukꞌ ri kuya kꞌaslemal, man käbꞌin tä chi kꞌu pa ri qꞌequm, —xcha chke.

13 Te riꞌ ri tataꞌibꞌ fariseos xkibꞌij che ri Jesús: Ri lal xaq tukiel la tajin 
käqꞌalajisaj la ri utz chij ibꞌ la. Rumal riꞌ ri tajin käqꞌalajisaj la man kꞌo tä 
u patän, —xecha che.

14 Ri Jesús xchꞌawik, xubꞌij chke: Ri tajin kinqꞌalajisaj chwij in, qas 
tzij kꞌo u patän, pune xaq nu tukiel kinqꞌalajisaj ri utz chwij chbꞌil wibꞌ. 
Wetam kꞌut jawijeꞌ ri in petinaq wi, xuqujeꞌ jawijeꞌ ri kineꞌ wi. Ri alaq 
kꞌut man etam tä alaq jawijeꞌ ri kinpe wi, man etam tä kꞌu alaq jawijeꞌ 
ri kineꞌ wi. 15 Ri alaq jeꞌ käqꞌatow tzij alaq jas ri keqꞌatow tzij ri winaq 
ajuwächulew. Ri in kꞌut man kinqꞌat tä tzij puwiꞌ jachin jun. 16 We kꞌu 
kinqꞌat tzij, jikom kinbꞌan chuqꞌatik tzij. Je riꞌ, rumal chi man xaq tä nu 
tukiel kinqꞌat tzij, xane ri nu Tat ri xintaqow loq Are kuqꞌat tzij junam 
wukꞌ. 17 Pa ri Pixabꞌ alaq tzꞌibꞌtal wi chi aretaq kiebꞌ winaq junam ri 
käkibꞌij chrij ri xkilo o chrij ri xkito, rajwaxik riꞌ käkojik chi qas tzij ri 
käkibꞌij. 18 Ri in kꞌut kinqꞌalajisaj ri qas tzij chwij chbꞌil wibꞌ, xuqujeꞌ ri nu 
Tat ri xintaqow loq kuqꞌalajisaj ri qas tzij chwij, —xcha ri Jesús chke.

19 Te riꞌ ri tataꞌibꞌ fariseos xkitaꞌ che ri Jesús: ¿Jawijeꞌ kꞌo wi ri tat la? 
—xecha che.

Ri Jesús xchꞌawik, xubꞌij chke: Ri alaq man qas tä etam alaq nu wäch, 
xuqujeꞌ man etam tä alaq u wäch ri nu Tat. We ta qas etam alaq nu wäch 
in, etam ta alaq u wäch riꞌ ri nu Tat xuqujeꞌ, —xcha chke.

20 Ri Jesús xubꞌij waꞌ we tzij riꞌ aretaq tajin kuya tijonik pa ri nimalaj 
rachoch Dios chunaqaj ri kꞌolibꞌal re taq ri kuchuj. Man kꞌo tä kꞌu jun 
xkꞌamow bꞌi pa cheꞌ rumal chi mäjaꞌ kuriq ru qꞌij.

Ri Jesús kubꞌij chi ri Areꞌ are ajchilaꞌ chikaj
21 Ri Jesús xchꞌaw chi jumul, xubꞌij chke: Ri in kineꞌk. Ri alaq kꞌut 

kintzukuj na alaq. Pa ri mak alaq kꞌut käkäm wi alaq, rumal chi man 
käkowin tä alaq keꞌ alaq chilaꞌ jawijeꞌ ri kineꞌ wi, —xcha chke.

22 Te riꞌ ri winaq aj Israel xkibꞌij: ¿A xa ta lo kukämisaj ribꞌ, rumal kꞌu 
riꞌ kubꞌij chi man kujkowin taj kujeꞌ chilaꞌ jawijeꞌ ri keꞌ wi? —xecha ri e 
areꞌ.

23 Te riꞌ xubꞌij ri Jesús chke: Ri alaq, xaq alaq ajwaral, are kꞌu ri in 
chilaꞌ chikaj kinpe wi. Ri alaq, xaq alaq ajuwächulew. Are kꞌu ri in man 
in ajuwächulew taj. 24 Rumal riꞌ xinbꞌij chech alaq chi pa ri mak alaq 
käkäm wi alaq. Rumal chi we man käkoj tä alaq chi in riꞌ ri tajin kinbꞌij, 
pa ri mak alaq käkäm wi na alaq, —xcha chke.

25 Te riꞌ xkitaꞌ che ri Jesús, xkibꞌij: ¿Jachin kꞌu ri lal? —xecha che.
Ri Jesús xchꞌawik, xubꞌij chke: Ojer riꞌ nu bꞌim chech alaq jachin ri 

in, —xcha chke. 26 Kꞌia ri kwaj kinbꞌij chech alaq chrij ri tajin kinwilo 
chuqꞌatik tzij chrij ri käbꞌan alaq. Are kꞌu ri xintaqow loq kubꞌij ri qas 
tzij. Ri in kꞌut, jachike ri nu tom chuchiꞌ ri Areꞌ, are waꞌ ri kinbꞌij chke ri 
winaq ajuwächulew, —xcha chke.

27 Ri e areꞌ kꞌut man xkichꞌobꞌ taj chi ri Jesús are tajin kächꞌaw chrij ri 
qa Tat chilaꞌ chikaj. 28 Rumal riꞌ xubꞌij chke: Aretaq ri in, in riꞌ ri Ralkꞌual 
ri Dios ri Qas Winaq, kinyak na chikaj umal alaq chkiwäch ri winaq, 
ketamaj kꞌu na alaq chi In Riꞌ. Man kꞌo tä kꞌu jas kinbꞌano xaq pa we wi, 
xane xaq xuwi kinbꞌij ri u kꞌutum ri qa Tat chnuwäch, —xcha chke. 29 Are 
kꞌu ri xintaqow loq kꞌo wukꞌ in. Ri nu Tat man in u yoꞌm tä kan nu tukiel 
rumal chi amaqꞌel ronojel qꞌij are kinbꞌan ri utz käril wi ri Areꞌ, —xcha 
chke ri winaq aj Israel.

30 Aretaq ri Jesús xubꞌij waꞌ we tzij riꞌ, e kꞌia xekojon che ri Areꞌ.

Ru Kꞌojol ri Dios kujresaj pu qꞌabꞌ ri Itzel
31 Xubꞌij kꞌu ri Jesús chke ri winaq aj Israel ri xekojon che: We ri alaq 

kätaqej alaq u bꞌanik ri nu bꞌim chech alaq, qas tzij alaq nu tijoxelabꞌ, —
xcha chke. 32 Ketamaj kꞌu na alaq ri qas tzij, ri qas tzij kꞌut kubꞌano chi 
tzoqopital chi alaq, —xcha chke.

33 Ri winaq aj Israel xechꞌawik, xkibꞌij: Ri uj are qa mam ri Abraham 
ojer, man uj kojom tä kꞌu xaq che patänil re jun winaq. ¿Jas lo waꞌ chi 
käbꞌij la chqe chi kujtzoqopitaj na? —xecha che.

34 Ri Jesús xubꞌij chke: Qas tzij kinbꞌij chech alaq chi konojel ri 
kemakunik e kojom riꞌ che patänil taq re ri mak. 35 Jun ri kojom che 
patäninel man are tä qas ajpaja. Are kꞌu ri u kꞌojol ri rajaw ja qas ajpaja 
riꞌ amaqꞌel ronojel qꞌij. 36 Je kꞌu riꞌ, we ri in, in u Kꞌojol ri Dios kintzoqopin 
chech alaq, qas tzij riꞌ chi tzoqopital chi alaq, —xcha chke. 37 Ri in wetam 
chi ri mam alaq are ri Abraham ojer. Kaj kꞌu alaq kinkämisaj alaq rumal 
chi man käkoj tä alaq ri kinbꞌij chech alaq. 38 Ri in are kinbꞌij ri u kꞌutum 
ri nu Tat chnuwäch. Are kꞌu ri alaq are käbꞌan alaq jachike ri bꞌim chech 
alaq rumal ri tat alaq, —xcha ri Jesús chke.

39 Ri e areꞌ xechꞌawik, xkibꞌij: Ri qa tat uj are ri qa mam Abraham ojer, 
—xechaꞌ.

Ri Jesús xubꞌij chke: We ta qas tzij are tat alaq ri qa mam Abraham, 
are ta käbꞌan alaq riꞌ jas ri xubꞌan ri areꞌ. 40 Pune nu bꞌim ri qas tzij chech 

n 8:48 Ri winaq aj Israel sibꞌalaj xketzelaj ki wäch ri winaq aj Samaria. Ri u bꞌixik ri tzij riꞌ, 
“xa lal aj Samaria”, che jun winaq are junam rukꞌ ru kꞌiäqik itzel tzij puwiꞌ. 

alaq ri u kꞌutum ri Dios chnuwäch, ri alaq kaj alaq kinkämisaj alaq. Ri 
qa mam Abraham man kꞌo tä jumul ri jeꞌ xubꞌan waꞌ. 41 Ri alaq kꞌut jeꞌ 
käbꞌan alaq jas ri kubꞌan ri tat alaq, —xcha ri Jesús chke.

Ri e areꞌ kꞌut xkibꞌij che: Ri uj, man uj alkꞌualaxelabꞌ taj ri mat qꞌalaj u 
wäch qa tat. Ri qa Tat xa jun kꞌolik, are kꞌu ri Dios, —xechaꞌ.

42 Ri Jesús kꞌut xubꞌij chke: We ta qas tzij chi ri Dios are Tat alaq, kinaj 
ta alaq riꞌ rumal chi ri in rukꞌ ri Dios in petinaq wi, waral kꞌut in kꞌo wi. 
Man in petinaq taj xaq pa we wi, xane are ri Dios xintaqow loq. 43 ¿Jas che 
ri alaq man käkowin tä alaq chuchꞌobꞌik ri kinbꞌij? Xa rumal chi man kaj 
tä alaq kätatabꞌej alaq ri nu tzij. 44 Ri tat alaq are ri Itzel. Ri alaq, alaq rech 
ri areꞌ, are kꞌu kaj alaq käbꞌan alaq jachike ri kraj ri areꞌ. Ri Itzel are jun 
kämisanel ojer loq. Ri areꞌ man kubꞌan tä ri qas tzij, man kubꞌij tä kꞌu ri qas 
tzij. Aretaq kubꞌan tzij, are kubꞌij ri u bꞌanik ri areꞌ. Are jun bꞌanal tzij, ki tat 
kꞌut ri bꞌanal taq tzij. 45 Ri in kꞌut kinbꞌij ri qas tzij, rumal kꞌu riꞌ ri alaq man 
käkoj tä alaq ri nu tzij. 46 ¿Jachin chech alaq käkowinik kuqꞌalajisaj chi qas 
tzij kꞌo mak nu bꞌanom? We kꞌu kinbꞌij ri qas tzij, ¿jas kꞌu che man käkoj tä 
alaq ri kinbꞌij? 47 Apachin ri rech ri Dios kutatabꞌej riꞌ ru Tzij ri Dios. Are kꞌu 
ri alaq man alaq tä rech ri Dios. Rumal riꞌ man kaj tä alaq kätatabꞌej alaq ru 
Tzij ri Dios, —xcha ri Jesús chke ri winaq aj Israel.

Waral käqil wi chi ri Cristo kꞌo chik mäjoq käkꞌoji ri Abraham
48 Ri winaq aj Israel xkibꞌij che ri Jesús: Qas tzij ri xqabꞌij aretaq xqabꞌij 

chi ri lal, xa lal aj Samaria, n xuqujeꞌ chi ri lal kꞌo jun itzel espíritu che la, 
—xecha che ri Jesús.

49 Ri Jesús xchꞌawik, xubꞌij chke: Man kꞌo tä jun itzel espíritu chwe. Ri 
tajin kinbꞌano, xa tajin kinya u qꞌij ri nu Tat, are kꞌu ri alaq xa kesaj alaq 
nu kꞌixbꞌal. 50 Ri in kꞌut man kwaj taj chi käyiꞌ nu qꞌij, pune ta ne kꞌo Jun 
ri kraj chi käyiꞌ nu qꞌij, kuqꞌat kꞌu na tzij ri Areꞌ pa ki wiꞌ ri käketzelaj nu 
wäch. 51 Qas tzij kinbꞌij chech alaq chi jachin ri kunimaj ri kinbꞌij, man 
käkäm tä na ri areꞌ, —xcha chke.

52 Te riꞌ ri winaq aj Israel xechꞌawik, xkibꞌij: Kämik qas xel chi saq 
chqawäch chi xa kꞌo jun itzel espíritu che la, —xecha che ri Jesús. Ri qa 
mam Abraham, xuqujeꞌ konojel ri qꞌalajisal taq re ru Loqꞌ Pixabꞌ ri Dios 
xekämik, te kꞌu riꞌ käbꞌij la: “Jachin ri kunimaj ri kinbꞌij man käkäm 
taj,” —kächa la. 53 ¿A lal ta kꞌut nim na ri qꞌij la chuwäch ri qa mam 
Abraham? Ri areꞌ xkämik, xuqujeꞌ xekäm ri qꞌalajisal taq re ru Loqꞌ 
Pixabꞌ ri Dios. ¿Jachin ta kꞌu ri lal ri käbꞌan che ibꞌ la? —xecha che.

54 Ri Jesús xchꞌawik, xubꞌij chke: We ta xaq in kinya nu qꞌij chbꞌil wibꞌ, 
man kꞌo tä u patän riꞌ. Are kꞌu ri käyoꞌw nu qꞌij are ri nu Tat, ri käbꞌij 

alaq chi are Dios alaq. 55 Ri alaq kꞌut man etamam tä alaq u wäch. Ri in 
qas tzij wetam u wäch. We ta kinbꞌij chi man wetam tä u wäch, in bꞌanal 
tzij ta riꞌ jeꞌ jas ri alaq. Ri in kꞌut qas tzij wetam u wäch, kinnimaj kꞌut ri 
kubꞌij. 56 Ri Abraham ri mam alaq xkikotik aretaq xuto chi käril na ri nu 
qꞌij. Xril kꞌut, qas kꞌu xkikotik, —xcha chke.

57 Ri winaq aj Israel xkibꞌij che ri Jesús: Mäjaꞌ ne nikꞌiaj ciento junabꞌ 
la, te kꞌu riꞌ käbꞌij la chi xil la u wäch ri qa mam Abraham, —xecha che.

58 Ri Jesús xchꞌawik, xubꞌij: Qas tzij kinbꞌij chech alaq chi ri in, in kꞌo 
chik ojer, kꞌä mäjoq käkꞌoji ri Abraham, —xcha chke ri winaq aj Israel.

59 Xepe kꞌu ri winaq aj Israel, xkikꞌam abꞌaj rech käkikꞌiäq chrij ri Jesús. 
Ri Areꞌ kꞌut, xukꞌuꞌ ribꞌ chkiwäch, xel loq pa ri nimalaj rachoch Dios, 
xokꞌow chkixol ri winaq, xeꞌk.

Ri Jesús kukunaj jun achi ri moy tzaretaq xil u wäch

9  1 Ri Jesús bꞌenaq pa ri bꞌe aretaq xril jun achi ri moy tzaretaq xil u 
wäch. 2 Ru tijoxelabꞌ xkitaꞌ che ri Jesús: Ajtij, —xecha che. ¿Jas che 

moy we achi riꞌ tzaretaq xil u wäch? ¿A xa rumal ri ki mak ru nan u tat o 
xa rumal ru mak ri areꞌ? —xecha che.

3 Ri Jesús xubꞌij chke: Man rumal tä rech ru mak ri areꞌ, man rumal 
tä kꞌu rech ri ki mak ru nan u tat, xane rech rumal ri areꞌ käqꞌalajin ri 
käkowin ri Dios chubꞌanik, —xcha chke. 4 Chanim riꞌ ri kꞌo na ri qꞌij, 
rajwaxik chi kinbꞌan na ri xintaq chubꞌanik rumal ri xintaqow loq. Kok 
kꞌu na ri aqꞌabꞌ aretaq man kꞌo tä chi jun käkowinik kächakunik. 5 Pa taq 
we qꞌij riꞌ aretaq in kꞌo cho ruwächulew, ri in kinya saqil chke ri winaq 
ajuwächulew, —xcha ri Jesús chke ru tijoxelabꞌ.

6 Aretaq xbꞌitaj waꞌ we tzij riꞌ rumal ri Jesús, xutzaq u chubꞌ pulew, 
xubꞌan jubꞌiqꞌ xoqꞌol rukꞌ ru chubꞌ, xubꞌil kꞌu chrij taq ru waqꞌäch ri moy. 
7 Te kꞌu riꞌ xubꞌij che: ¡Oj la! Chꞌaja la ri wäch la pa ri atinibꞌal ri käbꞌix 
“Siloé” che. (We bꞌiꞌaj riꞌ kel kubꞌij “Taqom”.)

Ri moy achi xeꞌk, xuchꞌaj ru wäch. Aretaq xtzelej loq, xkowinik xkaꞌy 
chik. 8 Are kꞌu ri u kꞌul taq ja, xuqujeꞌ ri winaq ri ketamam u wäch chi 
moy nabꞌe, xkibꞌij: ¿A mat are waꞌ we achi riꞌ ri kätꞌuyi chiꞌ taq ri bꞌe 
chutaꞌik u limosna? —xechaꞌ.

9 Jujun xkibꞌij: Jeꞌ, are waꞌ, —xechaꞌ.
Nikꞌiaj chik xkibꞌij: Man are taj. Xaq kꞌu junam kel rukꞌ, —xechaꞌ.
Are kꞌu ri achi ri moy kan nabꞌe xubꞌij: Jeꞌ, in riꞌ, —xcha chke ri winaq.
10 Te riꞌ ri winaq xkitaꞌ che ri achi: ¿Jas lo waꞌ chi katkowin chik 

katkaꞌyik? —xecha che.
11 Ri areꞌ xchꞌawik, xubꞌij chke: Ri achi ri Jesús u bꞌiꞌ xubꞌan jubꞌiqꞌ 

xoqꞌol, xubꞌil chrij taq ri nu waqꞌäch, te kꞌu riꞌ xubꞌij chwe: “Oj la chiꞌ ri 
atinibꞌal ri käbꞌix “Siloé” che, chꞌaja la ri wäch la chilaꞌ,” —xcha chwe. 
Xineꞌ kꞌut. Aretaq xchꞌajtaj ri nu wäch, xinkowinik xinkaꞌyik, —xcha chke.

12 Te riꞌ ri winaq xkibꞌij: ¿Jawijeꞌ kꞌo wi ri achi riꞌ? —xecha che.
Ri areꞌ xubꞌij chke: Man wetam taj, —xcha chke.

Ri tataꞌibꞌ fariseos käkikꞌot u chiꞌ ri moy achi ri xutzirik
13 Te riꞌ xkikꞌam bꞌi ri achi ri moy kan nabꞌe, xekiya chkiwäch ri tataꞌibꞌ 

fariseos. 14 Are kꞌu jun qꞌij re uxlanem aretaq ri Jesús xubꞌan ri jubꞌiqꞌ 
xoqꞌol, xukunaj ri achi ri moy. 15 Ri tataꞌibꞌ fariseos xuqujeꞌ xkitaꞌ che ri 
achi chi jas lo waꞌ chi käkowin chik käkaꞌyik. Ri areꞌ xubꞌij chke: Xubꞌil 
xoqꞌol chrij taq ri nu waqꞌäch, te kꞌu riꞌ xinchꞌaj ri nu wäch. Kinkaꞌy chi 
kꞌu kämik, —xcha chke.

16 Te riꞌ jujun chke ri tataꞌibꞌ fariseos xkibꞌij: Ri achi ri xbꞌanow waꞌ we 
kunanik riꞌ man rech tä ri Dios, rumal chi man nim tä käril wi ri qꞌij re 
uxlanem, —xechaꞌ.

Nikꞌiaj chi kꞌut xkibꞌij: ¿Jas ta kꞌu lo waꞌ chi käkowinik kubꞌan taq we 
kajmabꞌal etal riꞌ we ta qas tzij ajmak? —xechaꞌ.

Je riꞌ chi man xjunamataj tä ri ki chomanik, xkitasala kꞌu kibꞌ. 17 Xkitaꞌ 
chi kꞌu jumul che ri achi ri moy kan nabꞌe: E ri at, ¿jas kabꞌij at chrij ri 
achi ri xkunan ra waqꞌäch? —xecha che.

Ri areꞌ kꞌut xubꞌij: Ri in kinbꞌij chi are jun qꞌalajisal re ru Loqꞌ Pixabꞌ ri 
Dios, —xcha chke.

18 Are kꞌu ri winaq aj Israel man xkikoj taj chi ri achi riꞌ are waꞌ ri moy 
kan nabꞌe, kämik kꞌut käkaꞌy chik. Kꞌä teꞌ xkikojo aretaq xesikꞌix na loq 
ru nan u tat ri achi ri xkunatajik. 19 Xkitaꞌ kꞌu chke: ¿A are waꞌ ri alkꞌual 
alaq ri käbꞌij alaq chi moy xil u wäch? ¿Jas lo waꞌ chi kämik käkowin 
chik käkaꞌyik? —xecha chke.

20 Ru nan u tat xechꞌawik, xkibꞌij: Qetam chi are waꞌ ri qalkꞌual ri moy xil 
u wäch. 21 Man qetam tä kꞌut jas waꞌ chi kämik käkowin chik käkaꞌyik, man 
qetam tä kꞌu jachin ri xkunan ru waqꞌäch. Taꞌ alaq che ri areꞌ. Achi chi yaꞌ, 
kubꞌij kꞌu na chech alaq jas waꞌ chi käkowin chik käkaꞌyik, —xecha chke.

22 Je waꞌ xkibꞌij ru nan u tat rumal chi xa xkixej kibꞌ chkiwäch ri winaq 
aj Israel. Ri e areꞌ kꞌut ki chomam chik junam chi jachin ri kukojo chi ri 
Jesús are ri Cristo käkesaj na bꞌi pa ri rachoch Dios. 23 Rumal riꞌ ru nan u 
tat ri achi ri xkunax ru waqꞌäch xkibꞌij: “Taꞌ alaq che ri areꞌ. Achi chi yaꞌ,” 
—xecha riꞌ.

24 Te kꞌu riꞌ ri winaq aj Israel xkisikꞌij chi jumul ri achi ri moy kan 
nabꞌe, xkibꞌij che: Chabꞌij bꞌaꞌ ri qas tzij chqe chuwäch ri Dios. Ri uj 
qetam chi ri achi riꞌ are jun ajmak, —xecha che.

25 Ri achi xchꞌawik, xubꞌij chke: Ri in man wetam taj we are jun ajmak 
o man are taj, xuwi wetam chi nabꞌe kanoq in moy, kämik kꞌut kinkaꞌy 
chik, —xcha chke.

26 Xkitaꞌ chi kꞌu jumul che: ¿Jas xubꞌan chawe? ¿Jas xubꞌan chukunaxik 
ri a waqꞌäch? —xecha che.

27 Xchꞌaw ri achi, xubꞌij chke: Xinbꞌij chech alaq, ri alaq kꞌut xa man 
käta tä alaq. ¿Jas che kaj alaq chi kinbꞌij waꞌ jumul chik? ¿A xa kaj alaq 
kok alaq che u tijoxel? —xcha chke.

28 Te riꞌ ri e areꞌ xkitzeꞌj u wäch, xkibꞌij kꞌu che: Ri at, at jun rukꞌ we 
achi riꞌ, are kꞌu ri uj, uj jun rukꞌ ri qa mam Moisés. 29 Ri uj qetam chi ri 
Dios xchꞌaw rukꞌ ri qa mam Moisés. Are kꞌu we achi riꞌ man qetam taj 
jawijeꞌ ri käpe wi, —xecha che.

30 Ri achi kꞌut xchꞌawik, xubꞌij chke: ¡Koꞌl ta ne riꞌ! Ri alaq man etam 
tä alaq jawijeꞌ käpe wi, ri in kꞌut xukunaj ri nu waqꞌäch. 31 Qas qetam chi 
ri Dios man kuta tä ri ki tzꞌonobꞌal toqꞌobꞌ ri ajmakibꞌ, xuwi kuta ri ki 
tzꞌonobꞌal toqꞌobꞌ ri winaq ri keqꞌijilan che, ri käkaꞌn ru rayibꞌal. 32 Man 
kꞌo tä jumul qa tom käbꞌixik chi kꞌo jun käkowin chukunaxik ru waqꞌäch 
jun achi ri moy xil u wäch. 33 We ta ri achi riꞌ mat rukꞌ ri Dios petinaq wi, 
mat kꞌo jas käkowin riꞌ chubꞌanik, —xcha chke.

34 Te riꞌ xkibꞌij che: Ri at, xa at ajmak xil a wäch. ¿A are kawaj 
kujatijoj? —xecha che.

Xkesaj kꞌu bꞌik pa ri rachoch Dios.

E kꞌo ri kekaꞌyik ri e moy chuwäch ri Dios
35 Ri Jesús xretamaj chi xesax bꞌik ri achi ri moy kan nabꞌe. Aretaq ri 

Jesús xuriqo, xubꞌij che: ¿A käkojon la che ru Kꞌojol ri Dios? —xcha che.
36 Ri achi xubꞌij che: Tat, bꞌij la chwe jachin riꞌ rech ri in kinkojon che, 

—xcha che.
37 Ri Jesús xchꞌawik, xubꞌij che: Ilom chi la u wäch waꞌ. In riꞌ, ri tajin 

kintzijon ukꞌ la, —xcha che.
38 Te kꞌu riꞌ ri achi xxuki chuwäch ri Jesús, xubꞌij che: Kinkojon che la, 

Qajaw, —xcha che.
39 Xubꞌij kꞌu ri Jesús: Ri in, in petinaq cho ruwächulew chuqꞌatik tzij, 

rech ri moyabꞌ käjaqtaj ri ki waqꞌäch, xuqujeꞌ rech ri kekaꞌyik kekanaj 
moy, —xchaꞌ.

40 Te riꞌ jujun chke ri tataꞌibꞌ fariseos ri e kꞌo chilaꞌ rukꞌ ri Areꞌ, aretaq 
xkita ri xubꞌij ri Jesús, xkibꞌij che: ¿A uj moy ta kꞌu lo uj xuqujeꞌ? —xecha 
che.

41 Ri Jesús xchꞌawik, xubꞌij chke: We ta alaq moy, mat kꞌo mak alaq riꞌ. 
Rumal kꞌu rech chi käbꞌij alaq chi käkaꞌy alaq, kꞌo mak alaq, —xcha ri 
Jesús chke.

Waral käqil wi ri kꞌutbꞌal chrij ri ki corral chij

10  1 Qas tzij kinbꞌij chech alaq chi jachin ri man kok tä bꞌi chuchiꞌ 
ri ki corral ri chij, xane xa kutzukuj jawijeꞌ kunim wi bꞌi ribꞌ, 

ri achi riꞌ xa jun elaqꞌom, jun tꞌorinel. 2 Are kꞌu ri kok bꞌi chuchiꞌ ri 
corral are ajyuqꞌ riꞌ, ri chajil ke ri chij. 3 Ri chajil u chiꞌ ri corral kujaq 

riꞌ chuwäch rech kokik. Ri chij kꞌut käkichꞌobꞌ u wäch aretaq kächꞌawik. 
Ri ajyuqꞌ keusikꞌij ru chij chkijujunal rukꞌ ri ki bꞌiꞌ, keresaj kꞌu bꞌi pa ri 
corral. 4 Aretaq e resam chi bꞌik konojel ri chij pa ri corral, känabꞌej bꞌi 
chkiwäch, are kꞌu ri chij keteri bꞌi chrij rumal chi käkichꞌobꞌ u wäch 
aretaq kächꞌawik. 5 Man keteri tä kꞌu chrij jun winaq ri man ketam tä u 
wäch, xane xa keanimaj chuwäch rumal chi man käkichꞌobꞌ taj aretaq 
kächꞌaw jun winaq ri man ketam tä u wäch, —xcha ri Jesús chke ri 
winaq aj Israel.

6 Ri Jesús xukoj waꞌ we kꞌutbꞌal riꞌ chkiwäch, ri e areꞌ kꞌut man 
xkichꞌobꞌ taj jas ri xraj xubꞌij chke. 

Waral käqil wi chi ri Jesús are ri Utzalaj Ajyuqꞌ
7 Te riꞌ ri Jesús xubꞌij chi jumul chke: Qas tzij kinbꞌij chech alaq. Ri 

in, in ru chiꞌ ri corral ri kebꞌok wi bꞌi ri chij. 8 Konojel ri nabꞌe xebꞌul 
chnuwäch in, e elaqꞌomabꞌ riꞌ, e tꞌorinelabꞌ. Ri chij kꞌut man xkitatabꞌej taj 
ri xkibꞌij. 9 Ri in, in ru chiꞌ ri corral. Jachin ri wumal in kok pa ri corral 
kuriq ru tobꞌanik ri Dios. Ri winaq riꞌ junam rukꞌ jun chij ri kok pa ri 
corral, te kꞌu riꞌ kel bꞌik, kuriq utzalaj echaꞌ.

10 Ri elaqꞌom xuwi petinaq rech kerelaqꞌaj bꞌi ri chij, keukämisaj, 
kusach ki wäch. Ri in kꞌut in petinaq chuyaꞌik ki kꞌaslemal, rech kꞌo ki 
kꞌaslemal ri qas utz na. 11 In riꞌ ri utzalaj ajyuqꞌ. Ri utzalaj ajyuqꞌ kuya 
ru kꞌaslemal pa kämikal rumal kech ri chij. 12 Are kꞌu ri ajyuqꞌ ri xuwi 
kuchomaj ri tojbꞌal re, aretaq kärilo käpe ri utiw, keuya kan ri chij, 
kanimajik. Je riꞌ kubꞌano rumal chi man are tä qas kajyuqꞌ ri chij, xuqujeꞌ 
ri chij man e rech tä ri areꞌ. Käpe kꞌu ri utiw keuchap ri chij, keujabꞌuj. 
13 Ri achi riꞌ kanimajik rumal chi xuwi kuchomaj ri tojbꞌal re. Man kerilij 
tä ri chij.

14 In riꞌ ri utzalaj ajyuqꞌ, wetam ki wäch ri nu chij, xuqujeꞌ ri e areꞌ 
ketam nu wäch in. 15 Jeꞌ jas ri nu Tat retam nu wäch in, ri in xuqujeꞌ 
wetam u wäch ri nu Tat. Kinya kꞌu ri nu kꞌaslemal pa kämikal rumal kech 
ri chij. 16 Xuqujeꞌ e kꞌo chi nikꞌiaj nu chij ri man e kꞌo tä pa we corral riꞌ. 
Rajwaxik kꞌut keinkꞌama na loq xuqujeꞌ. Ri chij riꞌ käkinimaj na ri kinbꞌij. 
Xa kꞌu jumulaj chij käkꞌoji na, xuqujeꞌ xa jun ri kajyuqꞌ.

17 Ri qa Tat kinraj in rumal chi kinya ri nu kꞌaslemal pa kämikal, 
kinkꞌastaj chi kꞌu na rech käkꞌoji chik ri nu kꞌaslemal. 18 Man kꞌo tä jun 
kesan ri nu kꞌaslemal chwe, xane ri in pa wanimaꞌ käpe wi kinya ri nu 
kꞌaslemal. Pa nu qꞌabꞌ kꞌo wi ru yaꞌik ri nu kꞌaslemal, xuqujeꞌ pa nu qꞌabꞌ 
kꞌo wi ru kꞌamik jumul chik. Are waꞌ ri xintaq wi rumal ri nu Tat, —xcha 
ri Jesús.

19 Aretaq ri winaq aj Israel xkita waꞌ we tzij riꞌ, xkichapla u tasik kibꞌ 
jumul chik. 20 E kꞌia chke xkibꞌij: ¿Jas che kätatabꞌej alaq ri kubꞌij? We 
achi riꞌ kꞌo jun itzel espíritu che, xuqujeꞌ chꞌujarinaq waꞌ, —xechaꞌ.

21 Nikꞌiaj chi kꞌut xkibꞌij: Man kꞌo tä jun winaq ri kꞌo jun itzel espíritu 
che ri jeꞌ kätzijon waꞌ we riꞌ. ¿A käkowin pu lo jun itzel espíritu kujaq ri 
ki waqꞌäch ri moyabꞌ? —xechaꞌ. ¡Man kuyaꞌ taj! —xecha riꞌ.

Ri winaq aj Israel man kekojon tä che ri Jesús
22 Pa taq ri qꞌij riꞌ xuriq ri qꞌalaj. Are chiꞌ tajin käbꞌan ri nimaqꞌij pa ri 

tinimit Jerusalén, natabꞌal re ri qꞌij ri xkꞌis u yakik ri nimalaj rachoch 
Dios, xjach kꞌu pu qꞌabꞌ ri Dios. 23 Ri Jesús tajin käwakat pa ri nimalaj 
rachoch Dios, pa ri raqan ja re Salomón. 24 Xepe kꞌu ri winaq aj Israel 
xkimulij kibꞌ chrij, xkibꞌij che: ¿Kꞌä jampaꞌ kujya la pa saq? We lal riꞌ ri 
Cristo, bꞌij bꞌaꞌ la ri qas tzij kämik, —xecha che.

25 Ri Jesús xchꞌawik, xubꞌij chke: Ya nu bꞌim chik. Ri alaq kꞌut man 
käkoj tä alaq ri xinbꞌij. Ronojel ri u taqom ri nu Tat chwe chi kinbꞌano, 
are käkꞌutuw na rukꞌ saqil. 26 Ri alaq kꞌut man käkojon tä alaq rumal 
chi ri alaq man jun tä kukꞌ ri nu chij, jas ri xinbꞌij chech alaq nabꞌe. 27 Ri 
nu chij ketam nu wäch aretaq kinchꞌawik. Ri in xuqujeꞌ wetam ki wäch, 
keteri kꞌu chwij. 28 Ri in kinya kꞌaslemal chke ri man kꞌo tä u kꞌisik. Man 
käsach tä ki wäch, man kꞌo tä kꞌu jachin keesan pa nu qꞌabꞌ. 29 Ri nu Tat, 
ri nim na u qꞌij chkiwäch konojel, are ri xeyoꞌw chwe. Man kꞌo tä kꞌu 
jachin jun keesan pu qꞌabꞌ ri Areꞌ. 30 Ri in, xuqujeꞌ ri nu Tat, xa uj jun, —
xcha chke.

31 Te riꞌ ri winaq aj Israel jumul chik xkikꞌam abꞌaj rech käkikꞌiäq chrij 
ri Jesús. 32 Ri Jesús xubꞌij chke: Kꞌia u wäch utzil nu bꞌanom chuwäch 
alaq rumal ru chuqꞌabꞌ ri nu Tat. ¿Rumal kꞌu jachike chke we utzil ri nu 
bꞌanom kinkꞌiäq alaq chabꞌaj? —xcha chke.

33 Ri winaq aj Israel xechꞌawik, xkibꞌij: Man käqakꞌiäq tä la chabꞌaj 
rumal jun chke ri utzil ri bꞌanom la, xane rumal chi bꞌim la ri äwas u 
bꞌixik chrij ri Dios. Ri lal xaq lal jun achi, bꞌanom kꞌu ibꞌ la chi lal Dios, 
—xecha che.

34 Ri Jesús kꞌut xubꞌij chke: Pa ri Pixabꞌ alaq tzꞌibꞌtal wi ri xubꞌij ri 
Dios: “Ri ix, ix dioses,” —kächaꞌ, —xcha ri Areꞌ. 35 Qetam chi ri kubꞌij 
ru Loqꞌ Pixabꞌ ri Dios ri Tzꞌibꞌtalik, man kuyaꞌ taj käsach u wäch. Ri 
Dios xubꞌij “dios” chke ri winaq ri xekojon che ru Loqꞌ Pixabꞌ. 36 We ri 
Dios xinuchaꞌ in, te kꞌu riꞌ xinutaq loq cho we uwächulew, ¿jas lo waꞌ 
ri käbꞌij alaq chi nu bꞌim ri äwas u bꞌixik chrij ri Dios rumal chi xinbꞌij 
chi in u Kꞌojol ri Dios? 37 We man kinbꞌano jachike ri kubꞌan ri nu Tat, ri 
alaq man rajwaxik taj käkojon alaq chwe. 38 We kꞌu kinbꞌano, pune bꞌaꞌ 
man käkojon tä alaq chwe, kojon bꞌaꞌ alaq che ri kinbꞌano rech je riꞌ qas 
ketamaj alaq, xuqujeꞌ käkoj alaq chi ri qa Tat kꞌo pa wanimaꞌ in, xuqujeꞌ 
ri in, in kꞌo pa ranimaꞌ ri qa Tat.

39 Jumul chik are ta xkaj xkikꞌam bꞌi pa cheꞌ. Ri Jesús kꞌut xresaj ribꞌ pa 
ki qꞌabꞌ.

40 Te riꞌ ri Jesús xeꞌ jumul chik chꞌäqäp che ri nimaꞌ Jordán chrelbꞌal qꞌij 
jawijeꞌ ri xubꞌan wi qasnaꞌ ri tat Juan nabꞌe, xkanaj kꞌu chilaꞌ. 41 E kꞌia winaq 
kꞌut xebꞌeꞌ che rilik, xkibꞌij kꞌut: Qas tzij ri tat Juan, pune man xubꞌan tä 
kajmabꞌal taq etal, ronojel ri xubꞌij chrij we achi riꞌ are qas tzij, —xechaꞌ.

42 E kꞌia winaq kꞌut xekojon che ri Jesús chilaꞌ.

Waral käqil wi ru kämikal ri tat Lázaro

11  1 Kꞌo jun achi yawabꞌ, Lázaro u bꞌiꞌ, ri käpe pa ri tinimit Betania, 
ri tinimit ri e jeqel wi ri nan María xuqujeꞌ ri nan Marta ri ratz. 

2 We nan María riꞌ, ri ranabꞌ ri tat Lázaro ri yawabꞌ, are waꞌ ri xqꞌijow ri 
kꞌokꞌalaj aceite chrij ri raqan ri Qajaw Jesús, ri xusuꞌ kꞌu rukꞌ ru wiꞌ. 3 We 
kiebꞌ ixoqibꞌ riꞌ ri kachalal kibꞌ, xkitaq u bꞌixik che ri Jesús: Qajaw, ri 
Lázaro ri sibꞌalaj utz la rukꞌ, yawabꞌ ri areꞌ, —xecha bꞌik.

4 Aretaq xuta ri Jesús waꞌ, xubꞌij: Ri kämikal ri kukꞌam loq we yabꞌil riꞌ 
man are tä kꞌisbꞌal re ru kꞌaslemal, xane xa rech käqꞌalajinik chi nim u 
qꞌij ri Dios, xuqujeꞌ rech rumal we yabꞌil riꞌ käkꞌutunik chi nim u qꞌij ru 
Kꞌojol ri Dios, —xchaꞌ.

5 Ri Jesús, pune sibꞌalaj loqꞌ ri nan Marta chuwäch, xuqujeꞌ ru chaqꞌ, 
xuqujeꞌ ri tat Lázaro, 6 aretaq xbꞌix che chi yawabꞌ ri tat Lázaro, xkanaj na 
kan kiebꞌ qꞌij chilaꞌ jawijeꞌ ri kꞌo wi. 7 Te kꞌu riꞌ xubꞌij chke ru tijoxelabꞌ: 
Joꞌ chi jumul pa Judea, —xcha chke.

8 Xkibꞌij kꞌu ru tijoxelabꞌ che: Ajtij, mäjaꞌ naj riꞌ ri winaq aj Israel ri e kꞌo chilaꞌ 
xkaj xkikämisaj la che abꞌaj. ¿Te riꞌ are kaj la keꞌ chi la jumul jelaꞌ? —xecha che.

9 Ri Jesús xubꞌij chke: ¿A mat kabꞌlajuj hora u pam ri jun qꞌij? We jun 
winaq käbꞌin paqꞌij, man kätzaq taj, rumal chi käril ru saqil ri qꞌij ri 
käkaꞌy puwiꞌ ruwächulew. 10 We kꞌu ri winaq chaqꞌabꞌ käbꞌinik, kätzaqik, 
rumal chi man kꞌo tä ri saqil pa ru bꞌe, —xcha chke.

11 Te kꞌu riꞌ xubꞌij chi ri Jesús chke: Ri tat Lázaro, ri sibꞌalaj uj utz rukꞌ, 
xwarik, kineꞌ kꞌut kinkꞌasuj na, —xcha chke.

12 Te riꞌ ri tijoxelabꞌ xkibꞌij che ri Jesús: Qajaw, we käwarik kel kubꞌij 
waꞌ chi kutzir na, —xecha che.

13 Ri Jesús kꞌut are tajin kubꞌij chi ri tat Lázaro xkämik. Are kꞌu ri 
tijoxelabꞌ xkichomaj e areꞌ chi are tajin kubꞌij ri waram ri kubꞌan jun 
winaq. 14 Te riꞌ xubꞌij ri Jesús chke chi saqil: Ri tat Lázaro ya xkämik, —
xchaꞌ. 15 Ri in kinkikotik chi man in kꞌo tä chilaꞌ. Are kꞌu utz na waꞌ chiwe 
ix rech kixkojonik. Joꞌ bꞌaꞌ jeqilaꞌ, —xcha chke.

16 Are kꞌu ri tat Tomás ri “Gemelo” kuchixik, xubꞌij chke ri nikꞌiaj 
tijoxelabꞌ chik ri e rachiꞌl: Joꞌ uj xuqujeꞌ rech kujekäm rukꞌ, —xcha chke.

Ri Jesús keukꞌastajisaj ri käminaqibꞌ, kuya ki kꞌaslemal
17 Aretaq xopan ri Jesús, teꞌ xuto chi xkeꞌ kiejebꞌ qꞌij muqutal chi ri tat 

Lázaro. 18 Ri alaj tinimit Betania naqaj kꞌo wi che ri tinimit Jerusalén. 

Kraj kꞌo nikꞌiaj legua u najal. 19 E kꞌia kꞌu chke ri winaq aj Israel e 
opaninaq cho rachoch ri nan Marta, ri nan María, chukuꞌbꞌisaxik ki kꞌux 
rumal ru kämikal ri ki xibꞌal. 20 Aretaq ri nan Marta xretamaj chi opanem 
kubꞌan ri Jesús, xeꞌ chukꞌulaxik, are kꞌu ri nan María xkanaj kan cho ja. 
21 Ri nan Marta xubꞌij che ri Jesús: Qajaw, we ta kꞌo la waral, mat xkäm 
ri nu xibꞌal, —xcha che. 22 Wetam kꞌut chi ronojel ri kätaꞌ la che ri Dios, ri 
Areꞌ kuya na waꞌ che la, —xcha che.

23 Ri Jesús xubꞌij che: Ri a xibꞌal käkꞌastaj na chkixol ri käminaqibꞌ, —
xcha che.

24 Ri nan Marta xubꞌij che ri Jesús: Jeꞌ, wetam chi käkꞌastaj na chkixol 
ri käminaqibꞌ pa ri kꞌisbꞌal qꞌij, —xcha che.

25 Te riꞌ xubꞌij ri Jesús che: Ri in, in riꞌ kinkꞌastajisaj ri käminaqibꞌ 
xuqujeꞌ kinya ki kꞌaslemal. Jachin ri käkojon chwe in, pune käkämik, 
käkꞌasi chi kꞌu na. 26 Konojel kꞌu ri kꞌä e kꞌaslik ri kekojon chwe, man 
kekäm tä wi. ¿A kakoj waꞌ? —xcha che ri nan Marta.

27 Ri nan Marta xubꞌij che: Jeꞌ, Wajaw, ri in kinkojo chi lal riꞌ ri Cristo, 
ru Kꞌojol ri Dios, ri ulinaq la waral cho ri uwächulew, —xcha che.

Ri Jesús koqꞌ chuchiꞌ ri muqubꞌal ri kꞌo wi ri tat Lázaro
28 Aretaq xbꞌitaj waꞌ we tzij riꞌ rumal ri nan Marta, xeꞌk, xusikꞌij loq ri 

nan María ru chaqꞌ. Xaq chkꞌuyal xubꞌij che: Ri Ajtij kꞌo waral, katusikꞌij, 
—xcha che.

29 Ri nan María, xuwi xuto ri xbꞌix che, chanim kꞌu xwalijik, xeꞌ 
chuchꞌabꞌexik ri Jesús. 30 Mäjaꞌ kꞌu qas kopan ri Jesús pa ri tinimit. Kꞌä kꞌo 
chilaꞌ jawijeꞌ ri xkꞌulax wi rumal ri nan Marta. 31 Ri winaq aj Israel, ri e kꞌo kukꞌ 
pa ja chukuꞌbꞌisaxik ki kꞌux, aretaq xkilo chi aninaq xwalij bꞌi ri nan María, 
xebꞌeꞌ ri e areꞌ rukꞌ. Xkichomaj chi jelaꞌ keꞌ chuchiꞌ ri muqubꞌal che oqꞌej.

32 Aretaq kꞌut xopan ri nan María rukꞌ ri Jesús, xxuki chuwäch, xubꞌij 
che: Wajaw, we ta kꞌo la waral, mat xkäm ri nu xibꞌal, —xcha che.

33 Ri Jesús, aretaq xrilo chi xuchap oqꞌej ri nan María, xuqujeꞌ ri winaq 
aj Israel ri e petinaq rukꞌ, sibꞌalaj xbꞌisonik, kꞌäx xunaꞌ pa ranimaꞌ. 34 Xutaꞌ 
kꞌu chke: ¿Jawijeꞌ ri muqutal wi? —xcha chke.

Ri e areꞌ xkibꞌij che: Qajaw, saꞌjmpe la, jeꞌila la, —xecha che.
35 Ri Jesús kꞌut xoqꞌik. 36 Xkibꞌij kꞌu ri winaq aj Israel: Chiwilampeꞌ chi 

sibꞌalaj loqꞌ chuwäch, —xechaꞌ.
37 Jujun kꞌu chke xkibꞌij: We achi riꞌ ri xjaqow ru waqꞌäch ri moy, 

¿a mat xkowin ta waꞌ chubꞌanik jun toqꞌobꞌ che ri tat Lázaro rech mat 
xkämik? —xechaꞌ.

Käkꞌastaj ri tat Lázaro chkixol ri käminaqibꞌ
38 Ri Jesús, jumul chik sibꞌalaj kꞌäx tajin kunaꞌ pa ranimaꞌ, xnaqajin 

chuchiꞌ ri jul ri muqutal wi ri tat Lázaro. Are jun pek, kojom kꞌu jun abꞌaj 

che tzꞌapibꞌal re ru chiꞌ. 39 Ri Jesús xubꞌij: Chesaj alaq ri abꞌaj, —xcha 
chke ri winaq.

Are kꞌu ri nan Marta, ri ranabꞌ kan ri käminaq, xubꞌij che ri Jesús: 
Qajaw, kꞌo chi ruxlabꞌ riꞌ rumal chi xkeꞌ kiejebꞌ qꞌij waꞌ käminaq chik, —
xcha che.

40 Xubꞌij kꞌu ri Jesús che: ¿A mat nu bꞌim chawe chi we katkojonik 
kawil na u nimarisaxik u qꞌij ri Dios? —xcha che.

41 Te riꞌ xkesaj ri abꞌaj. Ri Jesús xkaꞌy chikaj, xubꞌan orar, xubꞌij: Tat, 
kinmaltioxij che la chi xintatabꞌej la. 42 Wetam chi amaqꞌel ronojel qꞌij 
kintatabꞌej la. Xa kꞌu rumal kech we winaq riꞌ ri e kꞌo waral, kinbꞌij waꞌ 
rech käkikojo chi are ri lal in taqowinaq la loq, —xchaꞌ.

43 Aretaq xbꞌitaj waꞌ rumal, ko xchꞌawik, xubꞌij: ¡Lázaro, chatel loq! 
—xchaꞌ.

44 Xel kꞌu loq ri käminaq, bꞌotzꞌom ri raqan u qꞌabꞌ rukꞌ taq atzꞌiaq. Ru 
palaj pistal rukꞌ jun suꞌt. Ri Jesús xubꞌij chke ri winaq: Soloꞌ alaq, tzoqopij 
alaq bꞌik, —xcha chke. 

Käkitzijobꞌela kibꞌ ri winaq aj Israel jas käkaꞌn chukämisaxik ri Jesús
45 Rukꞌ waꞌ ri xbꞌantajik, e kꞌia chke ri winaq aj Israel ri e opaninaq 

chukuꞌbꞌisaxik u kꞌux ri nan María, xekojon che ri Jesús. Xkil kꞌu ri 
kajmabꞌal ri xubꞌano. 46 E kꞌo kꞌu jujun chke xebꞌeꞌ kukꞌ ri tataꞌibꞌ fariseos 
chubꞌixik chke ri u bꞌanom ri Jesús. 47 Are kꞌu ri tataꞌibꞌ fariseos, xuqujeꞌ 
ri ki nimaqil ri sacerdotes xeꞌkimulij kibꞌ kukꞌ ri ki nimaqil ri winaq, 
xkibꞌij: ¿Jas käqaꞌno? We achi riꞌ tajin kubꞌan kꞌia kajmabꞌal taq etal, —
kechaꞌ. 48 We käqaya kan xaq chi je riꞌ, konojel ri winaq kekojon na che 
ri Areꞌ. Kepe kꞌu na ri qꞌatal taq tzij aj Roma, käkiwulij na ri nimalaj 
rachoch Dios ri käqamulij wi qibꞌ, käkisach na u wäch ri qa tinimit, 
—xechaꞌ.

49 Are kꞌu ri tat Caifás, ri ki nimal ri sacerdotes pa ri junabꞌ riꞌ, xubꞌij 
chke: Ri ix, xa man kꞌo tä iwetam, —kächaꞌ. 50 ¿A mat kichꞌobꞌo chi are 
utz na chqe uj chi käkäm xa jun achi che ki kꞌexwäch ri winaq, chuwäch 
ri käsach u wäch ronojel ri tinimit? —xcha chke.

51 Man xaq tä kꞌu pa ru chomanik ri tat Caifás xpe wi waꞌ we tzij riꞌ ri 
xubꞌij, xane rumal chi are ki nimal ri sacerdotes pa ri junabꞌ riꞌ ri Dios 
xyoꞌw waꞌ pa ranimaꞌ chi kubꞌij chi ri Jesús käkäm na rumal kech ri 
winaq aj Israel. 52 Man xuwi tä kꞌu rumal kech ri winaq aj Israel käkäm 
na ri Jesús, xane che ki mulixik konojel ri ralkꞌual ri Dios ri e jabꞌuninaq 
cho ronojel ruwächulew. 53 Xa je riꞌ ri ki nimaqil ri winaq aj Israel tzpa ri 
qꞌij riꞌ xkichap u chomaxik jas käkaꞌn chukämisaxik ri Jesús.

54 Rumal riꞌ ri Jesús ya man xukꞌut tä chi ribꞌ chkiwäch ri winaq aj 
Israel. Xel bꞌi pa Judea, xeꞌ jelaꞌ chunaqaj ri juyubꞌ ri kätzꞌinowik, pa jun 
tinimit Efraín u bꞌiꞌ. Chilaꞌ xkꞌoji wi kukꞌ ru tijoxelabꞌ.

SAN JUAN 11

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



230

 

o 12:3 “Nardo”: Ru bꞌiꞌ jun qꞌayes ri xkoj chubꞌanik jun kꞌokꞌalaj kunabꞌal ri sibꞌalaj paqal 
rajil. 

55 Xa kꞌu jubꞌiqꞌ kraj man kuriq ri Pascua, jun chke ri ki nimaqꞌij ri 
winaq aj Israel. E kꞌia winaq kꞌut pa taq ri nikꞌiaj taq tinimit chik xebꞌeꞌ 
pa ri tinimit Jerusalén, mäjoq ri Pascua, chuchꞌajik kibꞌ che resaxik ri 
äwas chkij. 56 Tajin kꞌu käkitzukuj ri Jesús. Aretaq e kꞌo pa ri nimalaj 
rachoch Dios käkitala u tzijol chbꞌil taq kibꞌ, käkibꞌij: ¿Jas käbꞌij alaq? ¿A 
käpe riꞌ pa we nimaqꞌij o man käpe taj? —kechaꞌ.

57 Ri tataꞌibꞌ fariseos, xuqujeꞌ ri ki nimaqil ri sacerdotes, ki yoꞌm 
taqanik chi we kꞌo jun winaq retam jawijeꞌ kꞌo wi ri Jesús, chubꞌij waꞌ 
chke rech kekowinik kekichapa loq.

Jun ixoq kuqꞌij kꞌokꞌalaj kunabꞌal chrij ri raqan ri Jesús

12  1 Waqibꞌ qꞌij kraj na che ri nimaqꞌij Pascua aretaq ri Jesús xeꞌ pa 
Betania, ri tinimit ri jeqel wi ri tat Lázaro ri xkꞌastajisax rumal 

ri Jesús chkixol ri käminaqibꞌ. 2 Chilaꞌ kꞌut xkaꞌn u bꞌanik jun wiꞌm re 
bꞌenaq qꞌij chuyaꞌik u qꞌij ri Jesús. Ri nan Marta tajin kukoj ri wa puwiꞌ ri 
mesa, are kꞌu ri tat Lázaro jun ri areꞌ tꞌuyul chiꞌ ri mesa rukꞌ ri Jesús. 3 Te 
riꞌ xpe ri nan María rukꞌam nikꞌiaj litro kꞌokꞌalaj kunabꞌal re qas nardo. o 
Sibꞌalaj kꞌu paqal rajil waꞌ we kunabꞌal riꞌ. Xuqꞌij chrij ri raqan ri Jesús, 
te kꞌu riꞌ xusuꞌ rukꞌ ru wiꞌ. Ronojel kꞌu ru pam ri ja xnoj che ru kꞌokꞌal ri 
kunabꞌal. 4 Te riꞌ jun chke ru tijoxelabꞌ ri Jesús, ri jun ri käjachow na, ri 
Judas Iscariote ru kꞌojol ri tat Simón, xubꞌij: 5 ¿Jas che man xkꞌiyix ta waꞌ 
we kꞌokꞌalaj kunabꞌal riꞌ che oxibꞌ cientos quetzales, xyiꞌ ta kꞌu ri puaq 
chke ri mebꞌaꞌibꞌ? —xchaꞌ.

6 Man qas tzij tä kꞌut chi ri tat Judas xa kutoqꞌobꞌisaj ki wäch ri 
mebꞌaꞌibꞌ chi jeꞌ xubꞌij waꞌ, xane rumal chi are jun elaqꞌom. Pu qꞌabꞌ kꞌu 
ri areꞌ kꞌo wi ri kꞌolibꞌal puaq. Xa je riꞌ xkowinik xrelaqꞌaj ri puaq ri kꞌo 
rukꞌ. 7 Te riꞌ xubꞌij ri Jesús che: ¡Mabꞌan waꞌ che ri ixoq! U kꞌolom kꞌu bꞌi ri 
kꞌokꞌalaj kunabꞌal riꞌ kꞌä mäjoq kinmuqik. 8 Amaqꞌel kꞌut e kꞌo ri mebꞌaꞌibꞌ 
iwukꞌ, are kꞌu ri in man in kꞌo tä iwukꞌ amaqꞌel ronojel qꞌij, —xcha chke.

Käkitzijobꞌela kibꞌ ri ki nimaqil ri winaq aj Israel 
jas käkaꞌn chukämisaxik ri tat Lázaro

9 E kꞌia kꞌu chke ri winaq aj Israel xkito chi ri Jesús kꞌo pa ri alaj 
tinimit Betania, xebꞌeꞌ kꞌu jelaꞌ man xuwi tä che rilik ri Jesús, xane 
xuqujeꞌ che rilik ri tat Lázaro ri xkꞌastajisax rumal ri Jesús chkixol ri 
käminaqibꞌ. 10 Are kꞌu ri ki nimaqil sacerdotes xjunamataj ri ki chomanik 
chukämisaxik ri tat Lázaro xuqujeꞌ. 11 Rumal kꞌu rech ri areꞌ e kꞌia chke 
ri winaq aj Israel tajin käkitas kibꞌ chkij ri ki nimaqil sacerdotes rech 
kekojon che ri Jesús.

Kok ri Jesús pa ri tinimit Jerusalén
12 E kꞌia winaq e bꞌenaq pa ri tinimit Jerusalén che ri nimaqꞌij Pascua. 

Chukabꞌ qꞌij xkito chi ri Jesús kopan na pa ri tinimit. 13 Te riꞌ xkijol u xaq 
taq palmas, xkikꞌam bꞌik, xebꞌeꞌ kꞌu chukꞌulaxik ri Jesús. Ko xechꞌawik, 
xkibꞌij: ¡Chnimarisax u qꞌij ri Dios! ¡Utz re ri petinaq pa ru bꞌiꞌ ri Qajaw 
Dios! ¡Tewchital bꞌaꞌ ri nim taqanel pa ki wiꞌ ri winaq aj Israel! —xechaꞌ.

14 Ri Jesús xuriq jun burro, xkiejen kꞌu chrij, jas ri kubꞌij ru Loqꞌ Pixabꞌ 
ri Dios ri Tzꞌibꞌtalik:
 15 Mixej iwibꞌ, winaq aj Sión.

¡Chiwilampeꞌ! Petinaq ri Jun
ri kätaqan na pi wiꞌ,

kiejeninaq chrij jun burro,
—kächaꞌ.

16 Pa taq ri qꞌij riꞌ ru tijoxelabꞌ ri Jesús man xkichꞌobꞌ tä ri tajin 
käbꞌantajik. Te kꞌu riꞌ aretaq xnimarisax u qꞌij ri Jesús, xnaꞌtaj chke chi 
ronojel waꞌ ri kilom are tzꞌibꞌtal loq chrij ri Areꞌ, ronojel kꞌut bꞌantajinaq.

17 Ri winaq ri e kꞌo rukꞌ ri Jesús aretaq xusikꞌij loq ri tat Lázaro pa ri muqubꞌal, 
xukꞌastajisaj kꞌu chkixol ri käminaqibꞌ, xkitzijoj waꞌ ri xkilo. 18 Rumal riꞌ ri winaq 
xebꞌel loq chukꞌulaxik ri Jesús, rumal chi xketamaj we kajmabꞌal etal riꞌ ri 
xubꞌano. 19 Are kꞌu ri tataꞌibꞌ fariseos xkibꞌij chbꞌil taq kibꞌ: Kil bꞌaꞌ alaq chi man kꞌo 
tä jas kujkowin chubꞌanik. ¡Chilampe alaq! Konojel ri winaq kebꞌeꞌ rukꞌ, —xechaꞌ.

Jujun winaq aj Grecia ketzukun che ri Jesús
20 Chkixol ri winaq ri e bꞌenaq pa ri tinimit Jerusalén che qꞌijilanik pa 

ri nimaqꞌij, e kꞌo jujun winaq aj Grecia. 21 We winaq riꞌ xeopan rukꞌ ri tat 
Felipe ri aj Betsaida re Galilea, xkibꞌochiꞌj, xkibꞌij che: Tat, käqaj käqil u 
wäch ri Jesús, —xecha che.

22 Ri tat Felipe xeꞌk, xubꞌij che ri tat Andrés. Te kꞌu riꞌ ri kiebꞌ chik xebꞌeꞌk, 
xeꞌkibꞌij che ri Jesús. 23 Te riꞌ ri Jesús xubꞌij chke: Xuriq ri qꞌij ri känimarisax nu 
qꞌij in, in riꞌ ri Ralkꞌual ri Dios ri Qas Winaq. 24 Qas tzij kinbꞌij chiwe, chi we man 
käqaj ri jun u waqꞌäch triko pa ri ulew rech käqꞌayik, tajin wi riꞌ xaq jun u waqꞌäch 
triko. We kꞌu käqꞌayik, kätux na riꞌ, kuya kꞌu na kꞌia u wäch. 25 Apachin ta ne ri 
loqꞌ käril wi ru kꞌaslemal, käkäm na waꞌ ri winaq riꞌ, kutzaq na ronojel. Apachin 
kꞌu ri man loqꞌ taj käril wi ru kꞌaslemal cho we uwächulew, kutoꞌ na u wiꞌ riꞌ, kuriq 
kꞌu na ri kꞌaslemal ri man kꞌo tä u kꞌisik. 26 We kꞌo jun ri kraj käpatänin chwe, 
chpet wukꞌ. Jawijeꞌ kꞌu ri kinkꞌoji wi, chilaꞌ xuqujeꞌ käkꞌoji wi na ri patänil we. We 
kꞌo jun ri käpatänin chwe, käyiꞌ na u qꞌij rumal ri nu Tat, —xcha chke.

Ri Jesús kutzijoj chi käkäm na
27 Sibꞌalaj kꞌäx kinnaꞌ pa wanimaꞌ kämik. ¿Jas ta kꞌu lo ri kinbꞌij na? ¿A 

kinbꞌij ta kꞌut: “Tat, chintoꞌ la chuwäch ri käpe na pa nu wiꞌ kämik”? Are 

SAN JUAN 12

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



232

kꞌu waꞌ nu patän in petinaq, —xcha ri Jesús. 28 Tat, nimarisaj bꞌaꞌ la u qꞌij 
ri bꞌiꞌ la, —xchaꞌ.

Te kꞌu riꞌ kꞌo Jun ri xchꞌaw loq chikaj ri xubꞌij: Nu nimarisam u qꞌij, 
kinnimarisaj kꞌu na u qꞌij jumul chik, —xchaꞌ.

29 Are kꞌu ri winaq ri e kꞌo chilaꞌ ri tajin ketatabꞌenik xkibꞌij chi are 
jun kiäqulja ri xtatajik. Nikꞌiaj chik xkibꞌij: Are jun ángel ri xchꞌaw rukꞌ, 
—xechaꞌ.

30 Te riꞌ ri Jesús xubꞌij chke: Man rumal tä wech in xtatajik chi kꞌo Jun 
ri xchꞌaw loq chikaj, xane rumal iwech ix. 31 Kämik waꞌ ri qꞌij ri käqꞌat tzij 
puwiꞌ we uwächulew riꞌ. Kämik ri qꞌij ri käpaqchix apan ri jun ri kätaqan 
puwiꞌ we uwächulew. 32 Aretaq kꞌut ri in kinwalijisax chikaj, konojel 
kekaꞌy na chwe, sibꞌalaj käkikajmaj kꞌu na nu wäch, —xcha ri Jesús chke.

33 Xubꞌij waꞌ we tzij riꞌ chuqꞌalajisaxik jas u wäch kämikal kuriq na. 
34 Xechꞌaw kꞌu ri winaq, xkibꞌij che: Ri uj qa tom u sikꞌixik pa taq ri qa 
wuj re ri Pixabꞌ chi ri Cristo käkꞌasi na pa taq ri qꞌij ri junabꞌ ri kepetik. 
¿Jas kꞌu che käbꞌij la chi ri Ralkꞌual ri Dios ri Qas Winaq käwalijisax na 
chikaj? ¿Jachin chi kꞌu riꞌ ri Ralkꞌual ri Dios ri Qas Winaq? —xecha che.

35 Te riꞌ ri Jesús xubꞌij chke: Kämik riꞌ kꞌä kꞌo na ri saqil iwukꞌ, xa kꞌu 
kiebꞌ oxibꞌ qꞌij chik kꞌolik. Chixbꞌin bꞌaꞌ chanim ri kꞌä kꞌo ri saqil iwukꞌ, 
rech man kixkanaj tä kan pa qꞌequm. Jachin kꞌu ri käbꞌin pa qꞌequm, man 
kuchꞌobꞌ tä riꞌ jawijeꞌ ri keꞌ wi. 36 Chixkojon che ri saqil kämik, ri kꞌä kꞌo 
na ri saqil iwukꞌ. Je riꞌ rech ri ix, ix winaq chik rech ri saqil, —xcha ri 
Jesús chke.

Xuwi xbꞌitaj waꞌ we tzij riꞌ rumal ri Jesús, xeꞌ ri Areꞌ, xukꞌuꞌ ribꞌ 
chkiwäch.

Ri winaq aj Israel man kekojon tä che ri Jesús
37 Ri Jesús, pune xubꞌan kꞌia kajmabꞌal taq etal chkiwäch ri winaq aj 

Israel, ri e areꞌ man xekojon tä che. 38 Rajwaxik kꞌut chi käbꞌantaj na waꞌ 
jas ri u tzꞌibꞌam kan ri qa mam Isaías ri qꞌalajisal re ru Loqꞌ Pixabꞌ ri Dios 
ri kubꞌij:

Qajaw Dios, ¿jachin ta lo ri kojoninaq
che ru Loqꞌ Pixabꞌ ri Dios ri qa bꞌim?

¿Jachin ta lo chuwäch u kꞌutum wi
ri Qajaw Dios ru chuqꞌabꞌ?

—kächa riꞌ. 39 Rumal riꞌ man xekowin taj xekojonik, rumal chi xuqujeꞌ 
xutzꞌibꞌaj kan ri qa mam Isaías:
 40 Ri Dios xubꞌan moy chke, xuqujeꞌ

xubꞌano chi xeabꞌajir ri kanimaꞌ,
rech man käkil tä rukꞌ ri ki waqꞌäch,
man käkichꞌobꞌ tä rukꞌ ri ki chomabꞌal,
man ketzelej tä kꞌu wukꞌ in

rech kekunatajik, —kächa ri Dios,
—kächaꞌ. 41 Ri qa mam Isaías xubꞌij waꞌ we tzij riꞌ rumal chi ri areꞌ xrilo 
xnimarisax u qꞌij ri Jesús, xchꞌaw kꞌu chrij.

42 Pune je riꞌ, e kꞌia chke ri winaq aj Israel xekojon na che ri Jesús, 
xuqujeꞌ ne jujun chke ri nimaq ki bꞌanik. Man xkiqꞌalajisaj tä kꞌu kibꞌ 
chkiwäch ri winaq rumal chi xkixej kibꞌ chkiwäch ri tataꞌibꞌ fariseos, 
rech man keesax tä bꞌi pa ri rachoch Dios. 43 Ri e areꞌ kꞌut are utz xkil na 
chi käyiꞌ ki qꞌij kumal ri winaq chuwäch ri käyiꞌ ki qꞌij rumal ri Dios.

Ru tzij ri Jesús are käqꞌatow na tzij pa ki wiꞌ ri winaq
44 Ri Jesús sibꞌalaj ko xchꞌawik, xubꞌij: Jachin ri käkojon chwe in, 

man xuwi tä chwe in käkojon wi, xane xuqujeꞌ käkojon riꞌ che ri qa Tat 
ri xintaqow loq. 45 Jachin kꞌu ri kinril in, käril riꞌ xuqujeꞌ ri xintaqow 
loq. 46 In riꞌ ri kinya saqil, in petinaq cho ruwächulew rech jachin taq ri 
kekojon chwe, man kekanaj tä kan pa ri qꞌequm. 47 Jachin kꞌu ri kuta ri 
nu tzij, te kꞌu riꞌ man kunimaj taj, man in tä riꞌ ri kinqꞌatow tzij puwiꞌ chi 
käkꞌäjisax u wäch. Je riꞌ, rumal chi ri in man in petinaq tä chuqꞌatik tzij 
pa ki wiꞌ ri winaq ajuwächulew, xane in petinaq che ki toꞌik. 48 Jachin ri 
xa käretzelaj nu wäch, man kunimaj tä kꞌu ri nu tzij, kꞌo ri käqꞌatow na 
tzij puwiꞌ chi käkꞌäjisax u wäch. Ri tzij ri nu bꞌim e are riꞌ ri keqꞌatow na 
tzij puwiꞌ pa ri kꞌisbꞌal qꞌij. 49 Man xaq tä kꞌu pa we wi in kinchꞌawik. Ri 
qa Tat ri xintaqow loq, are ri Areꞌ u bꞌim chwe jachike ri kinbꞌij xuqujeꞌ 
jachike ri kinkꞌutu. 50 Wetam kꞌut chi ru taqanik ri nu Tat are re kꞌaslemal 
ri man kꞌo tä u kꞌisik. Xa je riꞌ, ri kinbꞌij, are kinbꞌij jas ri in taqom wi 
rumal ri qa Tat.

Ri Jesús kuchꞌaj ri kaqan ru tijoxelabꞌ

13  1 Xa kꞌu jun qꞌij chik kraj che ri nimaqꞌij, Pascua u bꞌiꞌ. Retam 
chi kꞌu ri Jesús chi xuriq ri qꞌij ri kuya na kan ruwächulew, 

kätzelej kꞌu rukꞌ ru Tat. Ri Areꞌ amaqꞌel ronojel qꞌij sibꞌalaj loqꞌ xeril wi ru 
tijoxelabꞌ cho ruwächulew. Pa ri qꞌij riꞌ tajin kukꞌut chkiwäch chi sibꞌalaj 
loqꞌ kerilo, chi man kꞌo tä u kꞌisik ri ki loqꞌal chuwäch.

2 Tajin käkaꞌn ri wiꞌm re bꞌenaq qꞌij. Ri Itzel kꞌut u yoꞌm chi pa ranimaꞌ 
ri tat Judas Iscariote ru kꞌojol ri tat Simón chi pa ri aqꞌabꞌ riꞌ kujach na 
ri Jesús. 3 Retam kꞌu ri Jesús chi ronojel taqanik yoꞌm pu qꞌabꞌ rumal ru 
Tat. Retam chi rukꞌ ri Dios petinaq wi ri Areꞌ, xuqujeꞌ chi rukꞌ ri Dios 
kätzelej wi. 4 Xwalij kꞌu ri Jesús chiꞌ ri mesa, xresaj ru qꞌuꞌ, xukꞌam jun 
toalla, xuxim kꞌu waꞌ xeꞌ ru pam. 5 Te riꞌ xuya joron pa jun palangana, 
xuchap u chꞌajik kaqan ru tijoxelabꞌ, xusuꞌ kꞌu rukꞌ ri toalla ri ximital xeꞌ 
ru pam.

6 Aretaq kraj kuchꞌaj raqan ri tat Pedro, ri areꞌ xubꞌij che ri Jesús: 
Wajaw, ¿a kächꞌaj kꞌu la ri waqan in? —xcha che. 

p 13:23 Pa ri wuj riꞌ ri xtzꞌibꞌax rumal ri San Juan, aretaq ri Juan kächꞌaw chrij chbꞌil ribꞌ, 
amaqꞌel kubꞌij chi are “ri tijoxel ri sibꞌalaj loqꞌ kil wi rumal ri Jesús” o “ri sibꞌalaj loqꞌ 
chuwäch”. 

7 Ri Jesús xchꞌawik, xubꞌij che: Kämik riꞌ man kachꞌobꞌ taj jas ri tajin 
kinbꞌano, kꞌä teꞌ bꞌaꞌ pa jun qꞌij chik kachꞌobꞌ na, —xcha che.

8 Are kꞌu ri tat Pedro xubꞌij che: Ri in, man kꞌo tä jumul kinya che la chi 
kächꞌaj la ri waqan in, —xcha che.

Ri Jesús xubꞌij che: We man kinchꞌaj tä ri awaqan, man kuyaꞌ taj 
katkꞌoji wukꞌ, —xcha che.

9 Ri tat Simón Pedro xubꞌij che: Wajaw, man xuwi tä bꞌaꞌ ri waqan, xane 
chꞌaja la ri nu qꞌabꞌ xuqujeꞌ ri nu jolom, —xcha che.

10 Are kꞌu ri Jesús xubꞌij che: Jachin ri teꞌ xtoꞌtaj che ri atinem man rajwaxik 
tä chik kuchꞌaj ribꞌ, xane xaq xuwi chi ri raqan, rumal chi ronojel ru cuerpo 
chꞌajchꞌoj chik. Ri ix, ix chꞌajchꞌoj chik, pune man iwonojel taj, —xcha che.

11 Ri Jesús ya retam chik jachin ri käjachow na. Rumal riꞌ xubꞌij: “Man 
iwonojel tä ri ix, ix chꞌajchꞌoj,” —xcha chke.

12 Aretaq ri Jesús xtoꞌtaj chuchꞌajik ri kaqan ru tijoxelabꞌ, xukꞌam ru qꞌuꞌ, 
xukoj chrij, xtꞌuyi chi kꞌu jumul chiꞌ ri mesa. Xubꞌij kꞌu chke: ¿A kichꞌobꞌo 
jas kel kubꞌij waꞌ ri xinbꞌan chiwe? —xcha chke. 13 Ri ix kibꞌij Qajtij, xuqujeꞌ 
Qajaw, —kixcha chwe. Qas tzij ri kibꞌij, rumal chi in kꞌu riꞌ. 14 We in, ri in 
Iwajtij, ri in Iwajaw nu chꞌajom ri iwaqan, ri ix xuqujeꞌ rajwaxik bꞌaꞌ kichꞌaj ri 
iwaqan chbꞌil taq iwibꞌ. 15 Ri in nu yoꞌm jun kꞌutbꞌal chiwäch rech ri ix xuqujeꞌ 
jeꞌ kibꞌano jas ri nu bꞌanom in chiwe. 16 Qas tzij kinbꞌij chiwe chi man kꞌo tä 
jun patäninel ri nim na u bꞌanik chuwäch ru patrón, xuqujeꞌ man kꞌo tä jun 
taqoꞌn ri nim na u bꞌanik chuwäch ri taqowinaq bꞌik. 17 We kichꞌobꞌ waꞌ we riꞌ, 
kitaqej kꞌu u bꞌanik, utz kꞌu iwe riꞌ, —xcha chke.

18 Ri tajin kinbꞌij chanim, man kinbꞌij tä waꞌ chiwij iwonojel ri ix. Ri in 
wetam jachin taq ri e chaꞌtal wumal. Rajwaxik kꞌut jeꞌ käbꞌantaj na jas ri kubꞌij 
ru Loqꞌ Pixabꞌ ri Dios ri Tzꞌibꞌtalik: “Ri jun ri käwiꞌ junam wukꞌ u bꞌanom u 
kꞌulel chwe,” —kächa riꞌ. 19 Kinbꞌij waꞌ chiwe chanim kꞌä mäjaꞌ käbꞌantajik, 
rech aretaq käbꞌantaj waꞌ, ri ix kikojo chi In Riꞌ. 20 Qas tzij kinbꞌij chiwe, chi 
jachin ri kukꞌulaj ri kintaq bꞌik, in riꞌ kinukꞌulaj. Jachin kꞌu ri kinukꞌulaj in, 
kukꞌulaj riꞌ ri xintaqow loq, —xcha ri Jesús chke ru tijoxelabꞌ.

Ri Jesús kubꞌij chi käjach na rumal ri tat Judas
21 Aretaq xbꞌitaj waꞌ we tzij riꞌ rumal ri Jesús, sibꞌalaj xunaꞌ kꞌäx pa 

ranimaꞌ. Qas chi saqil xubꞌij chkiwäch ru tijoxelabꞌ: Qas tzij kinbꞌij chiwe 
chi jun chiwe are kinjachow na, —xcha chke.

22 Te riꞌ ri tijoxelabꞌ xkichap u kaꞌyexik kibꞌ ri jun rukꞌ ri jun chik, man 
xkichꞌobꞌ tä kꞌu jachin ri tajin kubꞌij ri Jesús. 23 Jun chke ru tijoxelabꞌ ri Jesús, 
ri jun ri sibꞌalaj loqꞌ chuwäch p tajin käwiꞌ chuxkut chiꞌ ri mesa. 24 Ri tat Simón 

Pedro xubꞌij che rareꞌ pa memal chi kutaꞌ che ri Jesús jachin ri tajin kubꞌij. 25 Te 
riꞌ ri areꞌ xqebꞌ rukꞌ ri Jesús, xutaꞌ che: Wajaw, ¿jachin riꞌ ri käbꞌij la? —xcha che.

26 Xchꞌaw kꞌu ri Jesús, xubꞌij che: Kinrubꞌ na jun chꞌäqap kaxlan wa. 
Jachin kꞌu che ri kinya wi waꞌ, are ri areꞌ, —xcha che.

Xurubꞌ kꞌu ri chꞌäqap kaxlan wa, xuya che ri tat Judas Iscariote, u kꞌojol 
ri tat Simón. 27 Xuwi xkꞌamtaj ri chꞌäqap kaxlan wa rumal ri tat Judas, 
xok ri Satanás pa ranimaꞌ. Xubꞌij kꞌu ri Jesús che: Ri kachomaj kabꞌano, 
chabꞌana waꞌ chanim, —xcha che.

28 Man kꞌo tä kꞌu jun chke ri tajin kewiꞌ chiꞌ ri mesa ri xuchꞌobꞌo jas che 
ri Jesús xubꞌij waꞌ we tzij riꞌ che. 29 Ketam kꞌut chi ri tat Judas pu qꞌabꞌ kꞌo 
wi ri kꞌolibꞌal puaq, rumal riꞌ jujun xkichomaj chi ri Jesús are tajin kubꞌij 
che chi kuloqꞌ ri rajwaxik chke che ri nimaqꞌij o kuya jubꞌiqꞌ puaq che ki 
toꞌik ri mebꞌaꞌibꞌ. 30 Xuwi kꞌu xkꞌamtaj ri chꞌäqap kaxlan wa rumal ri tat 
Judas, xel bꞌi ri areꞌ. Chaqꞌabꞌ chi kꞌu riꞌ.

Ri kꞌakꞌ taqanik ri xuya ri Jesús
31 Aretaq elinaq chi bꞌi ri tat Judas, xubꞌij ri Jesús: Kämik käqꞌalajin na chi 

qas nim nu qꞌij in, in riꞌ ri Ralkꞌual ri Dios ri Qas Winaq. Rumal kꞌu wech in 
känimarisax na u qꞌij ri Dios. 32 We rumal wech in, in riꞌ ri Ralkꞌual ri Dios ri 
Qas Winaq, känimarisax na u qꞌij ri Dios, xuqujeꞌ ri Dios kunimarisaj na nu qꞌij 
in. Chanim kꞌut kubꞌan na waꞌ. 33 Ix riꞌ, ix jeꞌ ta ne alaj taq walkꞌual, man naj tä 
chik in kꞌo iwukꞌ. Ri ix kinitzukuj na. Jas kꞌu ri xinbꞌij chke ri winaq aj Israel, 
jeꞌ xuqujeꞌ kinbꞌij chiwe ix: Man kixkowin taj kixeꞌ chilaꞌ jawijeꞌ ri kineꞌ wi in. 
34 Kinya kꞌu kan we kꞌakꞌ taqanik riꞌ chiwe: Chiwaj iwibꞌ chbꞌil taq iwibꞌ. Jeꞌ jas 
ri in kixwaj, jeꞌ bꞌaꞌ chibꞌana ix, chiwaj iwibꞌ chbꞌil taq iwibꞌ. 35 We kiwaj iwibꞌ 
chbꞌil taq iwibꞌ, konojel ri winaq käketamaj na chi ri ix, ix nu tijoxelabꞌ, —xcha 
ri Jesús chke.

Ri Jesús kutzijoj apanoq chi ri tat Pedro kubꞌij na chi man retam tä u wäch
36 Ri tat Simón Pedro xutaꞌ che ri Jesús: Qajaw, ¿jawijeꞌ keꞌ wi la? —xcha che.
Ri Jesús xchꞌawik, xubꞌij che: Jawijeꞌ ri kineꞌ wi, ri at man katkowin taj 

kateꞌ wukꞌ kämik. Kꞌä te kꞌu riꞌ kateꞌ na wukꞌ, —xcha che.
37 Xubꞌij kꞌu ri tat Pedro che: Wajaw, ¿jas che man kinkowin taj kineꞌ 

ukꞌ la kämik? Ri in kinya nu tzij chi kinkäm rumal ech la, —xcha che.
38 Ri Jesús xchꞌawik, xubꞌij che: ¿A qas tzij kaya a tzij chi katkäm rumal 

wech in? —xcha che. Qas tzij kinbꞌij chawe chi kabꞌij na oxmul chi man 
awetam tä nu wäch mäjoq koqꞌ ri amaꞌ äkꞌ, —xcha che.

Waral käqil wi chi ri Jesús are jeꞌ jas jun bꞌe 
ri kopan rukꞌ ri qa Tat chilaꞌ chikaj

14  1 Xaq mäqꞌoxow iwanimaꞌ. Chikuꞌbꞌa i kꞌux chrij ri Dios, xuqujeꞌ 
chikuꞌbꞌa i kꞌux chwij in. 2 Cho rachoch ri nu Tat kꞌo kꞌia ri jeꞌl 

q 14:6 Ri tzij pa griego are waꞌ: “In riꞌ ri bꞌe, in riꞌ ri qas tzij, in riꞌ ri kꞌaslemal”. 

taq ja ri kuyaꞌ kixkꞌoji wi. We ta mat je riꞌ, nu bꞌim ta riꞌ chiwe. Kineꞌ 
bꞌaꞌ, kinbꞌana u bꞌanik jun ja ri kuyaꞌ kixkꞌoji wi. 3 Aretaq in bꞌenaq chik, 
bꞌantajinaq chi u bꞌanik ri ja ri kixkꞌoji wi, kinpe chi na che i kꞌamik bꞌi 
wukꞌ rech ri ix kixekꞌol chilaꞌ jawijeꞌ ri in kꞌo wi. 4 Ri ix iwetam jawijeꞌ 
ri kineꞌ wi, xuqujeꞌ iwetam ri bꞌe ri kopan chilaꞌ, —xcha ri Jesús chke ru 
tijoxelabꞌ.

5 Ri tat Tomás xubꞌij che: Qajaw, man qetam taj jawijeꞌ ri keꞌ wi la. ¿Jas 
ta kꞌu käqaꞌn che retamaxik ri bꞌe? —xcha che.

6 Ri Jesús xchꞌawik, xubꞌij che: In riꞌ kinkꞌut ri bꞌe, ri in kinkꞌut ri qas 
tzij, xuqujeꞌ ri in kinya na ri kꞌaslemal. q Xaq xuwi rumal wech in jun 
winaq käkowinik kopan rukꞌ ri qa Tat. 7 We ta ri ix qas iwetam nu wäch, 
iwetam ta u wäch riꞌ ri nu Tat xuqujeꞌ. Iwetam chi kꞌu u wäch riꞌ kämik 
rumal chi amaqꞌel tajin kiwil u wäch ri Areꞌ, —xcha che ri tat Tomás.

8 Te riꞌ xubꞌij ri tat Felipe che: Qajaw, kꞌutu bꞌaꞌ la ri qa Tat chqawäch, 
xuwi waꞌ rajwaxik chqe, —xcha che.

9 Ri Jesús xchꞌawik, xubꞌij che: Felipe, ojer chi riꞌ in kꞌo iwukꞌ, ¿te kꞌu 
riꞌ man awetam tä nu wäch? Jachin ri rilom nu wäch in, rilom u wäch 
riꞌ ri nu Tat. ¿Jas che kataꞌ chwe chi kinkꞌut ri qa Tat chiwäch? 10 ¿A mat 
kikojo chi ri in, in kꞌo rukꞌ ri qa Tat, xuqujeꞌ chi ri qa Tat kꞌo wukꞌ in? Ri 
tzij ri kinbꞌij chiwe man xaq tä in kinbꞌinik. Ri qa Tat ri käjeqi wukꞌ in, 
are ri Areꞌ ri käbꞌanow ri chak. 11 Chikojoꞌ chi ri in, in kꞌo rukꞌ ri qa Tat, 
xuqujeꞌ chi ri qa Tat, Are kꞌo wukꞌ in. We man je riꞌ, chixkojon bꞌaꞌ chwe 
rumal ri kinbꞌano. 12 Qas tzij kinbꞌij chiwe, chi jachin ri käkojon chwe, 
kubꞌan na re xuqujeꞌ ri kajmabꞌal ri kinbꞌan in. Nimaq taq kajmabꞌal kꞌut 
chuwäch waꞌ kubꞌan na rumal chi ri in kineꞌk jawijeꞌ ri kꞌo wi ri qa Tat. 
13 Ronojel kꞌu ri kitaꞌ che ri qa Tat pa ri nu bꞌiꞌ, ri in kinbꞌan na rech ri in 
u Kꞌojol ri Dios kinqꞌalajisaj chi nim na u qꞌij ri qa Tat. 14 Ri in kinbꞌan na 
apachike ri kitaꞌ chwe pa ri nu bꞌiꞌ.

Ri Jesús kubꞌij chi kutaq na loq ri Loqꞌalaj Espíritu
15 We ri ix qas kiniwaj, kinimaj na riꞌ ri nu taqanik. 16 Ri in kꞌut 

kinbꞌochiꞌj na ri nu Tat chi kutaq loq Jun ri kixutoꞌ, ri kuwalijisaj na 
iwanimaꞌ, rech käkꞌoji iwukꞌ amaqꞌel ronojel qꞌij. 17 Are waꞌ ri Loqꞌalaj 
Espíritu ri kubꞌij ri qas tzij. Ri winaq ajuwächulew man kekowin taj 
käkikꞌamo rumal chi man kilom tä u wäch, xuqujeꞌ man ketam tä u wäch. 
Are kꞌu ri ix iwetam u wäch rumal chi ri Areꞌ kꞌo iwukꞌ, käjeqi kꞌu na 
pa ri iwanimaꞌ amaqꞌel ronojel qꞌij. 18 Man kixinya tä kanoq xaq i tukiel. 
Kintzelej na loq rech kinkꞌoji iwukꞌ. 19 Xaq kiebꞌ oxibꞌ qꞌij chik, ri winaq 
man käkil tä chi na nu wäch. Are kꞌu ri ix, ix kiwil na nu wäch. Ri ix kꞌut 
kixkꞌasi na rumal chi ri in, in kꞌaslik. 20 Pa ri qꞌij riꞌ ri ix kiwetamaj na chi 

ri in, in kꞌo rukꞌ ri nu Tat, xuqujeꞌ chi ri ix, ix kꞌo wukꞌ in. Kiwetamaj na 
chi ri in, in kꞌo iwukꞌ ix. 21 Jachin ri retam ri nu taqanik xuqujeꞌ kunimaj 
waꞌ, kukꞌut riꞌ chi qas tzij kinraj. Loqꞌ kꞌut kil wi na rumal ri nu Tat jachin 
ri kinraj. Ri in xuqujeꞌ loqꞌ kinwil wi, kinkꞌut kꞌu na wibꞌ chuwäch.

22 Ri tat Judas (man are tä ri Judas Iscariote) xutaꞌ che ri Jesús, xubꞌij: 
Qajaw, ¿jas lo waꞌ chi chqawäch uj käkꞌut wi ibꞌ la, man chkiwäch tä kꞌu 
ri winaq ajuwächulew? —xcha che.

23 Ri Jesús xchꞌawik, xubꞌij che: Jachin ri kinraj kunimaj riꞌ ri kinbꞌij. 
Loqꞌ kꞌut kil wi na ri areꞌ rumal ri nu Tat. Ri nu Tat, xuqujeꞌ ri in kujpe 
na, kujjeqiꞌ na rukꞌ. 24 Jachin ri man kinraj taj man kunimaj tä riꞌ ri 
kinbꞌij. Ri tzij ri tajin kitatabꞌej man are tä nu tzij in, xane u tzij ri nu Tat 
ri xintaqow loq.

25 Tajin kinbꞌij ronojel waꞌ we tzij riꞌ chiwe che taq ri qꞌij riꞌ ri kꞌä in 
kꞌo iwukꞌ. 26 Are kꞌu ri Loqꞌalaj Espíritu ri kutaq na loq ri nu Tat pa ri 
nu bꞌiꞌ rech kixutoꞌ, rech kukuꞌbꞌisaj i kꞌux, ri Areꞌ kꞌut kukꞌut na ronojel 
chiwäch. Kunaꞌtaj kꞌu na chiwäch ronojel ri nu bꞌim chiwe.

27 Rukꞌ utzil kixinya kanoq. Kinya chiwe chi kuxlan ri iwanimaꞌ, man 
junam tä kꞌu waꞌ rukꞌ ri käkiya ri winaq ajuwächulew. Mäqꞌoxow bꞌaꞌ 
iwanimaꞌ, mixej kꞌu iwibꞌ. 28 Ri ix xito aretaq xinbꞌij chi kineꞌk, kinpe chi 
kꞌu na jumul chik rech kinkꞌoji iwukꞌ. We ta qas tzij kiniwaj, xixkikot 
ta riꞌ aretaq xinbꞌij chi kineꞌ rukꞌ ri nu Tat. Je riꞌ, rumal chi ri nu Tat 
are nim na u qꞌij chnuwäch in. 29 Kinbꞌij apan waꞌ we riꞌ chiwe kꞌä mäjaꞌ 
käbꞌantajik, rech aretaq käbꞌantaj waꞌ, kixkojon na.

30 Man kꞌo tä chi kꞌia tzij kinbꞌij chiwe. Käpe kꞌu ri jun ri kꞌo u taqanik 
puwiꞌ we uwächulew. Man käkowin tä kꞌu ri areꞌ kätaqan pa nu wiꞌ in. 
31 Rajwaxik wi chi jeꞌ käbꞌantaj na waꞌ, rech ri winaq käketamaj chi 
loqꞌ ri nu Tat chnuwäch, kinbꞌan kꞌut jas ri in u taqom wi. ¡Chixwalijoq! 
Chujel bꞌi waral, —xcha ri Jesús chke ru tijoxelabꞌ.

Waral käqil wi ri kꞌutbꞌal chrij ri juwiꞌ uvas

15  1 In riꞌ ri juwiꞌ uvas, ri qas utzalaj tikoꞌn. Ri nu Tat kꞌut, Are ri 
ajchak ri keilow ri juwiꞌ taq uvas. 2 Konojel ri alaj taq u qꞌabꞌ 

ri juwiꞌ uvas ri man käkiya tä ki wäch keꞌresaj na apanoq. Are kꞌu ri 
käkiya ki wäch kerilo keubꞌan ki bꞌanik rech sibꞌalaj kewächin na. 3 Ri ix 
chꞌajchꞌoj chi ri iwanimaꞌ rumal ri tijonik ri nu yoꞌm chiwe. 4 Chibꞌana 
bꞌaꞌ xa jun wukꞌ in, jas ri in nu bꞌanom xa jun iwukꞌ ix. Jeꞌ jas jun alaj 
u qꞌabꞌ ri juwiꞌ uvas man käkowin taj kuya u wäch xaq u tukiel we man 
tiqil che ri raqan, je riꞌ xuqujeꞌ ri ix, ix jeꞌ jas jun tikoꞌn ri man käwächin 
taj we man kibꞌan xa jun wukꞌ in.

5 In riꞌ ri juwiꞌ uvas. Are kꞌu ri ix, ix ri alaj taq u qꞌabꞌ ri juwiꞌ uvas. 
Jachin ri kubꞌan xa jun wukꞌ in, kinbꞌan kꞌu xa jun in rukꞌ ri areꞌ, are riꞌ 
sibꞌalaj käwächin na. Man kꞌo tä kꞌu jas kixkowin ix chubꞌanik we man in 

kꞌo in iwukꞌ. 6 Jachin ri man kubꞌan tä xa jun wukꞌ in, käkꞌiäq na apanoq, 
kächaqiꞌj kꞌu na jeꞌ jas ru qꞌabꞌ taq ri cheꞌ ri kemolik, keporox pa qꞌaqꞌ.

7 We ri ix xa ix jun wukꞌ in, man käsach tä kꞌu ri nu tijonik chiwe, kuyaꞌ 
kitaꞌ jachike ri kiwaj, käyaꞌtaj kꞌu na waꞌ chiwe. 8 Ri nu Tat känimarisax 
na u qꞌij aretaq ri ix jeꞌ kibꞌan waꞌ jas juwiꞌ uvas ri sibꞌalaj käwächinik. Je 
waꞌ riꞌ qas tzij kixok che nu tijoxelabꞌ. 9 Ri in kixwaj ix jas ri nu Tat kinraj 
in. Chitaqej bꞌaꞌ kiwaj iwibꞌ jas ri nu bꞌanom in chiwe. 10 We kinimaj ri nu 
taqanik, kitaqej na riꞌ kiwaj iwibꞌ jas ri nu bꞌanom in chiwe jeꞌ jas ri in 
kinnimaj ru taqanik ri nu Tat, ri Areꞌ kꞌut tajin wi loqꞌ kinrilo.

11 Jeꞌ kintzijoj waꞌ chiwe rech kixkikot wukꞌ, je kꞌu riꞌ qas käkikot na 
ri iwanimaꞌ. 12 Ri nu taqanik are waꞌ: Chiwaj iwibꞌ chbꞌil taq iwibꞌ, jeꞌ jas 
ri in kixwaj ix. 13 Ri rutzil ranimaꞌ jun winaq ri más nim ri kuyaꞌ käkꞌoji 
pa ranimaꞌ are laꞌ chi kuya riꞌ ru kꞌaslemal che ki kꞌexwäch ri e utz rukꞌ. 
14 Ri ix qas ix utz wukꞌ in we kibꞌano jas ri kixintaq wi. 15 Ya man kinbꞌij 
tä patänil taq we chiwe, rumal chi ri patäninel man retam tä riꞌ jas ri 
kubꞌan ru patrón. Xane kinbꞌij chiwe chi qas ix utz wukꞌ in rumal chi nu 
kꞌutum chiwäch ronojel ri u bꞌim ri nu Tat chwe. 16 Ri ix man xinichaꞌ tä 
in, xane in riꞌ ri xixinchaꞌ ix. Xinya kꞌu pi qꞌabꞌ chi jeꞌ kibꞌano jas juwiꞌ 
uvas ri sibꞌalaj käwächinik. Ri wächinik ri kiya man käsach tä u wäch. Je 
kꞌu riꞌ ri nu Tat kuya na chiwe jachike ri kitaꞌ che pa ri nu bꞌiꞌ. 17 Are bꞌaꞌ 
waꞌ ri kixintaq wi: Chiwaj iwibꞌ chbꞌil taq iwibꞌ ri jun rukꞌ ri jun chik, —
xcha chke.

Ri winaq ajuwächulew käketzelaj u wäch 
ri Jesús xuqujeꞌ ri e rech ri Areꞌ

18 We ri winaq ajuwächulew käketzelaj i wäch, chiwetamaj chi in riꞌ 
xketzelaj nu wäch nabꞌe. 19 We ta ri ix, ix rech ruwächulew, ri winaq 
ajuwächulew kixkaj ta riꞌ, jeꞌ jas ri e areꞌ sibꞌalaj kekaj ri kachiꞌl. Ri 
in kꞌut xixinchaꞌ chkixol ri winaq ajuwächulew, rumal kꞌu riꞌ ri winaq 
ajuwächulew käketzelaj i wäch rumal chi man ix jun tä chi kukꞌ. 
20 Chnaꞌtaj bꞌaꞌ chiwe jas ri xinbꞌij chiwe: “Man kꞌo tä jun patäninel ri 
nim na u bꞌanik chuwäch ru patrón.” We ri in käbꞌan kꞌäx chwe kumal ri 
winaq, ri ix xuqujeꞌ käbꞌan na kꞌäx chiwe kumal. We kꞌu ki nimam ri nu 
tijonik in, xuqujeꞌ käkinimaj na ri i tijonik ix. 21 Ronojel waꞌ we kꞌäx riꞌ 
käbꞌan na chiwe kumal ri winaq rumal wech in, rumal chi man ketam tä 
u wäch ri xintaqow loq.

22 Mat kꞌo ki mak we winaq riꞌ we ta mat xinpe che ki tzijobꞌexik. 
Kämik kꞌut man kuyaꞌ taj käkibꞌij chi man kꞌo tä ki mak. 23 Jachin kꞌu taq 
ri käketzelaj nu wäch in, käketzelaj u wäch riꞌ ri nu Tat xuqujeꞌ. 24 Mat 
kꞌo ki mak riꞌ we ta mat kꞌo ri nu bꞌanom chkixol ri man kꞌo tä chi jun 
bꞌanowinaq. Ri e areꞌ kꞌut kilom ronojel ri nu bꞌanom. Pune je riꞌ käketzelaj 
nu wäch in, xuqujeꞌ käketzelaj u wäch ri nu Tat. 25 Rajwaxik kꞌut chi jeꞌ 

käbꞌantaj na waꞌ rumal chi qas jeꞌ kel na jas ri tzꞌibꞌtal kan pa ri ki Pixabꞌ: 
“Xketzelaj nu wäch, man kꞌo tä kꞌu mak xinbꞌan chkij,” —kächaꞌ.

26 Aretaq kꞌut käpe ri Jun ri kätobꞌan chiwe, ri kuwalijisaj iwanimaꞌ, 
ri Loqꞌalaj Espíritu ri kubꞌij ri qas tzij, ri kintaq na loq aretaq in kꞌo chi 
rukꞌ ri qa Tat, ri Areꞌ kuqꞌalajisaj na ri qas tzij chwij. 27 Ri ix xuqujeꞌ 
kiqꞌalajisaj na ri qas tzij chwij, rumal chi ri ix kꞌolinaq wukꞌ petinaq loq, 
—xcha ri Jesús chke ru tijoxelabꞌ.

16  1 Kinbꞌij waꞌ we tzij riꞌ chiwe rech man kubꞌan tä kiebꞌ i kꞌux, 
kixtzaq kꞌut. 2 Kixesax kꞌu na loq pa taq ri rachoch Dios. Je riꞌ 

chi kopan na ri qꞌij aretaq apachin ri kixkämisanik kuchomaj na chi tajin 
käpatänin che ri Dios. 3 Jeꞌ käkaꞌn na waꞌ rumal chi man kꞌo tä jumul ri 
qas xketamaj u wäch ri nu Tat, man kꞌo tä kꞌu jumul ri xketamaj nu wäch 
in. 4 Kinbꞌij apan ronojel waꞌ chiwe, rech aretaq kuriq ri qꞌij riꞌ, känaꞌtaj 
chiwe chi ri in nu bꞌim chi waꞌ chiwe, —xcha ri Jesús.

Waral käqil wi ri kubꞌan ri Loqꞌalaj Espíritu

Man xinbꞌij tä waꞌ chiwe petinaq loq rumal chi ri in, in kꞌo iwukꞌ. 
5 Kämik kꞌut kineꞌk rech kinekꞌol rukꞌ ri Jun ri xintaqow loq. Man kꞌo tä 
kꞌu jun chiwe kutaꞌ chwe jawijeꞌ ri kineꞌ wi. 6 Xa kꞌu xixbꞌisonik rumal 
chi xinbꞌij waꞌ we tzij riꞌ chiwe. 7 Kinbꞌij kꞌu ri qas tzij chiwe: Are utz na 
chiwe ix chi kineꞌk. We ta kꞌu man kineꞌk, man käpe tä riꞌ ri Jun ri käkꞌoji 
iwukꞌ che i toꞌik, ri kuwalijisaj iwanimaꞌ. We kꞌu kineꞌk, kintaq na loq. 
8 Aretaq käpe ri Areꞌ kuya na pa kanimaꞌ ri winaq chi käkichꞌobꞌo chi kꞌo 
ki mak, chi rajwaxik käkaꞌn ri jikomal pa ri ki kꞌaslemal, xuqujeꞌ chi ri 
Dios kuqꞌat na tzij pa ki wiꞌ. 9 Kꞌo ki mak rumal chi man kekojon tä chwe. 
10 Käketamaj kꞌu na chi rajwaxik u bꞌanik ri jikomal pa ri ki kꞌaslemal 
rumal chi ri in kineꞌ rukꞌ ri nu Tat, ri ix kꞌut man kiwil tä chi na nu wäch. 
11 Käketamaj na chi ri Dios kuqꞌat na tzij pa ki wiꞌ rumal chi ri jun ri 
kätaqan puwiꞌ ruwächulew qꞌatom chi tzij puwiꞌ chi käkꞌäjisax u wäch.

12 Kꞌia na ri kwaj kinbꞌij chiwe, man kixkowin tä kꞌu chuchꞌobꞌik waꞌ 
kämik. 13 Aretaq kꞌut käpe ri Loqꞌalaj Espíritu ri kubꞌij ri qas tzij, kukꞌut 
na ronojel ri qas tzij chiwäch. Man xaq tä kꞌu pa re wi kächꞌawik, xane 
are kubꞌij ronojel ri kuto, kukꞌut kꞌu na chiwäch jas ri käbꞌantaj na. 14 Ri 
Areꞌ kunimarisaj na nu qꞌij in rumal chi kukꞌam na ri wech in, kukꞌut kꞌu 
na waꞌ chiwäch ix. 15 Ronojel ri kꞌo rukꞌ ri nu Tat are wech in xuqujeꞌ. 
Rumal riꞌ xinbꞌij chi ri Loqꞌalaj Espíritu kukꞌam na ri wech in, kukꞌut kꞌu 
na waꞌ chiwäch ix.

Ri bꞌis kujala na pa kikotem
16 Xaq jubꞌiqꞌ chik, te kꞌu riꞌ ri ix man kiwil tä chi na nu wäch. Kꞌä te 

kꞌu riꞌ kiwil chi na jumul nu wäch pa kiebꞌ oxibꞌ qꞌij, rumal chi kineꞌk 
rech kinekꞌol chilaꞌ jawijeꞌ ri kꞌo wi ri qa Tat, —xcha chke ru tijoxelabꞌ.

17 Te riꞌ jujun chke ru tijoxelabꞌ xkitala chbꞌil taq kibꞌ, xkibꞌij: ¿Jas kel 
kubꞌij waꞌ? Kubꞌij chqe chi xaq jubꞌiqꞌ chik, te kꞌu riꞌ man käqil tä chi u 
wäch. Kꞌä te kꞌu käqil chi na u wäch jumul chik pa kiebꞌ oxibꞌ qꞌij rumal 
chi keꞌ jelaꞌ jawijeꞌ ri kꞌo wi ri qa Tat. 18 ¿Jas lo waꞌ ri kraj kubꞌij chi “xaq 
jubꞌiqꞌ chik”? Man käqachꞌobꞌ taj jas ri tajin kubꞌij, —xechaꞌ.

19 Ri Jesús xuchꞌobꞌo chi kꞌo jas ri käkaj käkitaꞌ che, xubꞌij kꞌu chke: Ri 
in xinbꞌij chiwe chi xaq jubꞌiqꞌ chik, te kꞌu riꞌ man kiwil tä chi nu wäch. 
Kꞌä te kꞌu kiwil chi na jumul nu wäch pa kiebꞌ oxibꞌ qꞌij. ¿A are waꞌ ri 
tajin kitala chixol chbꞌil taq iwibꞌ? 20 Qas tzij kinbꞌij chiwe chi ri ix kixoqꞌ 
na, kixbꞌison na, are kꞌu ri winaq ajuwächulew kekikot na. Pune kꞌu je 
riꞌ, chi ri ix kixbꞌison na, ri i bꞌis kujala na pa kikotem. 21 Aretaq käpe 
ri qꞌij ri kil na u wäch ri ral jun ixoq, käbꞌisonik rumal chi xuriq ri qꞌij 
re ri qꞌoxom. Aretaq kꞌut rilom chi u wäch ri ral, man känaꞌtaj tä chi ri 
qꞌoxom che rumal ri kikotemal ri kunaꞌ chi ilom u wäch jun alaj akꞌal cho 
ruwächulew. 22 Je kꞌu riꞌ ri ix, kämik kixbꞌisonik. Ri in kꞌut kinwil chi na i 
wäch jumul chik, te kꞌu riꞌ käkikot kꞌu na ri iwanimaꞌ. Are jun kikotemal 
waꞌ ri man kꞌo tä jun käkowinik kesan chiwe.

23 Pa ri qꞌij riꞌ man kꞌo tä chi jas kitaꞌ na chwe. Qas tzij kinbꞌij chiwe chi 
ri qa Tat kuya na chiwe ronojel ri kitaꞌ che pa ri nu bꞌiꞌ. 24 Kꞌä we kämik 
riꞌ ri ix man kꞌo tä jas ri i tom pa ri nu bꞌiꞌ. Chitaꞌ bꞌaꞌ, käyaꞌtaj kꞌu na 
chiwe rech qas käkikot ri iwanimaꞌ, —xcha chke.

Ri Jesucristo chꞌakaninaq na puwiꞌ ruwächulew
25 Nu bꞌim waꞌ we tzij riꞌ chiwe kukꞌ taq kꞌutbꞌal. Kuriq kꞌu na ri qꞌij 

aretaq man kintzijon tä chi iwukꞌ kukꞌ taq kꞌutbꞌal. Xane chi saqil chik 
kintzijon na iwukꞌ chrij ri qa Tat. 26 Pa ri qꞌij riꞌ kꞌo ri kitaꞌ na che ri Areꞌ 
pa ri nu bꞌiꞌ. Man kinbꞌij tä kꞌu chiwe chi kinbꞌochiꞌj ri nu Tat pi wiꞌ. 27 Je 
riꞌ, rumal chi ri ix, ix loqꞌ chuwäch ri nu Tat. Ix loqꞌ chuwäch rumal chi ri 
in, in loqꞌ chiwäch ix, kikoj kꞌut chi rukꞌ ri Dios in petinaq wi. 28 Xinel loq 
rukꞌ ri qa Tat rech kinpe waral cho we uwächulew, kämik chi kꞌut tajin 
kinya kan ruwächulew rech kintzelej rukꞌ ri qa Tat, —xcha ri Jesús chke.

29 Te riꞌ xkibꞌij ru tijoxelabꞌ ri Jesús: Kämik qas chi saqil tajin kätzijon 
la, man tajin tä käkoj la kꞌutbꞌal. 30 Kämik qetam chik chi etam la ronojel. 
Man rajwaxik taj chi kꞌo jun kꞌo jas kutaꞌ che la. Rumal riꞌ käqakojo chi 
rukꞌ ri Dios petinaq wi la, —xecha che.

31 Ri Jesús xchꞌawik, xubꞌij chke: ¿A tzij riꞌ chi kämik qas kixkojonik? 
—kächaꞌ. 32 Petinaq kꞌu ri qꞌij, kämik kꞌu riꞌ aretaq ri ix kixjabꞌun na. 
Chijujunal kitzukuj na jawijeꞌ kixeꞌ wi, kiniya kꞌu na kan nu tukiel. 
Man kinkanaj tä kꞌu na kan nu tukiel rumal chi ri qa Tat are kꞌo wukꞌ. 
33 Kinbꞌij waꞌ we tzij riꞌ chiwe rech kuxlan ri iwanimaꞌ rumal chi xa ix 
jun wukꞌ. Cho ruwächulew kiriq na kꞌäx. ¡Mixej bꞌaꞌ iwibꞌ! Ri in kꞌut, in 
chꞌakaninaq puwiꞌ ruwächulew.

Ri Jesús kubꞌan orar pa ki wiꞌ ru tijoxelabꞌ

17  1 Aretaq xbꞌitaj waꞌ we tzij riꞌ rumal ri Jesús, xkaꞌy chikaj, xubꞌij: 
Tat, xuriq ri qꞌij. Nimarisaj bꞌaꞌ la u qꞌij ri Kꞌojol la, rech xuqujeꞌ 

ri Kꞌojol la kunimarisaj ri qꞌij la. 2 Yoꞌm kꞌu la taqanik pu qꞌabꞌ ri Kꞌojol la 
pa ki wiꞌ konojel winaq rech kuya ri kꞌaslemal ri man kꞌo tä u kꞌisik chke 
ri xeya la che. 3 Ri kꞌaslemal ri man kꞌo tä u kꞌisik are waꞌ chi käketamaj 
wäch la chi xuwi ri lal, lal qas Dios, xuqujeꞌ chi käketamaj u wäch ri 
Jesucristo ri xtaq la loq.

4 Ri in, nu nimarisam qꞌij la waral cho ruwächulew xuqujeꞌ nu 
kꞌisom u bꞌanik ri xintaq la chubꞌanik. 5 Kämik kꞌut, Tat, ya la chwe chi 
känimarisax nu qꞌij ukꞌ la jas ri nu bꞌanom nabꞌe aretaq mäjoq xbꞌan 
ruwächulew.

6 Ri winaq ri xechaꞌ la chkixol ri winaq cho ruwächulew rech keya la 
chwe, nu bꞌim chke jachin ri lal. E ech la waꞌ, xeya kꞌu la chwe. Ri e areꞌ 
kꞌut ki nimam ri tzij la. 7 Kämik ri e areꞌ ketam chi ronojel ri xya la chwe 
ukꞌ la petinaq wi. 8 Nu yoꞌm kꞌu ri tzij la chke ri xya la chwe, xkikoj kꞌu 
pa kanimaꞌ. Xkichꞌobꞌo chi qas tzij ukꞌ la in petinaq wi, xuqujeꞌ xkikojo 
chi ri lal xintaqow la loq.

9 Kinbꞌochiꞌn che la pa ki wiꞌ. Man kinbꞌochiꞌn tä che la pa ki wiꞌ ri 
winaq ajuwächulew, xane pa ki wiꞌ ri winaq ri xeya la chwe, rumal chi e 
ech la waꞌ. 10 Ronojel ri wech in ech la waꞌ, are kꞌu ri ech la wech in waꞌ. 
Kumal kꞌu ri e areꞌ käqꞌalajinik chi sibꞌalaj nim na nu qꞌij.

11 Ri in man kinkanaj tä chik cho ruwächulew. Ri e areꞌ kꞌut kekanaj 
na kan cho ruwächulew. Ri in kineꞌk rech kinkꞌoji ukꞌ la. Loqꞌalaj qa Tat, 
chechajij bꞌaꞌ la rukꞌ ri chuqꞌabꞌ la ri winaq ri xeya la chwe, rech qas 
käkaꞌn xa jun, jas ri in, ri lal xa uj jun. 12 Aretaq xinkꞌoji kukꞌ ri e areꞌ 
waral cho we uwächulew, xeinchajij xuqujeꞌ xeintoꞌ rukꞌ ri chuqꞌabꞌ la 
konojel ri xeya la chwe. Man kꞌo tä jun chke ri xsachik, xane xaq xuwi 
ri jun ri yoꞌm chrij chi käsachik rech jeꞌ käbꞌantajik jas ri kubꞌij ri Loqꞌ 
Pixabꞌ la ri Tzꞌibꞌtalik.

13 Kämik kꞌut kineꞌ chilaꞌ jawijeꞌ ri kꞌo wi la. Che kꞌu we chanim riꞌ ri in kꞌo 
na cho ruwächulew, kinbꞌij kan waꞌ we tzij riꞌ chke rech ri e areꞌ qas käkinaꞌ 
pa kanimaꞌ ri kikotemal ri kinnaꞌ in pa ri wanimaꞌ. 14 Nu yoꞌm ri tzij la chke. 
Ketzelax kꞌu ki wäch ri e areꞌ kumal ri winaq ajuwächulew, rumal chi ri 
e areꞌ man e rech tä ruwächulew jeꞌ jas ri in man in rech tä ruwächulew. 
15 Man kintaꞌ tä che la chi keesaj la bꞌi cho ruwächulew, xane kinbꞌochiꞌn che 
la chi ketoꞌ la chuwäch ri Itzel. 16 Jeꞌ jas ri in man in rech tä ruwächulew, ri 
e areꞌ xuqujeꞌ man e rech tä ruwächulew. 17 Chetasa la chrij ronojel u wäch 
mak rukꞌ ri qas tzij rech käkijach kibꞌ pa qꞌabꞌ la. Ri Loqꞌ Pixabꞌ la are ri qas 
tzij. 18 Jas ri lal xintaq la loq chkixol ri winaq ajuwächulew, ri in xuqujeꞌ 
keintaq na bꞌi ri e areꞌ chkixol ri winaq ajuwächulew. 19 Rumal kꞌu kech ri e 

areꞌ ri in kinjach wibꞌ pa qꞌabꞌ la, rech ri e areꞌ xuqujeꞌ käkijach kibꞌ pa qꞌabꞌ 
la rumal ri qas tzij, käkitas kꞌu kibꞌ chrij ronojel u wäch mak.

20 Man kinbꞌochiꞌn tä kꞌu che la xaq xuwi pa ki wiꞌ ri e areꞌ, xane xuqujeꞌ 
pa ki wiꞌ ri kꞌä teꞌ kekojon na chwe, aretaq käkita ri tzij ri käkitzijoj na ri e 
areꞌ. 21 Kinbꞌochiꞌn che la chi konojel ri e areꞌ qas käkaꞌn na xa jun, chi qas 
käkaꞌn ta na xa jun junam qukꞌ uj, Tat, jeꞌ jas ri lal kꞌo la wukꞌ in, xuqujeꞌ 
ri in, in kꞌo ukꞌ la. Qas tzij ta bꞌaꞌ käkaꞌn xa jun rech ri winaq ajuwächulew 
käkikojo chi lal xintaqow la loq. 22 Ri in nu nimarisam ki qꞌij jas ri u 
nimarisaxik nu qꞌij in bꞌanom la, rech xa e jun, jeꞌ jas ri lal ri in xa uj jun. 
23 Ri in, in kꞌo kukꞌ, ri lal kꞌut kꞌo la wukꞌ in, rech ri e areꞌ qas käkaꞌn na xa 
e jun, rech je riꞌ ri winaq ajuwächulew käkichꞌobꞌo chi lal xintaqow la loq, 
xuqujeꞌ chi e loqꞌ chuwäch la jas ri in, in loqꞌ chuwäch la.

24 Tat, lal xeyoꞌw la chwe, kwaj kꞌut chi kekꞌol na wukꞌ in jawijeꞌ ri 
kinkꞌoji wi na in rech käkilo chi yoꞌm la chwe chi sibꞌalaj nim nu qꞌij in. 
Ojer kꞌut in loqꞌ chuwäch la tzaretaq mäjoq käbꞌan ruwächulew. 25 Tat, lal 
ri jikom animaꞌ la, ri winaq ajuwächulew man qas ketam tä wäch la, ri 
in kꞌut wetam wäch la. Ri winaq kꞌut ri e yoꞌm la chwe ketam chi lal riꞌ 
xintaqow la loq. 26 Nu bꞌim chke jachin ri lal, kintaqej kꞌu na u bꞌixik waꞌ 
chke, rech jas ri nu loqꞌal in chuwäch la, jeꞌ ki loqꞌal ri e areꞌ chuwäch la. 
Je riꞌ rech ri in qas kinkꞌoji na kukꞌ, —xcha ri Jesús che ri qa Tat.

Kächap ri Jesús kumal ri winaq

18  1 Aretaq xbꞌitaj we tzij riꞌ rumal ri Jesús, xel bꞌi ri Areꞌ. Junam 
kukꞌ ru tijoxelabꞌ xeꞌ ri Areꞌ chꞌäqäp che ri bꞌinel jaꞌ, Cedrón u 

bꞌiꞌ. Chilaꞌ kꞌo wi jun chꞌäqap ulew ri e tiktal wi ri cheꞌ, chilaꞌ kꞌut xok 
wi ri Jesús e rachiꞌl ru tijoxelabꞌ. 2 Ri tat Judas ri tajin käjachow ri Jesús 
xuqujeꞌ retam areꞌ ri chꞌäqap ulew riꞌ rumal chi ri Jesús kꞌia mul kꞌolinaq 
chilaꞌ kukꞌ ru tijoxelabꞌ. 3 Je riꞌ ri tat Judas xopan chilaꞌ e rachiꞌl jumulaj 
soldados, xuqujeꞌ jujun chajinelabꞌ re ri nimalaj rachoch Dios ri e taqom 
bꞌi kumal ri ki nimaqil ri sacerdotes xuqujeꞌ ri tataꞌibꞌ fariseos. We winaq 
riꞌ kukꞌam ki machetes, kukꞌam ki lámpara, kukꞌam kꞌu ki chäj. 4 Retam 
chi kꞌu ri Jesús ronojel ri käbꞌan na che. Rumal riꞌ xel apan chkiwäch ri 
winaq, xutaꞌ chke: ¿Jachin ri kätzukuj alaq? —xcha chke.

5 Ri e areꞌ xechꞌawik, xkibꞌij che: Ri Jesús ri aj Nazaret, —xechaꞌ.
Ri Jesús xubꞌij: In riꞌ, —xcha chke.
Ri tat Judas ri tajin käjachowik kꞌo chilaꞌ chkixol. 6 Aretaq ri Jesús 

xubꞌij: “In riꞌ”, pakꞌalik xebꞌeꞌk, xetzaq kꞌu pulew. 7 Te riꞌ ri Jesús xutaꞌ chi 
jumul chke: ¿Jachin ri kätzukuj alaq? —xcha chke.

Xkibꞌij kꞌu ri e areꞌ: Ri Jesús ri aj Nazaret, —xechaꞌ.
8 Te riꞌ xubꞌij ri Jesús chke: Nu bꞌim chi chech alaq chi in riꞌ, —kächa 

chke. We are ri in ri kintzukuj alaq, ya alaq chke we nikꞌiaj riꞌ chi 
kebꞌeꞌk, —xcha chke.

9 Jeꞌ xubꞌij waꞌ ri Jesús rech jeꞌ käbꞌantajik jas ri xubꞌij ri Areꞌ: “Ri xeuya 
ri nu Tat chwe, man kꞌo tä jun chke xsachik,” —xchaꞌ. 10 Te riꞌ ri tat Simón 
Pedro ri kꞌo ru machete xukꞌamo, xuqꞌat kꞌu apan ru xikin ri tat Malco 
ri patänil re ri ki nimal sacerdotes. 11 Xubꞌij kꞌu ri Jesús che ri tat Pedro: 
Chaya chi jumul ri a machete pa ri kꞌolibꞌal re. We ri nu Tat kubꞌan chwe 
chi kintij ri kꞌa ri kꞌo pa ri vaso, ¿a mat rajwaxik wi chi käpe waꞌ we kꞌäx 
riꞌ chwij? —xcha che.

Kopan ri Jesús chuwäch ri ki nimal sacerdotes
12 Xepe kꞌu ri jumulaj soldados kachiꞌl ri ki nimal ri e areꞌ, xuqujeꞌ 

ri chajinelabꞌ re ri nimalaj rachoch Dios ri aj Israel, xkichap ri Jesús, 
xkiyutu. 13 Te riꞌ xkikꞌam bꞌi cho rachoch ri tat Anás. Ri tat Anás are u jiꞌ 
ri tat Caifás ri ki nimal sacerdotes pa ri junabꞌ riꞌ. 14 Are ri tat Caifás waꞌ 
ri u bꞌim kan nabꞌe chke ri winaq aj Israel chi are utz na chke ri e areꞌ chi 
käkäm xa jun achi che ki kꞌexwäch konojel ri winaq.

Ri tat Pedro kubꞌij chi man retam tä u wäch ri Jesús
15 Ri tat Simón Pedro, rachiꞌl jun tijoxel chik, e bꞌenaq rukꞌ ri Jesús. Ri jun 

tijoxel chik riꞌ etamtal u wäch rumal ri ki nimal sacerdotes, rumal kꞌu riꞌ 
xok bꞌi ri areꞌ rukꞌ ri Jesús pa ri uwoja rech ri rachoch ri ki nimal sacerdotes. 
16 Are kꞌu ri tat Pedro xkanaj kan chrij ri ja chiꞌ ri uchibꞌe. Xa je riꞌ xel loq ri 
tijoxel ri etamtal u wäch rumal ri ki nimal sacerdotes, xchꞌaw rukꞌ ri chajil 
uchibꞌe, xroksaj kꞌu bꞌi ri tat Pedro. 17 Ri chajil uchibꞌe xutaꞌ che ri tat Pedro, 
xubꞌij: ¿A mat lal jun chke ru tijoxelabꞌ we achi riꞌ? —xcha che.

Ri tat Pedro xchꞌawik, xubꞌij: No, man in jun tä chke, —xcha che.
18 Sibꞌalaj kꞌäx tew tajin kubꞌano. Rumal riꞌ ri patäninelabꞌ xuqujeꞌ ri 

chajinelabꞌ ki nukꞌum jun qꞌaqꞌ. E takꞌatoj kꞌu chilaꞌ, tajin käkimiqꞌ kibꞌ. Ri 
tat Pedro xuqujeꞌ kꞌo kukꞌ, tajin kꞌu kumiqꞌ ribꞌ chrij ri qꞌaqꞌ.

Ri ki nimal sacerdotes kukꞌot u chiꞌ ri Jesús
19 Ri ki nimal sacerdotes xuchap u taꞌik che ri Jesús jachin taq ru 

tijoxelabꞌ, xuqujeꞌ jas ri tajin kukꞌut chkiwäch ri winaq. 20 Ri Jesús xubꞌij 
che: Ri in, in tzijoninaq chkiwäch konojel ri winaq chi saqil. Amaqꞌel nu 
yoꞌm tijonik pa taq ri rachoch Dios xuqujeꞌ pa ri nimalaj rachoch Dios 
jawijeꞌ ri käkimulij wi kibꞌ konojel ri winaq aj Israel. Je riꞌ chi man kꞌo tä 
jun tzij nu bꞌim xaq chi kꞌuyal, —kächa che. 21 ¿Jas che kätaꞌ la chwe in? 
Taꞌ la chke ri winaq ri ki tom ri nu tzij, chkibꞌij kꞌut jas chrij in tzijoninaq 
wi. Ri e areꞌ ketam jas ri nu bꞌim, —xcha che.

22 Aretaq xbꞌitaj waꞌ we tzij riꞌ rumal ri Jesús, jun chke ri chajinelabꞌ 
rech ri nimalaj rachoch Dios ri kꞌo chilaꞌ xuya jun qꞌabꞌ chupalaj ri Jesús, 
te kꞌu riꞌ xubꞌij che: ¿A jeꞌ u chꞌabꞌexik waꞌ ri ki nimal sacerdotes kabꞌano? 
—xcha che.

23 Ri Jesús xchꞌawik, xubꞌij che: We kꞌo jun tzij xinbꞌij ri man utz taj, 
bꞌij la chwe jachike ri tzij ri man utz taj. We kꞌu utz ri xinbꞌij, ¿jas che 
kinchꞌay la? —xcha che.

24 Yutum kꞌu ri Jesús, xpe ri tat Anás, xutaq bꞌi rukꞌ ri tat Caifás, ri ki 
nimal ri sacerdotes.

Ri tat Pedro kubꞌij jumul chik chi man retam tä u wäch ri Jesús
25 Are kꞌu ri tat Pedro takꞌalik tajin kumiqꞌ na ribꞌ chrij ri qꞌaqꞌ. Xkitaꞌ 

kꞌu che, xkibꞌij: ¿A mat at jun chke ru tijoxelabꞌ we achi riꞌ? —xecha che.
Ri tat Pedro kꞌut xresaj ribꞌ chupam, xubꞌij: ¡No, man in jun tä chke! —

xcha chke.
26 Te riꞌ xtaꞌ che rumal jun chke ri patänil taq re ri ki nimal sacerdotes, 

ri alaxik rukꞌ ri achi ri xqꞌat apan u xikin rumal ri tat Pedro, xubꞌij che: 
¿A mat xinwilo chi at kꞌo rukꞌ ri Areꞌ pa ri chꞌäqap ulew ri e tiktal wi ri 
cheꞌ? —xcha che.

27 Ri tat Pedro xresaj chi jumul ribꞌ chupam, tzare chiꞌ kꞌut xoqꞌ ri amaꞌ 
äkꞌ.

Ri Jesús kꞌo chuwäch ri tat Pilato
28 Te kꞌu riꞌ xkikꞌam bꞌi ri Jesús cho rachoch ri tat Caifás, xebꞌeꞌ cho 

ri nimalaj ja re ri nim qꞌatal tzij. Xaq jubꞌiqꞌ chik kraj man käsaqirik, ri 
winaq aj Israel kꞌut man xebꞌok tä pa ri nimalaj ja rech man käkaꞌn tä ri 
äwas u bꞌanik. We je riꞌ man kuyaꞌ tä riꞌ käkitij ri wiꞌm rech ri Pascua. 
29 Rumal riꞌ ri tat Pilato xel loq che ki tzijobꞌexik, xubꞌij chke: ¿Jas u mak 
we achi riꞌ ri kibꞌij ix? —xcha chke.

30 Ri e areꞌ xechꞌawik, xkibꞌij: We ta mat are jun bꞌanal etzelal mat 
xqajach waꞌ pa qꞌabꞌ la, —xecha che.

31 Xubꞌij kꞌu ri tat Pilato chke: Chikꞌama bꞌi ix, chiqꞌata tzij puwiꞌ. 
Chibꞌanaꞌ jas ri kubꞌij ri i pixabꞌ ix, —xcha chke.

Ri winaq aj Israel xechꞌawik, xkibꞌij: Ri uj, ri uj aj Israel, man yaꞌtal tä 
chqe chi käqakämisaj jun winaq, —xecha che.

32 Je riꞌ xbꞌantajik jas ru bꞌim kan ri Jesús chrij ri käbꞌan na che 
chukämisaxik. 33 Ri tat Pilato xok chi bꞌi jumul pa ri nimalaj ja, xusikꞌij ri 
Jesús, te kꞌu riꞌ xutaꞌ che: ¿A at riꞌ ri kattaqan pa ki wiꞌ ri winaq aj Israel? 
—xcha che.

34 Ri Jesús xubꞌij che: ¿A xaq lal käbꞌin la waꞌ o nikꞌiaj chik xebꞌin che 
la chwij in? —xcha che.

35 Ri tat Pilato xchꞌawik, xubꞌij: ¿A in pu lo jun aj Israel? Ri awinaqil at, 
xuqujeꞌ ri ki nimaqil ri sacerdotes e are taq waꞌ ri xatjachow pa nu qꞌabꞌ. 
¿Jas kꞌu ri a bꞌanom? —xcha che.

36 Te riꞌ xchꞌaw ri Jesús, xubꞌij che: Ri nu taqanik man rech tä we 
uwächulew riꞌ. We ta rech ruwächulew, ri nu tijoxelabꞌ xechꞌojin ta riꞌ 

rech mat xinjach pa ki qꞌabꞌ ri winaq aj Israel. Ri nu taqanik kꞌut man 
ajwaral taj, —xcha che.

37 Xubꞌij kꞌu ri tat Pilato che: Je riꞌ chi ri at, ¿a at nim taqanel? —xcha 
che.

Ri Jesús xchꞌawik, xubꞌij: In nim taqanel, jas ri käbꞌij la, —xcha che. Ri 
in xil nu wäch waral cho ruwächulew chubꞌixik jas riꞌ ri qas tzij. Konojel 
kꞌu ri keniman che ri qas tzij käkitatabꞌej ri kinbꞌij, —xcha che.

38 Ri tat Pilato xubꞌij che: ¿Jas kꞌu riꞌ ri qas tzij? —xcha che.

Käqꞌat tzij puwiꞌ ri Jesús chi käkämisax na

Xuwi xtaꞌtaj waꞌ che ri Jesús rumal ri tat Pilato, ri areꞌ xel chi loq 
jumul che ki tzijobꞌexik ri winaq aj Israel, xubꞌij chke: Ri in, man kꞌo tä 
jun mak kinriq chrij we achi riꞌ, —kächa chke. 39 Ri ix kꞌut ix naqꞌatalik 
chi kinbꞌan toqꞌobꞌ chiwe, kintzoqopij bꞌi jun ajpacheꞌ pa ri nimaqꞌij re ri 
Pascua. ¿A kiwaj chi kintzoqopij bꞌi ri tataꞌ riꞌ ri kꞌo u taqanik pi wiꞌ ix, ix 
winaq aj Israel? —xcha chke.

40 Te riꞌ konojel ko xechꞌawik, xkibꞌij: ¡Mätzoqopij la bꞌi ri areꞌ! ¡Are 
tzoqopij la bꞌi ri Barrabás! —xechaꞌ.

Areꞌ kꞌu jun elaqꞌom waꞌ ri Barrabás. 

19  1 Te riꞌ ri tat Pilato xukꞌam bꞌi ri Jesús, xtaqan kꞌu chuchꞌayik. 
2 Ri soldados xkikoj jun corona re kemom kꞌix chujolom ri Jesús, 

xkikoj kꞌu jun atzꞌiaq morada chrij. 3 Te kꞌu riꞌ xeqebꞌ rukꞌ, xkibꞌij kꞌut: Lal 
riꞌ ri kätaqan la pa ki wiꞌ ri winaq aj Israel, ¡chnimarisax qꞌij la! —xecha 
che.

Xkichꞌay kꞌu chupalaj.
4 Ri tat Pilato xel loq jumul chik, xubꞌij kꞌu chke ri winaq: Chiwilampeꞌ, 

kinwesaj loq we achi riꞌ chiwäch rech kiwetamaj chi man kꞌo tä jubꞌiqꞌ 
mak kinriq in chrij, —xcha chke.

5 Xel kꞌu loq ri Jesús, kojom kꞌu ri corona re kemom kꞌix chujolom, 
kojom xuqujeꞌ ri atzꞌiaq morada chrij. Te kꞌu riꞌ xubꞌij ri tat Pilato chke: 
¡Waral kꞌo wi ri achi! —xcha chke.

6 Aretaq ri ki nimaqil sacerdotes, xuqujeꞌ ri chajinelabꞌ re ri nimalaj 
rachoch Dios xkilo, ko xechꞌawik, xkibꞌij: ¡Chripoq! ¡Chripoq! —xechaꞌ.

Ri tat Pilato xubꞌij chke: ¡Chikꞌama bꞌi ix, chiripaꞌ! Ri in man kꞌo tä 
jubꞌiqꞌ mak kinriq in chrij, —xcha chke.

7 Ri winaq aj Israel xechꞌawik, xkibꞌij: Ri uj kꞌo jun qa pixabꞌ, ri qa 
pixabꞌ kꞌut kubꞌij chi rajwaxik käkämisaxik rumal chi xubꞌan che ribꞌ chi 
are u Kꞌojol ri Dios, —xechaꞌ.

8 Ri tat Pilato, aretaq xuta waꞌ ri xkibꞌij, sibꞌalaj xuxej na ribꞌ. 9 Xok chi 
bꞌi jumul pa ri nimalaj ja, xutaꞌ che ri Jesús: ¿Jawijeꞌ ri katpe wi? —xcha 
che.

Are kꞌu ri Jesús man xchꞌaw taj, man kꞌo tä kꞌu jas xubꞌij che.

10 Xubꞌij kꞌu ri tat Pilato che: ¿Jas che man kinachꞌabꞌej taj? ¿A mat 
awetam chi kꞌo taqanik pa nu qꞌabꞌ che a ripik cho ri cruz o che a 
tzoqopixik bꞌik? —xcha che.

11 Ri Jesús xchꞌawik, xubꞌij che: Man kꞌo tä jubꞌiqꞌ taqanik la pa nu wiꞌ 
we ta mat yoꞌm che la rumal ri Dios. Rumal riꞌ, jachin ri xinjachow pa 
qꞌabꞌ la nim na u mak riꞌ chuwäch la, —xcha che.

12 Tzare chiꞌ kꞌut ri tat Pilato xutzukuj jas xubꞌano rech kutzoqopij bꞌi ri 
Jesús. Are kꞌu ri winaq aj Israel ko xechꞌawik, xkibꞌij: ¡We kätzoqopij la 
bꞌik, man utz tä animaꞌ la riꞌ rukꞌ ri nimalaj taqanel! ¡Jachin ri kubꞌan che 
ribꞌ chi are nim taqanel, u kꞌulel riꞌ ri nimalaj taqanel! —xecha che.

13 Ri tat Pilato aretaq xuta ri xkibꞌij, xtaqan che resaxik loq ri Jesús. 
Ri areꞌ kꞌut xtꞌuyi cho ri qꞌatbꞌal tzij pa ri kꞌolibꞌal ri käbꞌix “Gabata” che 
pa hebreo, ri kel kubꞌij “Lajom Abꞌaj”. 14 Xa kꞌu chuweq chik ri nimaqꞌij 
Pascua. Kraj are ri nikꞌiaj qꞌij. Ri tat Pilato kꞌut xubꞌij chke ri winaq aj 
Israel: ¡Waral kꞌo wi ri tataꞌ ri kꞌo u taqanik pi wiꞌ! —xcha chke.

15 Ri e areꞌ kꞌut ko xechꞌawik, xkibꞌij: ¡Chkämisaxoq! ¡Chkämisaxoq! 
¡Chripoq! —xechaꞌ.

Ri tat Pilato xubꞌij chke: ¿A kinrip ta kꞌu cho ri cruz ri tataꞌ ri kꞌo u 
taqanik pi wi? —xcha chke.

Are kꞌu ri ki nimaqil ri sacerdotes xechꞌawik, xkibꞌij che: Ri uj man 
kꞌo tä chi jun achi chik ri kätaqan pa qa wiꞌ, xane xaq xuwi ri nimalaj 
taqanel, —xechaꞌ.

16 Ri tat Pilato xuwi xuta waꞌ, xujach bꞌi ri Jesús pa ki qꞌabꞌ rech käkirip 
cho ri cruz. Xkikꞌam kꞌu bꞌik.

Kärip ri Jesús cho ri cruz chukämisaxik
17 Xel kꞌu bꞌi ri Jesús, xukꞌam bꞌi ru cruz, xeꞌ pa ri juyubꞌ ri käbꞌix U 

Bꞌaqil Jolomaj che. (Pa ri chꞌabꞌal hebreo are käbꞌix Gólgota che.) 18 Chilaꞌ 
xkirip wi cho ri cruz junam kukꞌ kiebꞌ achijabꞌ chik, jujun pa taq u 
xkut. Ri Jesús xkanaj pa ki nikꞌiajal. 19 Ri tat Pilato xtaqan chukojik jun 
tzꞌibꞌtalik puwiꞌ ri cruz ri kubꞌij: JESÚS AJ NAZARET RI NIM TAQANEL 
PA KI WIꞌ RI WINAQ AJ ISRAEL. 20 E kꞌia chke ri winaq aj Israel xkisikꞌij 
u wäch ri tzꞌibꞌtalik riꞌ rumal chi ri juyubꞌ ri xrip wi ri Jesús naqaj kꞌo wi 
che ri tinimit Jerusalén. Ri tzꞌibꞌtalik, tzꞌibꞌtal waꞌ pa ri hebreo, griego, 
xuqujeꞌ pa ri latín. 21 Rumal riꞌ ri ki nimaqil sacerdotes kech ri winaq aj 
Israel xkibꞌij che ri tat Pilato: Mätzꞌibꞌaj la: “Ri Nim Taqanel kech ri winaq 
aj Israel.” Xane tzꞌibꞌaj la: “Ri kubꞌij che ribꞌ chi are Nim Taqanel kech ri 
winaq aj Israel,” —xecha che.

22 Are kꞌu ri tat Pilato xchꞌawik, xubꞌij chke: Ri xintzꞌibꞌaj, xaq je waꞌ 
käkanajik, —xcha chke.

23 Te riꞌ, aretaq xetoꞌtaj ri soldados churipik ri Jesús cho ri cruz, 
xkikꞌam ri ratzꞌiaq, xkaꞌn kꞌu kiejebꞌ che, jujun ke ri jujun soldados. 

Xuqujeꞌ xkikꞌam ri kamixaꞌ. Man tꞌisom tä kꞌu waꞌ, xane xa jun u bꞌanom, 
kemom petinaq ajsik kꞌä ikim. 24 Ri soldados xkibꞌij chbꞌil taq kibꞌ: Man 
käqaraqꞌatij taj. Chqesaj suerte chrij rech käqilo jachin kächꞌakowik, 
—xechaꞌ.

Je riꞌ xbꞌantajik jas ri tzꞌibꞌtal pa ru Loqꞌ Pixabꞌ ri Dios ri kubꞌij: 
“Xkijach ri watzꞌiaq chkiwäch, xkesaj suerte chrij,” —kächaꞌ. Are waꞌ ri 
xkaꞌn ri soldados.

25 Chunaqaj ri cruz ri ripom wi ri Jesús kꞌo ru nan, kꞌo ru chaqꞌ ru 
nan, kꞌo ri nan María ri rixoqil ri tat Cleofas, xuqujeꞌ kꞌo ri nan María ri 
aj Magdala. 26 Aretaq ri Jesús xril ru nan xuqujeꞌ ri tijoxel ri sibꞌalaj loqꞌ 
chuwäch takꞌal chuxkut, xubꞌij che ru nan: Nan, chabꞌana awal che we 
achi riꞌ, —xcha che.

27 Te kꞌu riꞌ xubꞌij che ru tijoxel: Chabꞌana a nan che ri nu nan, —xcha 
che.

Tzare chiꞌ kꞌut ri tijoxel riꞌ xukꞌam bꞌi ru nan ri Jesús cho rachoch.

Käkäm ri Jesús
28 Te kꞌu riꞌ rumal chi ri Jesús retam chi ronojel ri tzꞌibꞌtal chrij 

bꞌantajinaq chik, xuqujeꞌ rech qas käbꞌantajik jas ri kubꞌij ru Loqꞌ Pixabꞌ ri 
Dios, xubꞌij: Kächaqiꞌj nu chiꞌ, —xchaꞌ.

29 Kꞌo kꞌu apan jun laq nojinaq che chꞌäm vino. Xkirubꞌ kꞌu jun 
estropajo chupam ri vino riꞌ, xkiya puwiꞌ jun aj, te kꞌu riꞌ xkiya aqꞌan 
chuchiꞌ ri Jesús. 30 Ri Jesús xutij ri chꞌäm vino, te kꞌu riꞌ xubꞌij: Ronojel 
xbꞌantajik, —xchaꞌ.

Xupachbꞌa kꞌu ru jolom, xel ranimaꞌ.

Jun chke ri soldados kujaq ru kꞌalkꞌax ri Jesús rukꞌ ru lanza
31 Xa kꞌu chuweq chik ri nimaqꞌij Pascua. Man käkaj tä kꞌu ri winaq aj 

Israel chi ri ki cuerpo ri winaq kekanaj kan cho taq ri cruz pa ri qꞌij re 
uxlanem. Ri qꞌij re uxlanem riꞌ are jun qꞌij waꞌ nim u bꞌanik. Rumal riꞌ 
xkitaꞌ che ri tat Pilato chi kätaqan chuqꞌajisaxik ri kaqan ri e ripil cho 
taq ri cruz, xuqujeꞌ chi käqasax ri ki cuerpo cho ri cruz. 32 Te riꞌ xebꞌeꞌ ri 
soldados, xkiqꞌajisaj ri raqan ri nabꞌe xuqujeꞌ ri jun chik ri e ripom rukꞌ ri 
Jesús. 33 Aretaq kꞌut xeqebꞌ rukꞌ ri Jesús, xkilo chi käminaq chik, xa je riꞌ 
man xkiqꞌajisaj tä ri raqan ri Areꞌ.

34 Pune je riꞌ jun chke ri soldados xujaq ru kꞌalkꞌax ri Jesús rukꞌ jun 
lanza, chanim kꞌut xel loq kikꞌ xuqujeꞌ joron. 35 Ri käbꞌin waꞌ we tzij riꞌ, 
are jun ri qas xrilo, qas tzij kꞌu ri kubꞌij. Ri areꞌ kubꞌij ri qas tzij ri retam 
rech ri ix xuqujeꞌ kixkojonik. 36 Je kꞌu xkꞌulmataj waꞌ rech käbꞌantajik 
jas ri tzꞌibꞌtal pa ru Loqꞌ Pixabꞌ ri Dios ri kubꞌij: “Man kꞌo tä jun bꞌaq 
xkiqꞌajisaj che,” —kächaꞌ. 37 Kubꞌij xuqujeꞌ ru Loqꞌ Pixabꞌ ri Dios pa jun u 
xaq chik: “Käkil na ri xkisoko,” —kächaꞌ.

Kämuq ru cuerpo ri Jesús
38 Te kꞌu riꞌ xpe ri tat José ri kel pa ri tinimit Arimatea, xutaꞌ che ri 

tat Pilato chi käyiꞌ che chi kuqasaj ru cuerpo ri Jesús. Ri tat José are 
jun u tijoxel ri Jesús, xa kꞌu chi kꞌuyal rumal chi kuxej ribꞌ chkiwäch ri 
winaq aj Israel. Xyiꞌ kꞌu che rumal ri tat Pilato. Xa je riꞌ xeꞌ ri tat José, 
xuqasaj ru cuerpo ri Jesús, xukꞌam kꞌu bꞌi pa muqik. 39 Xpe xuqujeꞌ ri tat 
Nicodemo ri nabꞌe kanoq xopan rukꞌ ri Jesús chaqꞌabꞌ chutzijobꞌexik. Ri 
areꞌ rukꞌam jun kunabꞌal, are mirra ri yujtal rukꞌ áloes, ri käpajan cien 
libras. 40 Je riꞌ ri tat José rachiꞌl ri tat Nicodemo xkikꞌam bꞌi ru cuerpo 
ri Jesús, xkipis kꞌu pa taq manta re lino ri yoꞌm ri kꞌokꞌalaj taq kunabꞌal 
chrij. Jeꞌ xkaꞌn che jas ri e naqꞌatal wi ri winaq aj Israel che ki muqik ri 
käminaqibꞌ. 41 Pa ri juyubꞌ ri xrip wi ri Jesús cho ri cruz, kꞌo jun chꞌäqap 
ulew ri e tiktal wi ri cheꞌ. Pa ri ulew riꞌ kꞌo jun kꞌakꞌ muqubꞌal ri mäjaꞌ 
yoꞌm jun käminaq chupam. 42 Chupam kꞌut xkiya wi ru cuerpo ri Jesús, 
rumal chi ri muqubꞌal riꞌ naqaj kꞌo wi, xuqujeꞌ rumal chi xa jubꞌiqꞌ kraj 
man kächaptaj ri qꞌij re uxlanem chke ri winaq aj Israel.

Käkꞌastaj ri Jesús chkixol ri käminaqibꞌ

20  1 Pa ri nabꞌe qꞌij re ri semana, sibꞌalaj aqꞌabꞌ, qꞌequm na, ri nan 
María ri aj Magdala xeꞌ chuchiꞌ ri muqubꞌal. Xril kꞌut chi esam 

chi apan ri abꞌaj ri tzꞌapibꞌem u chiꞌ ri muqubꞌal. 2 Xa je riꞌ xutik anim, 
xeꞌk, xuriqa ri tat Simón Pedro, xuqujeꞌ ri jun tijoxel chik ri sibꞌalaj loqꞌ 
chuwäch ri Jesús, xubꞌij chke: Ri Qajaw Jesús xesax bꞌi pa ri muqubꞌal, 
xkꞌam bꞌik, man qetam tä kꞌut jawijeꞌ ri xyiꞌ wi, —xcha chke.

3 Te riꞌ ri tat Pedro rachiꞌl ri jun tijoxel chik xebꞌel bꞌik, xebꞌeꞌ chuchiꞌ 
ri muqubꞌal. 4 Ri kiebꞌ xkitik anim, junam e bꞌenaq. Are kꞌu ri jun chik 
sibꞌalaj xutik na anim chuwäch ri tat Pedro. Ri areꞌ xopan nabꞌe chiꞌ ri 
muqubꞌal. 5 Man xok tä kꞌu pa ri muqubꞌal, xane xaq xuwi xpachi koq che 
rilik. Teꞌ xrilo chi e kꞌo kan ri manta chilaꞌ. 6 Te kꞌu riꞌ xopan chi ri tat 
Simón Pedro, ri teren loq chrij. Ri areꞌ kꞌut xok bꞌi pa ri muqubꞌal. Xuqujeꞌ 
xeril ri manta ri e kꞌo kan chilaꞌ. 7 Xuqujeꞌ xrilo chi ri manta ri xpispex u 
jolom ri Jesús man junam taj kꞌo kukꞌ ri nikꞌiaj manta chik, xane bꞌotom 
waꞌ, yoꞌm kꞌu apan jelaꞌ. 8 Te kꞌu riꞌ xok chi bꞌi ri jun tijoxel chik ri xopan 
nabꞌe chuchiꞌ ri muqubꞌal. Xrilo ri bꞌantajinaq, xkojon kꞌu ri areꞌ. 9 Mäjaꞌ 
kꞌu käkichꞌobꞌo jas ri kubꞌij ru Loqꞌ Pixabꞌ ri Dios ri Tzꞌibꞌtalik chi are 
rajwaxik chi ri Jesús käkꞌastaj na chkixol ri käminaqibꞌ. 10 Te riꞌ xetzelej 
we kiebꞌ tijoxelabꞌ riꞌ cho kachoch.

Ri Jesús kukꞌut ribꞌ cho ri nan María ri aj Magdala
11 Are kꞌu ri nan María xkanaj kan chuchiꞌ ri muqubꞌal, tajin koqꞌik. Kꞌä 

tajin koqꞌik aretaq xpachiꞌk rech käkaꞌy koq chupam ri muqubꞌal. 12 Teꞌ 

SAN JUAN 19 ,  20

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



249

xrilo chi e kꞌo kiebꞌ ángeles, ri e tꞌuyutꞌoj jawijeꞌ ri xyiꞌ wi ru cuerpo ri 
Jesús, saqloloj kꞌu ri katzꞌiaq. Ri jun tꞌuyul pu jolom, ri jun chi kꞌut tꞌuyul 
pa raqan. 13 Ri ángeles xkitaꞌ che ri nan María, xkibꞌij: Nan, ¿jas che tajin 
koqꞌ la? —xecha che.

Ri nan María xubꞌij chke: Rumal chi xkikꞌam bꞌi ri Wajaw Jesús, man 
wetam tä kꞌut jawijeꞌ ri xyiꞌ wi, —xcha chke.

14 Teꞌ xbꞌitaj waꞌ rumal, aretaq xkaꞌy chrij, xrilo chi kꞌo ri Jesús chilaꞌ. 
Man xuchꞌobꞌ tä kꞌut chi are ri Jesús.

15 Xpe kꞌu ri Jesús, xutaꞌ che, xubꞌij: Nan, ¿jas che tajin katoqꞌik? 
¿Jachin kꞌu ri tajin katzukuj? —xcha che.

Ri nan María xuchomaj chi are ri chajinel re ri ulew riꞌ, xubꞌij che: Tat, 
we lal xkꞌamow la bꞌik, bꞌij la chwe jawijeꞌ ri xya wi la rech ri in kinkꞌam 
bꞌik, —xcha che.

16 Te riꞌ xubꞌij ri Jesús che: ¡María! —xcha che.
Ri areꞌ xkaꞌy chrij, te kꞌu riꞌ xubꞌij che pa hebreo: ¡Raboni! —xcha che. 

Ri tzij riꞌ kel kubꞌij “Ajtij”. 
17 Ri Jesús xubꞌij che: Minachapo rumal chi kꞌä mäjaꞌ kinpaqi chilaꞌ 

jawijeꞌ ri kꞌo wi ri nu Tat, —xchaꞌ. Jat bꞌaꞌ, jabꞌij kꞌu chke ri wachalal chi 
kinpaqi chilaꞌ jawijeꞌ kꞌo wi ri nu Tat, ri xuqujeꞌ ri i Tat ix, ri nu Dios kꞌut, 
ri xuqujeꞌ are ri i Dios ix, —xcha che.

18 Te riꞌ xeꞌ ri nan María ri aj Magdala, xubꞌij kꞌu chke ri tijoxelabꞌ chi ri 
areꞌ xril u wäch ri Qajaw Jesús, xuqujeꞌ chi ri Jesús xubꞌij waꞌ we tzij riꞌ 
che.

Ri Jesús kukꞌut ribꞌ chkiwäch ru tijoxelabꞌ
19 Qas pa ri qꞌij riꞌ, ri nabꞌe qꞌij re ri semana, chaqꞌabꞌ chik ki mulim kibꞌ 

ri tijoxelabꞌ. Ki tzꞌapim kꞌu ri u chiꞌ taq ja rumal chi xkixej kibꞌ chkiwäch 
ri winaq aj Israel. Xok bꞌi ri Jesús, xtakꞌi kꞌu chkixol. Xuya rutzil ki wäch, 
xubꞌij chke: Chuxlan bꞌaꞌ ri iwanimaꞌ, —xcha chke.

20 Aretaq xbꞌitaj waꞌ we tzij riꞌ rumal, xukꞌut ru qꞌabꞌ chkiwäch xuqujeꞌ 
ru kꞌalkꞌax. Ri tijoxelabꞌ xekikotik aretaq xkil u wäch ri Qajaw Jesús. 21 Te 
kꞌu riꞌ ri Jesús xubꞌij chi jumul chke: Chuxlan bꞌaꞌ ri iwanimaꞌ, —xchaꞌ. Jeꞌ 
jas ri nu Tat xinutaq loq in, je riꞌ ri in xuqujeꞌ kixintaq bꞌi ix, —xcha chke.

22 Te kꞌu riꞌ xuya ri ruxlabꞌ pa ki wiꞌ, xubꞌij: Chikꞌama ri Loqꞌalaj 
Espíritu, —xcha chke. 23 Jachin taq ri kisach ri ki mak, käsachtaj na ri 
ki mak. Jachin taq ri man kisach tä ri ki mak, man käsachtaj tä na ri ki 
mak, —xcha chke.

Ri tat Tomás käril ri Qajaw Jesús kꞌastajinaq chi chkixol ri käminaqibꞌ
24 Ri tat Tomás, jun chke ri kabꞌlajuj u tijoxelabꞌ ri Jesús ri käbꞌix Gemelo 

che, man kꞌo tä ri areꞌ aretaq xopan ri Jesús. 25 Te kꞌu riꞌ ri nikꞌiaj tijoxelabꞌ 
chik xkibꞌij che ri tat Tomás: Xqil u wäch ri Qajaw Jesús, —xecha che.

r 21:1 Xuqujeꞌ käbꞌix “mar re Galilea” che we mar riꞌ. 

Are kꞌu ri tat Tomás xubꞌij chke: We man kinwil ri soktajinaq ri xubꞌan 
ri klawux pu qꞌabꞌ, te kꞌu riꞌ kinnim ru wiꞌ nu qꞌabꞌ pa taq ri jul, xuqujeꞌ 
kinnim ri nu qꞌabꞌ pa ru kꞌalkꞌax, man kinkoj taj, —xcha chke.

26 Okꞌowinaq chi wajxaqibꞌ qꞌij. Ri tijoxelabꞌ ki mulim kibꞌ jumul chik 
pa jun ja, kꞌo chi kꞌu ri tat Tomás kukꞌ ri e areꞌ. Te riꞌ, pune e tzꞌapil ru 
chiꞌ taq ja, ri Jesús xok bꞌik, xtakꞌi kꞌu chkixol. Xuya rutzil ki wäch, xubꞌij: 
Chuxlan bꞌaꞌ ri iwanimaꞌ, —xcha chke.

27 Te kꞌu riꞌ xubꞌij che ri tat Tomás: Chawilampe ri nu qꞌabꞌ, chanima 
kꞌu bꞌi ru wiꞌ a qꞌabꞌ waral. Chayuqu ra qꞌabꞌ, chanima kꞌu bꞌi pa ri nu 
kꞌalkꞌax. Mubꞌan chi kiebꞌ a kꞌux, xane chatkojon chwe, —xcha che.

28 Te riꞌ xchꞌaw ri tat Tomás, xubꞌij che: ¡Wajaw, nu Dios! —xcha che.
29 Ri Jesús xubꞌij che: Tomás, ri at kämik xatkojon chwe rumal chi 

xawil nu wäch. Utz kꞌu ke ri kekojon chwe pune man käkil nu wäch, —
xcha che.

Waral käqil wi ru patän we wuj riꞌ xtzꞌibꞌaxik
30 Kꞌia kꞌu kajmabꞌal taq etal xubꞌan na ri Jesús chkiwäch ru tijoxelabꞌ 

ri man xetzꞌibꞌax tä pa we wuj riꞌ. 31 Xetzꞌibꞌax kꞌu waꞌ ri kꞌo waral rech ri 
ix kikojo chi ri Jesús are ri Cristo, ru Kꞌojol ri Dios, rech aretaq kixkojon 
che ri Areꞌ, kiriq na ri kꞌaslemal ri man kꞌo tä u kꞌisik, —xcha chke.

Ri Jesús kukꞌut ribꞌ chkiwäch wuqubꞌ chke ru tijoxelabꞌ

21  1 Te kꞌu riꞌ ri Jesús xukꞌut ribꞌ jumul chik chkiwäch ru tijoxelabꞌ 
chiꞌ ri mar re Tiberias. r Je waꞌ xubꞌan chukꞌutik ribꞌ: 2 Konojel 

waꞌ junam e kꞌolik. Ri tat Simón Pedro, ri tat Tomás ri käbꞌix Gemelo 
che, ri tat Natanael ri aj Caná re Galilea, ri kiebꞌ u kꞌojol ri tat Zebedeo, 
xuqujeꞌ kiebꞌ chik chke ru tijoxelabꞌ ri Jesús. 3 Ri tat Simón Pedro xubꞌij 
chke: Kineꞌ chuchapik kär, —xcha chke.

Ri e areꞌ xkibꞌij che: Ri uj xuqujeꞌ kujeꞌ awukꞌ, —xecha che.
Xebꞌeꞌ kꞌut, xebꞌok pa jun barco, man kꞌo tä kꞌu kär xkichap pa 

ronojel ri jun aqꞌabꞌ riꞌ. 4 Aretaq tajin käpe ru saqirik, ri Jesús xukꞌut ribꞌ 
chkiwäch chiꞌ ri mar, are kꞌu ru tijoxelabꞌ man xkichꞌobꞌ taj chi are ri 
Areꞌ. 5 Te riꞌ xubꞌij chke: ¡Ix achijabꞌ! ¿A mat kꞌo ri i chapom? —xcha chke.

Ri e areꞌ xechꞌawik, xkibꞌij: Man kꞌo taj, —xechaꞌ.
6 Te riꞌ xubꞌij ri Jesús chke: Chikꞌiäqa ri kꞌat pa ru wikiäqꞌabꞌ ri barco, 

kꞌo kꞌu na ri kichapo, —xcha riꞌ chke.
Jeꞌ kꞌu xkaꞌno. Te riꞌ man xekowin tä chi kꞌu che resaxik loq ri kꞌat 

chapäbꞌal kär pa ri jaꞌ rumal chi sibꞌalaj xnoj ri kꞌat che taq kär. 7 Te riꞌ 
ri tijoxel ri sibꞌalaj loqꞌ chuwäch ri Jesús xubꞌij che ri tat Pedro: ¡Are ri 
Qajaw Jesús! —xcha che.

Xuwi xuta waꞌ ri tat Simón Pedro chi are ri Qajaw Jesús, xukoj ri 
ratzꞌiaq rumal chi resam waꞌ. Xukꞌiäq kꞌu bꞌi ribꞌ pa ri jaꞌ. 8 Ri nikꞌiaj 
tijoxelabꞌ chik xeopan chiꞌ ri ulew chupam ri barco, ki jururem ri kꞌat 
nojinaq che taq kär. Xa kꞌu cien metros xekꞌoji wi che ru chiꞌ ri ulew. 
9 Aretaq xebꞌel pa ri barco, teꞌ xkilo kꞌo jun qꞌaqꞌ nukꞌum, kꞌo kꞌu jun kär 
pa ri rachaq qꞌaqꞌ, xuqujeꞌ e kꞌo jujun kaxlan wa. 10 Ri Jesús xubꞌij chke: 
Cheikꞌama loq jujun chke ri kär ri kꞌä teꞌ xechaptaj iwumal, —xcha 
chke.

11 Xpaqi kꞌu ri tat Simón Pedro pa ri barco, xresaj kꞌu loq ri jun kꞌat 
chapäbꞌal kär nojinaq che taq kär. Xujururej kꞌu loq waꞌ chiꞌ ri ulew. 
¡Nojinaq kꞌu ri kꞌat! E kꞌo jun ciento rukꞌ kawinaq oxlajuj nimaq taq kär 
chupam. Pune sibꞌalaj e kꞌia ri kär, ri kꞌat man xtꞌoqopin taj. 12 Te riꞌ xubꞌij 
ri Jesús chke: Chixsaꞌj, chixwoq bꞌaꞌ, —xcha chke. 

Man kꞌo tä kꞌu jun chke ru tijoxelabꞌ xuchajij animaꞌ xutaꞌ che jachin ri 
Areꞌ rumal chi konojel ketam chi are ri Qajaw Jesús. 13 Te kꞌu riꞌ ri Jesús 
xqebꞌ kukꞌ, xukꞌam kꞌu ri kaxlan wa, xuya chke. Jeꞌ xuqujeꞌ xubꞌan rukꞌ ri 
kär.

14 Are urox mul waꞌ ri xukꞌut ribꞌ ri Jesús chkiwäch ru tijoxelabꞌ aretaq 
ya kꞌastajinaq chik chkixol ri käminaqibꞌ.

Ri Jesús kätzijon rukꞌ ri tat Simón Pedro
15 Aretaq xtijtaj ri ki wa re aqꞌabꞌil, ri Jesús xutaꞌ che ri tat Simón 

Pedro, xubꞌij che: Simón, u kꞌojol ri tat Jonás, ¿a qas loqꞌ na kinawil in 
chkiwäch konojel taq waꞌ? —xcha che.

Ri tat Pedro xchꞌawik, xubꞌij: Jeꞌ, je riꞌ, Wajaw. Etam yaꞌ la chi kwaj la, 
—xcha che.

Ri Jesús xubꞌij che: Cheayuqꞌuj bꞌaꞌ ri alaj taq nu chij, —xcha che.
16 Chukamul chik xutaꞌ che: Simón, u kꞌojol ri tat Jonás, ¿a qas loqꞌ na 

kinawilo? —xcha che.
Ri tat Pedro xchꞌawik, xubꞌij che: Jeꞌ, Wajaw. Etam yaꞌ la chi kwaj la, 

—xcha che.
Ri Jesús xubꞌij che: Cheayuqꞌuj bꞌaꞌ ri nu chij, —xcha che.
17 Churox mul chik xutaꞌ che: Simón, u kꞌojol ri tat Jonás, ¿a qas 

kinawaj? —xcha che.
Ri tat Pedro xbꞌisonik rumal chi xutaꞌ che churox mul we qas loqꞌ 

chuwäch, xubꞌij kꞌu che: Wajaw, etam la ronojel. Etam yaꞌ la chi qas kwaj 
la, —xcha che.

Ri Jesús xubꞌij che: Cheayuqꞌuj bꞌaꞌ ri nu chij, —xcha che. 18 Qas tzij 
kinbꞌij chawe, chi aretaq at ala na, ri at xakoj ri awatzꞌiaq, xateꞌk jawijeꞌ 
ri xawaj xateꞌ wi. Aretaq kꞌut katrijobꞌik, kayuq na ri a qꞌabꞌ, jun chi kꞌut 
käkojow na ri awatzꞌiaq chawij, katukꞌam kꞌu na bꞌi chilaꞌ jawijeꞌ ri man 
kawaj tä wi, —xcha che.

19 Ri Jesús xubꞌij waꞌ we tzij riꞌ chubꞌixik che jas u wäch kämikal ri 
kuriq na ri tat Pedro, kunimarisaj kꞌu na u qꞌij ri Dios. Te kꞌu riꞌ xubꞌij 
che: ¡Tasaꞌj wukꞌ! —xcha che.

Waral käqil wi ri tijoxel ri sibꞌalaj loqꞌ kil wi rumal ri Jesús
20 Aretaq xkaꞌy ri tat Pedro chrij, xrilo chi teren ri tijoxel chkij ri 

sibꞌalaj loqꞌ chuwäch ri Jesús, ri xtꞌuyi chuxkut ri Jesús chiꞌ ri mesa 
aretaq xkaꞌn ri kꞌisbꞌal wiꞌm re bꞌenaq qꞌij, ri xutaꞌ che ri Jesús, xubꞌij: 
“Wajaw, ¿jachin riꞌ ri käjachow na la?” —xcha riꞌ. 21 Aretaq ri tat Pedro 
xrilo, xubꞌij che ri Jesús: Qajaw, waꞌ we jun riꞌ, ¿jas ri kukꞌulmaj na ri 
areꞌ? —xcha che.

22 Ri Jesús xchꞌawik, xubꞌij che: We ri in kwaj chi käkꞌasi na ri areꞌ kꞌä 
kintzelej na loq, ¿jas awe at che? Ri at tasaꞌj wukꞌ, —xcha che.

23 Xel kꞌu u tzijol waꞌ chkixol ri qachalal chi ri tijoxel riꞌ man käkäm 
taj. Man xubꞌij tä kꞌu ri Jesús che chi man käkäm taj, xane xubꞌij: “We 
kwaj chi käkꞌasi na ri areꞌ kꞌä kintzelej na loq, ¿jas awe at che?” —xcha ri 
Jesús che ri tat Pedro.

24 Are kꞌu waꞌ ri tijoxel ri xuqꞌalajisaj chi qas tzij waꞌ ri xutzꞌibꞌaj kanoq. 
Qetam kꞌut chi kubꞌij ri qas tzij.

25 Sibꞌalaj kꞌia chi kꞌu na ri xubꞌan ri Jesús. We ta ketzꞌibꞌax waꞌ 
chkijujunal, kinchomaj chi man kubꞌana tä ronojel ruwächulew che 
kꞌolibꞌal ke ri wuj ri ketzꞌibꞌax na. Amén. 

